ಸಂತಾನರೋಗ್ಯ ಮತ್ತು ತಂತ್ರಜ್ಞಾನ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ, ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ, ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲು ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಈ ಕೃತಿಯನ್ನು ರಚಿಸಿದ ಡಾ. ಶ್ರೀದೇವಿ ಆಲೂರ ಅವರಿಗೆ ಅಭಿನಂದನೆಗಳು. ಡಾ. ಶ್ರೀದೇವಿ ಅವರು ಈ ಹಾದಿಯಲ್ಲಿ ಹೆಚ್ಚಿನ ಕೆಲಸ ಮಾಡಲೆಂದು ಹಾರೈಸುತ್ತೇನೆ. ಈ ಕೃತಿಯನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಅವರಿಗೆ, ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಭಿನಂದನೆಗಳು.
ಡಾ. ಎ.ಮುರಿಗೆಪ್ಪ
ಕುಲಪತಿಗಳು
ಸಂತಾನರೋಗ್ಯ ಮತ್ತು ತಂತ್ರಜ್ಞಾನ (೧)
ಪ್ರಸ್ತಾವನೆ
ಮಹಿಳಾ ಬದುಕಿನ ಯಾವುದೇ ಒಂದು ಸಂಗತಿಯನ್ನು ಇಂದು ಚರ್ಚೆಗೊಳಪಡಿಸುತ್ತೇವೆಂದರೆ, ಅಲ್ಲಿ ಸಾಮಾಜಿಕತೆಯ ಪ್ರವೇಶ ಇಲ್ಲದಿರಲು ಸಾಧ್ಯವಿಲ್ಲ. ಏಕೆಂದರೆ ವ್ಯಕ್ತಿಯ ಸಂಪೂರ್ಣ ವ್ಯಕ್ತಿತ್ವದ ನಿರ್ಮಾಣವು ಸಾಮಾಜಿಕತೆಯನ್ನು ಆಧರಿಸಿ ರೂಪಿತವಾಗುತ್ತದೆ. ಅದರಲ್ಲೂ ಮಹಿಳಾ ಬದುಕು ಸಾಮಾಜಿಕತೆಯ ಕಾರಣದಿಂದಲೇ ಹಲವಾರು ಸಮಸ್ಯೆಗಳಿಗೆ ಈಡಾಗುತ್ತಿರುವುದು ಕಾಣಬಹುದು. ಅಷ್ಟೇ ಅಲ್ಲದೆ ಅವಳ ಈ ಬಗೆಯ ಸಮಸ್ಯೆಗಳಿಗೆ ಕಾರಣವನ್ನು ಸಾಮಾಜಿಕ ನೆಲೆಯಲ್ಲಿ ಶೋಧಿಸುವ ಬದಲು, ವ್ಯಕ್ತಿಗತ ಹಿನ್ನೆಲೆಯಲ್ಲಿ ವಿವರಿಸಿಕೊಳ್ಳಲು ಸಾಮಾಜಿಕ ವ್ಯವಸ್ಥೆ ಮುಂದಾಗುತ್ತಿದೆ. ಆದ್ದರಿಂದ ಮಹಿಳೆಯ ಸಮಸ್ಯೆಗಳು ಪರಿಹಾರಗೊಳ್ಳುವ ಬದಲು ಹೊಸ ಹೊಸ ಆಯಾಮಗಳಲ್ಲಿ ವಿಸ್ತರಿಸಿಕೊಳ್ಳುತ್ತಿವೆ. ಸಾಮಾಜಿಕ ವ್ಯವಸ್ಥೆಯನ್ನು ಸಮಗ್ರವಾಗಿ ಗ್ರಹಿಸಿಕೊಳ್ಳುವ ಮೂಲಕ ಮಹಿಳೆಯ ಸಮಸ್ಯೆಗಳ ವಿವರಣೆಗೆ ಯತ್ನಿಸುವುದು ಹೆಚ್ಚು ಉಪಯುಕ್ತ. ಅಂತಿಮವಾಗಿ ಇದುವರೆಗಿನ ಸಾಮಾಜಿಕ ವ್ಯವಸ್ಥೆಯು ರೂಪು ತಳೆದಿರುವುದನ್ನು ಗ್ರಹಿಸಲು ಸಾಧ್ಯವಾಗುತ್ತದೆ. ಈ ಹಿನ್ನೆಲೆಯಲ್ಲಿ ಮಹಿಳೆಯ ಸಂತಾನಾರೋಗ್ಯವನ್ನು ಸಾಮಾಜಿಕತೆಯ ಹಿನ್ನೆಲೆಯಲ್ಲಿ ಗ್ರಹಿಸಿಕೊಳ್ಳಲು ಬಹು ಮುಖ್ಯವಾಗಿ ಲೈಂಗಿಕತೆ, ತಾಯ್ತನ, ವಿವಾಹಗಳನ್ನು ಸ್ಥೂಲವಾಗಿ ವಿವರಿಸಿಕೊಳ್ಳುವ ಮೂಲಕ ಸಂತಾನಾರೋಗ್ಯವನ್ನು ಚರ್ಚೆಗೊಳಪಡಿಸಲಾಗುತ್ತಿದೆ. ಇಂತಹ ಸಂತಾನಾರೋಗ್ಯ ಆಧುನಿಕತೆಯ ಸಂದರ್ಭದಲ್ಲಿ ಹಲವು ಬಗೆಯ ವಿಜ್ಞಾನ-ತಂತ್ರಜ್ಞಾನದ ಪರಿಶ್ರಮದಿಂದ ಕೆಲವು ಬಗೆಯ ಅನುಕೂಲಗಳನ್ನು ಪಡೆಯಲು ಸಾಧ್ಯವಾಗುತ್ತದೆ ಎಂದು ಹೇಳಲಾಗುತ್ತಿದೆ. ಆದ್ದರಿಂದ ಪ್ರಧಾನ ಧಾರೆಯ ಸಾಮಾಜಿಕ ವ್ಯವಸ್ಥೆಯಲ್ಲಿ ರೂಪುತಳೆಯುತ್ತಿರುವ ಸಂತಾನ ಸಂಬಂಧಿ ತಂತ್ರಜ್ಞಾನಗಳು ಮಹಿಳಾ ಬದುಕಿನ ಮೇಲೆ ಬೀರುತ್ತಿರುವ ಪರಿಣಾಮಗಳನ್ನು ಗ್ರಹಿಸಲು ಇಲ್ಲಿ ಪ್ರಯತ್ನಿಸಲಾಗುತ್ತಿದೆ.
ಪ್ರಕೃತಿದತ್ತವಾದ ಸಹಜ ಪ್ರಕ್ರಿಯೆಯು ವ್ಯವಸ್ಥೆಯ ಹಿಡಿತಕ್ಕೆ ಸಿಲುಕಿದಾಗ, ಅಲ್ಲಿ ಬಹುಮುಖ್ಯವಾಗಿ ಯಾರು ಭಾಗವಹಿಸುತ್ತಾರೋ ಅವರ ಮೇಲೆ ನಿರ್ಬಂಧಗಳು ಹೇರಲ್ಪಡುತ್ತವೆ. ಸಂತಾನ ಸಂಬಂಧಿ ಪ್ರಕ್ರಿಯೆಯಲ್ಲಿ ಮಹಿಳೆಯ ಪಾಲ್ಗೊಳ್ಳವಿಕೆ ಸುದೀರ್ಘವಾಗಿದ್ದು, ನೈಸರ್ಗಿಕ v/s ಸಾಮಾಜಿಕ ನಿಯಮಗಳಿಗನುಗುಣವಾಗಿ ವರ್ತಿಸಬೇಕಾಗುತ್ತದೆ. ಇಲ್ಲಿ ಸೂಚಿಸಲಾದ ಈ ಎರಡು ಪ್ರಕ್ರಿಯೆಗಳು ವಾದಿ-ಪ್ರತಿವಾದಿಯ ನೆಲೆಯಲ್ಲಿರುವುದರಿಂದ ಇವುಗಳೆರಡರ ಮಧ್ಯದಲ್ಲಿ ಹೆಣ್ಣು ನಲುಗಿ ಹೋಗುತ್ತಾಳೆ. ವಾಸ್ತವವಾಗಿ ಹೆಣ್ಣಿಗೆ ಸಂತಾನ ಸಂಬಂಧಿ ಪ್ರಕ್ರಿಯೆಯಲ್ಲಿ ಸಂಧಿಗ್ಧತೆ ಉಂಟಾಗಲು ಕಾರಣ, ಅವಳ ನಿಸರ್ಗ ಸಹಜ ಕ್ರಿಯೆಗಳು ಸಹಜವಾಗಿ ನಿರ್ವಹಿಸಲು ಸಾಧ್ಯವಾಗದೆ ಸಮಾಜವು ರೂಪಿಸಿರುವ ಕ್ರಮದಲ್ಲಿ ನಡೆಯಬೇಕಾಗಿರುವುದರಿಂದ.
ಸಂತಾನ ಪ್ರಕ್ರಿಯೆಯಲ್ಲಿನ ಪಾಲ್ಗೊಳ್ಳುವಿಕೆ ಅವಳಿಗೆ ಕಷ್ಟಕರವಾದ ಸಂಗತಿಯನ್ನೆಲ್ಲ. ಯಾಕೆಂದರೆ ಪ್ರಕೃತಿ ಅವಳಿಗೆ ಹೊರಿಸಿದ ಕರ್ತವ್ಯಕ್ಕೆ ಪೂರಕವಾಗಿ ಹಲವು ಸವಲತ್ತುಗಳನ್ನು ಕೊಟ್ಟಿದೆ. ನಿಸರ್ಗ ಸಹಜವಾದ ಈ ಕ್ರಿಯೆಯು ಸ್ವಾತಂತ್ರ್ಯ ಮತ್ತು ತೃಪ್ತಿಯ ಅನುಭವವನ್ನು ನೀಡುತ್ತದೆ. ಆದರೆ ಸಮಾಜ ವ್ಯವಸ್ಥೆ, ಸಾಮಾಜಿಕತೆಯ ನಿಯಂತ್ರಣದಿಂದ ರೇಜಿಗೆಯುಂಟುಮಾಡುವಂತಹ ಕೆಲಸಗಳಲ್ಲಿ ಮಹಿಳೆ ಅನಿವಾರ್ಯವೆಂಬಂತೆ ಪಾಲ್ಗೊಳ್ಳುವಂತಾಗಿದೆ. ಆದ್ದರಿಂದ ಆತ್ಮ ತೃಪ್ತಿ ಕೊಡುವ ಪ್ರಕ್ರಿಯೆಯಲ್ಲಿ ಸಾಮಾಜಿಕ ವ್ಯವಸ್ಥೆಯ ಪಾಲ್ಗೊಳ್ಳುವಿಕೆಯು ಆತ್ಮಕ್ಕೆ ಅಪಮಾನವಾಗುವಂತಹ ನಿಯಮಗಳನ್ನು ಸೂಚಿಸುತ್ತಿದೆ.
ಲೈಂಗಿಕತೆ: ಹೆಣ್ಣಿಗೆ ಇಡೀ ಸಂತಾನ ಕ್ರಿಯೆಯ ಮೇಲೆ ಹಕ್ಕಾಗಲಿ, ತನ್ನ ಬೇಕು ಬೇಡಗಳನ್ನು ಅಭಿವ್ಯಕ್ತಿಸುವ ಸ್ವಾತಂತ್ರವಾಗಲಿ ಇಲ್ಲದಿರುವುದರಿಂದ ಪ್ರಾಕೃತಿಕವಾಗಿ ಸಿಗುವ ತೃಪ್ತಿಗೆ ಭಂಗವುಂಟಾಗುತ್ತದೆ. ಮಹಿಳಾ ಲೈಂಗಿಕತೆ ಪರುಷನಿಗೆ ಅಧೀನಗೊಂಡ ಬಗೆ ಹೇಗೆ ಎಂಬುದಕ್ಕೆ ಸುಧೀರ್ಘ ಇತಿಹಾಸವನ್ನು ಸ್ತ್ರೀವಾದಿಗಳು ಶೋಧಿಸಿದ್ದಾರೆ. ಗಂಡು ಹೆಣ್ಣನ್ನು ವಿವಾಹವೆಂಬ ಸಂಸ್ಥೆಯಲ್ಲಿ ಬಂಧಿಸಿದಾಗ ವ್ಯಕ್ತಿಗತ ಆಸೆ-ಆಕಾಂಕ್ಷೆಗಳನ್ನು ಅಭಿವ್ಯಕ್ತಿಸುವ ಸ್ವಾತಂತ್ರ್ಯವಿರುವುದಿಲ್ಲ. ಮಹಿಳಾ ವಿಷಯದಲ್ಲಂತೂ ವಿವಾಹ ಸಂಸ್ಥೆಯ ಮೂಲಕ ಹೇರಲಾಗುವ ಕಟ್ಟುಪಾಡುಗಳು ಮಹಿಳೆಯನ್ನು ಸಂಕೋಲೆಯಿಂದ ಬಂಧಿಸಿದಂತಾಗಿವೆ. ಆಧುನಿಕ ಕಾಲದಲ್ಲಿ ಹಲವಾರು ಪಲ್ಲಟಗಳು ಕಾಣಿಸಿಕೊಂಡರೂ ವಿವಾಹ ಸಂಸ್ಥೆಯಲ್ಲಿನ ನಿರ್ಬಂಧಗಳಲ್ಲಿ ಸಡಲಿಕೆಯೂ ಕಂಡು ಬಂದಿಲ್ಲ. ವಿಭಕ್ತ ಕುಟುಂಬ, ನಗರ ಜೀವನ ಎಂದು ಏನೆಲ್ಲಾ ಸಂಗತಿಗಳನ್ನು ಸಾಕ್ಷೀಕರಿಸಿದರೂ ಪುರುಷ ಪ್ರಧಾನತೆ ತನ್ನ ಬದಲಾದ ಸ್ವರೂಪಗಳಲ್ಲಿ ವ್ಯವಸ್ಥೆಯ ಮೇಲಿನ ಹಿಡಿತ ಕಳೆದುಕೊಳ್ಳುತ್ತಿಲ್ಲ. ಹೆಣ್ಣು ಆಸ್ತಿಯೆಂಬ ಭಾವನೆ, ಅವಳು ಪುರುಷಾಧೀನದಲ್ಲಿರಬೇಕಾದ ವಸ್ತು ಎಂಬ ನಿಲುವು ಕಿಂಚಿತ್ತು ಬದಲಾಗಿಲ್ಲ. ವಿವಾಹದ ಮೂಲಕ ಲೈಂಗಿಕತೆಯನ್ನು ಅಧೀನಕ್ಕೆಳೆದುಕೊಂಡು, ಮಹಿಳೆಯ ಶರಣಾಗತಿಯನ್ನು ಬಯಸುವ ಪಿತೃ ಸಂಸ್ಕೃತಿ ಶರಣಾಗತಿಯಾದವರಿಗೆ ಆತ್ಮ ಗೌರವವಿರುವುದಿಲ್ಲವೆಂಬುದನ್ನು ಖಚಿತವಾಗಿ ಮನಗಂಡಿದೆ. ವಿವಾಹದ ಪ್ರಕ್ರಿಯೆಯಲ್ಲಿ ಗಂಡು-ಹೆಣ್ಣು ಪಾಲ್ಗೊಳ್ಳುವವರಾದರೂ ಅನ್ವಯಿಸುವ ನಿಯಮಗಳು ಭಿನ್ನವಾಗಿವೆ. ಗಂಡು ಇಲ್ಲಿ ಸ್ವಾತಂತ್ರ್ಯ, ಹೆಮ್ಮೆ, ಆಕ್ರಮಣಕಾರಿಯನ್ನು ಸಾಧಿಸಿದರೆ ಹೆಣ್ಣು ಇಲ್ಲಿ ಬಂಧನ ಅಧೀನತೆಯನ್ನು ಅನುಭವಿಸುತ್ತಾಳೆ. ಸಿಮೋನ್‌ದ ಬೊವಾ ಪುರುಷ ಚಿಂತನೆಯ ಈ ಸಂಗತಿಗಳು ಭಾಷೆಯಲ್ಲಿ ಪ್ರತಿನಿಧಿತವಾಗುವುದನ್ನು ಹೀಗೆ ಉದಾಹರಿಸುತ್ತಾಳೆ ಉದಾ: ಹೆಣ್ಣು ಪ್ರೀತಿಗೆ ಸೋತಳು, ಗಂಡು ಅವಳನ್ನು ಗೆದ್ದುಕೊಂಡನು ಎಂದು ಪ್ರೇಮ-ಪ್ರೀತಿ ಎನ್ನುವ ಸಹಜ ಸಂಗತಿಗಳು ಕೂಡ ಯುದ್ಧ, ದೌರ್ಜನ್ಯ, ಹಿಂಸೆಯೆಂಬಂತೆ ಭಾಷೆ (ಪುರುಷ ಭಾಷೆ) ಅಭಿವ್ಯಕ್ತಿಸುತ್ತದೆ. ಹೀಗೆ ಗಂಡು – ಹೆಣ್ಣಿನ ಕೆಲಸ ಪ್ರಾಕೃತಿಕವಾಗಿ ಸಮಾನತೆಯ ಪ್ರಶ್ನೆಯಾದರೆ ಸಾಮಾಜಿಕವಾಗಿ ಆಕ್ರಮಣ-ಅಧೀನತೆಯ ಸಂಗತಿಯಾಗಿ ಪಿತೃ ಚಿಂತನೆಗಳು ರೂಪಿತಗೊಂಡಿವೆ. ತಾಯಿಯ ಗರ್ಭ ಮೂಲದಿಂದಲೆ ಹೆಣ್ಣಿನ ಲೈಂಗಿಕತೆಯು ಸಮಾಜಕ್ಕೆ ಅಧೀನವಾಗಿರುತ್ತದೆ. ಹಾಗೆಯೇ ಬಾಲ್ಯದಿಂದ, ಬದುಕಿನ ಅಂತಿಮ ಘಟ್ಟದವರೆಗೂ ಅವಳ ನಡೆ-ನುಡಿ; ಮಾತು ಪ್ರತಿಯೊಂದು ಕೂಡ ಗಂಡನ್ನು ಆಕರ್ಷಿಸಲೆಂಬಂತೆಯೆ ಸಮಾಜ ಅವಳನ್ನು ತರಬೇತಿಗೊಳಿಸುತ್ತದೆ. ಸಮಾಜದಲ್ಲಿ ಅವಳ ಲೈಂಗಿಕತೆ ಬಾಗಿ, ಬಳುಕಿ, ಕುಗ್ಗಿ, ಕುಂದಿ ಪುರುಷನ ಮೆಚ್ಚುಗೆಗಾಗಿ ಬದುಕಬೇಕಾಗುತ್ತದೆ. ಹೀಗೆ ಪುರುಷಾನು ವರ್ತಿಯಾಗಿ ಸಾಗುವ ಹೆಣ್ಣು ಗಂಡಿನಿಂದ ಆಕ್ರಮಣ, ದೌರ್ಜನ್ಯಗಳಿಗೀಡಾಗುತ್ತಿದ್ದಾಳೆ. ಹೆಣ್ಣಿನ ಕನಸುಗಳೆಲ್ಲವೂ ಕರಕಲಾಗಿ, ಹೆಣ್ಣಿನ ವ್ಯಕ್ತಿತ್ವವೆಲ್ಲವೂ ಕೇವಲ ಹಗಲು ಕನಸುಗಳಲ್ಲಿಯೇ ಕರಗಿ ಹೋಗುವುದರೊಂದಿಗೆ ಅವಳು ತನ್ನದೆ ಆದ ಜೀವನವನ್ನು ಊಹಿಸಿಕೊಳ್ಳದಂತಹ ಭ್ರಮಾತ್ಮಕ ಸ್ಥಿತಿಗೆ ತಲುಪುತ್ತಾಳೆ. ಹೆಣ್ಣಿನ ಈ ಪ್ರತಿಬಿಂಬದ ಬದುಕನ್ನು “this is mistique for her life”’ ಎಂದು ಬೆಟ್ಟಿಫ್ರಿಡನ್‌ ಹೇಳುತ್ತಾರೆ.
ಸಾಮಾಜಿಕ ವ್ಯವಸ್ಥೆಯಲ್ಲಿ ಹೆಣ್ಣಿನ ವ್ಯಾಖ್ಯಾನವು ಲೈಂಗಿಕತೆಯ ಮೂಲಕವೇ ಆಗುತ್ತದೆ. ನೈಸರ್ಗಿಕವಾಗಿ ಈ ಲೈಂಗಿಕತೆಯು ಪ್ರಾಬಲ್ಯದ ಪ್ರತೀಕ. ಆದರೆ ಸಾಮಾಜಿಕತೆಯ ವ್ಯಾಖ್ಯಾನದಲ್ಲಿ ಮಹಿಳೆಯ ಮೇಲೆ ಪ್ರಯೋಗಿಸುವ ಆಯುಧವೆಂಬಂತಾಗಿದೆ. ಪಿತೃ ವ್ಯವಸ್ಥೆಯ ಮೌಲ್ಯಗಳೆಲ್ಲವೂ ಪುರುಷನನ್ನು ಭದ್ರವಾಗಿ ಪೋಷಿಸುವುದರಿಂದ ಹೆಣ್ಣಿನ ಈ ಶಕ್ತಿಯು ವ್ಯವಸ್ಥೆ (ಪುರುಷನ)ಯ ನಿಯಂತ್ರಣದಲ್ಲಿದೆ. ಅವಳ ಲೈಂಗಿಕ ಅಭಿವ್ಯಕ್ತಿಯೂ ಅವಳನ್ನು ಅನೈತಿಕತೆಯ ಪಟ್ಟವೊದಗಿಸುವಂತಹ ಸಂಕಿರ್ಣತೆ ಸಾಮಾಜಿಕತೆಯಲ್ಲಿದೆ. ಈ ಹಿನ್ನೆಲೆಯಲ್ಲಿ ಲೈಂಗಿಕತೆಯನ್ನು ಎರಡು ಬಗೆಗಳಲ್ಲಿ ವ್ಯಾಖ್ಯಾನಿಸಬಹುದು ೧ ನೈಸರ್ಗಿಕ ವ್ಯಾಖ್ಯಾನ ೨ ಸಾಮಾಜಿಕ ವ್ಯಾಖ್ಯಾನ ನೈಸರ್ಗಿಕವಾಗಿರುವ ಲೈಂಗಿಕತೆ ಬಿಡುಗಡೆ, ಸಂತೃಪ್ತಿ, ಸಂತೋಷದ ಸಂಗತಿಯಾದರೆ, ಸಾಮಾಜಿಕ ವ್ಯಾಖ್ಯಾನ ದೀನ, ದರಿದ್ರ, ಶರಣಾಗತಿಯತ್ತ ಸಾಗುತ್ತಿದೆ.
ಸಾಮಾಜಿಕ ಪ್ರಕ್ರಿಯೆಯಲ್ಲಿ ಅವಳ ಗುಣ, ವರ್ತನೆಗಳೆಲ್ಲವೂ ಸಹ ಪ್ರಾಕೃತಿಕ ವ್ಯಾಖ್ಯಾನವನ್ನು ಕಳೆದುಕೊಳ್ಳುವ ಮೂಲಕ ಸ್ವಚ್ಛಂದ ಸ್ವರೂಪ ತಳೆಯಬೇಕಾದ ಅವಳ ಬದುಕು ‘ಲೈಂಗಿಕತೆ’ಯ ಸಾಮಾಜಿಕ ವ್ಯಾಖ್ಯಾನದಿಂದಾಗಿ ಸೆರೆವಾಸ, ಬಂಧನ, ಮುಳ್ಳುಬೇಲಿಯಂತಾಗಿ, ಸಂತತಿಯ ಮುಂದುವರಿಕೆಯನ್ನು ಆಧರಿಸಿದ ಲೈಂಗಿಕತೆಯ ಮೂಲ ಉದ್ದೇಶ ತಾಯ್ತನ, ಇಂಥ ತಾಯ್ತನವು ಸಾಮಾಜಿಕ ವ್ಯವಸ್ಥೆಯಲ್ಲಿ ಪಡೆದು ಕೊಳ್ಳುವ ಸ್ವರೂಪ ಅವಳ ಸಮಗ್ರ ಬದುಕನ್ನು ನಿಯಂತ್ರಣಕ್ಕೆಳೆದುಕೊಳ್ಳುತ್ತದೆ. ಸಮಾಜ ರೂಪಿತವಾದ ನಿಯಮ, ನಿಬಂಧನೆಗಳಡಿಯಲ್ಲಿಯೇ ತಾಯಿಯಾದಾಗ ಮಾತ್ರ ಮಾತೃ ಮಾನ್ಯತೆ ದೊರೆಯುತ್ತದೆ. ಇಲ್ಲವಾದರೆ ಅವಳು ಅಪರಾಧಿಯಾಗಿ ಅಪನಿಂದನೆಗೊಳಗಾಗಿ ತಾಯ್ತನ, ಮಗು, ಬಹುಪಾಲು ತಾಯಿಯ ನಿರ್ನಾಮದಂತಹ ಕ್ರೂರ ಶಿಕ್ಷೆಗೆ ಬಲಿಯಾಗುತ್ತಾಳೆ.
ಸಾಮಾಜಿಕವಾಗಿ ಲೈಂಗಿಕತೆಯು ಅವಳ ಆಸ್ತಿಯಾಗಿ ಉಳಿಯದೆ ಸಮಾಜದಲ್ಲಿ ಬಳಕೆಗೊಳ್ಳುವ ಉಪಕರಣವಾಗಿ ಬಿಟ್ಟಿದೆ. ಅವಳ ದೇಹವು ಅವಳ ನಿಯಂತ್ರಣದಲ್ಲಿರದೆ ಹೋಗುತ್ತಿದೆ. ಆ ಕಾರಣವಾಗಿ ಸ್ತ್ರೀವಾದದಲ್ಲಿ ಬಹುಮುಖ್ಯವಾಗಿ ಚರ್ಚೆಗೊಳಪಡುತ್ತಿರುವ ಸಂಗತಿಯೆಂದರೆ assert your body and control over your body. ಹೆಣ್ಣು ಮೊದಲು ತನ್ನ ದೇಹದ ಮೇಲೆ ಹಕ್ಕು ಸ್ಥಾಪಿಸಬೇಕು. ಇಲ್ಲವಾದರೆ ಹೆಣ್ಣು ಜೀವಂತ ಶವವಾಗುತ್ತಾಳೆ. ಬೋವಾ ಮಹಿಳೆಯ ಅಧೀನತೆಯನ್ನು ಅವಳು ಎರಡನೆ ದರ್ಜೆಯ ಪ್ರಜೆಯೆಂದು ನಿರೂಪಿಸುವುದೇ ಈ ನೀತಿಯಿಂದ. ಹಾಗಾಗಿ ಮಹಿಳೆಯರು ಪುರುಷ ಪ್ರಧಾನ ವ್ಯವಸ್ಥೆಯಲ್ಲಿ ಕೇವಲ ಉಪಕರಣವಾಗಿ ಜೀವಿಸುತ್ತಿದ್ದಾರೆ.
ಸಂತಾನ ಪ್ರಕ್ರಿಯೆಗಾಗಿ ದೇಹ ಸಜ್ಜುಗೊಳ್ಳುವ ಪ್ರತಿಯೊಂದು ಭಾಗವು ಸಹ ಲೈಂಗಿಕತೆಯಡಿಯಲ್ಲಿಯೇ ಬರುತ್ತದೆ. ಸಂತಾನ ಮುಂದುವರಿಕೆಗೆ ಪ್ರಕೃತಿ ರೂಪಿಸಿರುವ ಒಂದು ಅದ್ಭುತ ಶಕ್ತಿಯೆ ಲೈಂಗಿಕತೆಯೆಂಬುದು ಪ್ರಾಕೃತಿಕ ನಿರ್ವಚನವಾದರೆ, ಸಂತಾನ ಕಾರ್ಯಕ್ಕಾಗಿ ವಿವಾಹ ಸಂಸ್ಥೆ ನಿಗದಿಪಡಿಸಿದ ಗಂಡು-ಹೆಣ್ಣು ನಡೆಸುವ ಬಾಹ್ಯಕ್ರಿಯೆಯೆ ಲೈಂಗಿಕತೆ, ಸಮಾಜದ ಈ ವ್ಯಾಖ್ಯಾನವು ಲೈಂಗಿಕತೆಗೆ ನೈತಿಕತೆ-ಅನೈತಿಕತೆ, ಶ್ಲೀಲ – ಅಶ್ಲೀಲ, ಅತ್ಯಾಚಾರ- ವ್ಯಭೀಚಾರದಂತಹ ನಿಯಮಗಳನ್ನು ಸೇರಿಸಿದೆ. ವ್ಯವಸ್ಥಿತ ಸಮಾಜಕ್ಕೆ ನಿಯಮಗಳು, ರೀತಿ-ರಿವಾಜುಗಳು ಅಗತ್ಯ ಆದರೆ ಇವುಗಳು ಕೇವಲ ಒಂದು ಲಿಂಗವನ್ನು ಅಧೀನಸ್ತರಕ್ಕೆ ತಳ್ಳಲು, ನಿಯಂತ್ರಣಕ್ಕೆ ತೆಗೆದುಕೊಳ್ಳಲು ಬಳಸುವ ಆಯುಧಗಳಾದಾಗ ಅವುಗಳು ಸಮಾಜದಲ್ಲಿ ಜೀವಿಗಳೊಂದಿಗೆ ತರತಮತೆಯನ್ನು ಸೃಷ್ಟಿಸುತ್ತದೆ. ಇದು ಸಾಮಾಜಿಕ ಅನಾರೋಗ್ಯಕರ ಸ್ಥಿತಿಗೆ ನಾಂದಿಯಾಗುತ್ತದೆ. (ವಿವಾಹದ ಈ ನಿಯಮಗಳು) ಲೈಂಗಿಕತೆಯ ಮೇಲಿನ ಈ ನಿಯಮ, ನಿರ್ಬಂಧಗಳಡಿಯಲ್ಲಿ ವಿವಾಹ ವ್ಯವಸ್ಥೆಯನ್ನು ನಿರ್ಮಿಸಿದ್ದು ಸಂರ್ಘರ್ಷಗಳನ್ನು ತಡೆಯುವುದಕ್ಕಾಗಿ ಆದರೂ ಎಷ್ಟರ ಮಟ್ಟಿಗೆ ಇದು ಸಫಲವಾಗಿದೆ. ಅಲ್ಲದೆ ಶೀಲ-ಅಶ್ಲೀಲಗಳ ಹೆಸರಿನಲ್ಲಿ ಮಹಿಳೆಯರ ಮೇಲೆ ಮಾತ್ರ ಆಕ್ರಮವೆಸಗುತ್ತ, ಗಂಡಿಗೆ ಸ್ವೇಚ್ಛೆಯನ್ನು ಕಟ್ಟಿಕೊಟ್ಟಿದೆ. ಸಮಾಜವ್ಯವಸ್ಥೆಯಲ್ಲಿ ಪ್ರತಿಜೀವಿಗೂ ಸ್ವಾತಂತ್ರ್ಯದ ಅವಕಾಶವಿರಬೇಕು, ಆದರೆ ಅದು ಇನ್ನೊಂದು ಜೀವಿಯ ಸ್ವಾತಂತ್ರ್ಯಕ್ಕೆ ಧಕ್ಕೆ ತರುವುದಾದರೆ ಅದು ಸ್ವೇಚ್ಛೆಯನ್ನು ತಲುಪುತ್ತದೆ. ಪ್ರಧಾನ ಧಾರೆಯಲ್ಲಿ ಪುರುಷರಿಗೆ ಒದಗಿಸಲಾದ ಸ್ವಾತಂತ್ರ್ಯವು ಸ್ವಾತಂತ್ರ್ಯ ಎನ್ನುವುದಕ್ಕಿಂತ ಸ್ವೇಚ್ಛೆಯೆ ಆಗಿದೆ. ಲೈಂಗಿಕತೆಯನ್ನೇ ಉದಾಹರಿಸುವುದಾದರೆ, ಹೆಣ್ಣಿಗೆ ಸ್ವಯಂ ಅವಳ ಲೈಂಗಿಕತೆಯ ವಿಷಯದಲ್ಲಿ ಸ್ವಾತಂತ್ರ್ಯ ಕಲ್ಪಿಸದೆ, ಗಂಡಿಗೆ ಸ್ವೇಚ್ಛೆಯನ್ನು ಒದಗಿಸುತ್ತಿದೆ. ಒಂದು ಗಂಡಿಗೆ ಒಂದು ಹೆಣ್ಣು -ಒಂದು ಹೆಣ್ಣಿಗೆ ಒಂದು ಗಂಡು ಎಂದು ಹೇಳುವುದಾದರೂ ವಾಸ್ತವದಲ್ಲಿ ಮಹಿಳಾ ಬದುಕಿಗೆ ಮಾತ್ರ ಶಾಸನ ಬದ್ಧವಾಗಿ ಈ ನಿಯಮ ಜಾರಿಯಲ್ಲಿದೆ. ತನ್ನ ಗಂಡ ಗತಿಸಿದರೂ ಅವಳಿಗೆ ಪರ್ಯಾಯ ಆಯ್ಕೆಗಳಿಲ್ಲ. ಅಲ್ಪ ಬದಲಾವಣೆಯೆಂದರೆ ಅವಳನ್ನು ಸಜೀವವಾಗಿ ಅವನ ಚಿತೆಯಲ್ಲಿ ಬೇಯಿಸುವ ಪದ್ಧತಿ ನಿಂತು ಹೋಗಿದೆ. ಸಮಾಜ ನಿಗದಿತ ಮೌಲ್ಯಗಳೆಲ್ಲವೂ ಪಾಲಿಸುವ ಹೊಣೆ ಹೆಣ್ಣಿನದೆಂಬಂತಾಗಿಸಿ ಅದಕ್ಕೆ ನೈತಿಕತೆಯೆಂದು ಹೆಸರಿಸಲಾಗಿದೆ. ಅದಕ್ಕೆ ವಿರೋಧವಾದ ಸಣ್ಣ ಆಲೋಚನೆಯು ಅವಳು ಮಾಡಿದ್ದೆ ಆದಲ್ಲಿ ಅದು ಅನೈತಿಕತೆಯೆನಿಸಿಕೊಳ್ಳುತ್ತದೆ. ಗಂಡಿಗೆ ಈ ಮೌಲ್ಯಗಳು ಕಟ್ಟುನಿಟ್ಟಿಲ್ಲ, ಕೆಲವೊಮ್ಮೆ ಅದನ್ನು ಮೀರುವುದು ಹೆಮ್ಮೆಯ ಪ್ರತೀಕವಾಗುತ್ತದೆ ಈಗ ಅತ್ಯಾಚಾರ, ವ್ಯಭಿಚಾರಗಳನ್ನು ಚರ್ಚಿಸುವುದಾದರೆ –
ಗಂಡಸು ಸಾಮಾಜಿಕ ನಿಯಮಗಳನ್ನು ಮೀರಿ ಹೆಣ್ಣಿನ ಲೈಂಗಿಕತೆಯ ಮೇಲೆ ಆಕ್ರಮಿಸುವುದೆ ಅತ್ಯಚಾರ. ಆದರೆ ದಾಖಲಾದ ಅದೆಷ್ಟು ಪ್ರಕರಣಗಳಿಗೆ ಪ್ರಭುತ್ವ, ಸರ್ಕಾರಗಳು ಶಿಕ್ಷೆಯೊದಗಿಸಿವೆ. ಒಂದೋ ಎರಡೋ ಉದಾಹರಿಸಬಹುದಾದರೂ ಅವುಗಳ ತೀರ್ಪುಗಳಿಗಾಗಿ ನಡೆದ ಮಹಿಳಾ ಹೋರಾಟಗಳು ಹಾಗೂ ತೀರ್ಪು ಹೊರ ಬರುವ ಅವಧಿಯನ್ನು ನೋಡಬಹುದು. ಹಾಗೆಯೇ ಇಂಥ ಪ್ರಕರಣಗಳಲ್ಲಿ ನಾಲ್ಕು ಗೋಡೆಯ ಮಧ್ಯದಲ್ಲಿರಬೇಕಾದ ಸಂಗತಿ ಎಂದು ಹೇಳುವ ಸಮಾಜದಲ್ಲಿ ಬಹಿರಂಗವಾಗಿ ನ್ಯಾಯಾಲಯದ ಕಟಕಟೆಯಲ್ಲಿ ಹೆಣ್ಣನ್ನು ವಿಚಾರಿಸುವ ಕ್ರಮ, ಕೇಳುವ ಸಾಕ್ಷಿಗಳು ನಿಜಕ್ಕೂ ಅವಳ ಆತ್ಮಾಭಿಮಾನಕ್ಕೆ ಅಪಚಾರವೆಸಗುವಂತಹವು. ಅವಳ ಮೇಲೆ ನಡೆದ ಆ ಆಕ್ರಮಣಕ್ಕಿಂತ ಇದು ಭೀಕರವಾಗುತ್ತದೆ. ತನ್ನದಲ್ಲದ ತಪ್ಪಿಗೆ ಹೆಣ್ಣು ಅನುಭವಿಸುವ ಯಾತನೆಗಳೆಲ್ಲವೂ ಸಮಾಜ ವ್ಯವಸ್ಥೆಯಲ್ಲಿರುವ ಪಕ್ಷಪಾತಿಯ ಧೋರಣೆಗಳಿಂದ.
ವಿಧವೆ, ಅವಿವಾಹಿತೆ, ವಿವಾಹಿತೆ ಯಾರೇ ಆಗಲಿ ತನ್ನ ಗಂಡನನ್ನು ಬಿಟ್ಟು ಬೇರೆಯವರೊಂದಿಗೆ ವಿವಾಹದ ನಿಯಮಗಳನ್ನು ಮೀರಿ ಸಂಬಂಧ ಬೆಳೆಸುವುದು ವ್ಯಭಿಚಾರವೆಂದು ವ್ಯಾಖ್ಯಾನಿಸುವ ಈ ವ್ಯವಸ್ಥೆ ಸ್ವೇಚ್ಛೆಯಿಂದ ಬಂದ ಪುರುಷರಿಗೆ ತಮಗೆ ಇಷ್ಟವಿದ್ದೊ, ಇಲ್ಲದೆಯೋ ತಮ್ಮನ್ನು ಅರ್ಪಿಸಿಕೊಳ್ಳುವುದು ವೇಶ್ಯಾವಾಟಿಕೆ. ಗಂಡಸಿನ ಸ್ವೇಚ್ಛಾಚಾರಕ್ಕೆ ಒಂದು ವ್ಯವಸ್ಥೆಯನ್ನು ನಿರ್ಮಿಸುವ ವೇಶ್ಯಾವೃತ್ತಿಯಲ್ಲಿಯೂ ನಲುಗುವವಳು ಹೆಣ್ಣೆ ಎಂಬುದು ಸ್ಪಷ್ಟ.
ಹೆಣ್ಣಿನ ನೈಜವಾದ ವ್ಯಕ್ತಿತ್ವವನ್ನು ಸಂಪೂರ್ಣವಾಗಿ ದಮನ ಮಾಡುವಲ್ಲಿನ ಮೊದಲ ಅಂಶವೇ ಲೈಂಗಿಕತೆ. ಇಷ್ಟೇಲ್ಲ ನಿರ್ಬಂಧವನ್ನು ಲೈಂಗಿಕತೆಯ ಮೇಲೆ ಹೇರಿದ್ದಷ್ಟೇ ಅಲ್ಲದೆ ಅವಳ ಸಂತಾನಾರೋಗ್ಯದ ಮೇಲೆ ಭಯಂಕರವಾದ ಹಲ್ಲೆಯನ್ನು ವ್ಯವಸ್ಥೆ ಮಾಡುತ್ತಿದೆ. ಲೈಂಗಿಕ ಸ್ವಾತಂತ್ರ್ಯಕ್ಕೆ ಮತ್ತು ಅವಳ ಸಂತಾನಾರೋಗ್ಯಕ್ಕೆ ಗಾಢವಾದ ಸಂಬಂಧವಿದೆ. ಲೈಂಗಿಕ ಸ್ವಾತಂತ್ರ್ಯವೆಂದರೆ ಹೆಣ್ಣು ತನಗೆ ಬೇಕಾದವನೊಂದಿಗೆ ತನ್ನ ಮನಃ ಪೂರ್ವಕವಾಗಿ ತನ್ನನ್ನು ಸಮರ್ಪಿಸಿಕೊಳ್ಳುವ ಮೂಲಕ ಅದರಿಂದ ಅವಳಿಗೆ ಲಭ್ಯವಾಗುವ ತೃಪ್ತಿಯನ್ನು ಅನುಭವಿಸುವುದರ ಜೊತೆಗೆ ವ್ಯಕ್ತಿತ್ವದ ಆತ್ಮಾಭಿಮಾನವನ್ನು ಕಾಪಾಡುವ ತನ್ನೊಳಗೆ ನೋವು, ಭಯ, ಅವಮಾನ ಹಿಂಸೆಯನ್ನು ಅನುಭವಿಸದೆ ಇರುವುದೆ ಸ್ವಾತಂತ್ರ್ಯವಾಗಿದೆ. ಆದರೆ ಸಮಾಜದಲ್ಲಿ ಅವಳಿಗೆ ಈ ರೀತಿಯ ಸ್ವಾತಂತ್ರ್ಯದ ಅವಕಾಶವಿಲ್ಲದೆ ಗಂಡು ತನಗೆ ಬೇಕಾದಾಗ ಬೇಕಾದಂಥೆ ಹೆಂಗಸಿನ ಲೈಂಗಿಕತೆಯ ಮೇಲೆ ಮಾಡುವ ಆಕ್ರಮಣ ಪ್ರತಿಷ್ಠೆಯ ದ್ಯೋತಕವಾಗುವ ಸಂಗತಿಗಳು ನಿಜಕ್ಕೂ ಪ್ರಶ್ನಾರ್ಹ. ವಿವಾಹದ ಚೌಕಟ್ಟಿನಲ್ಲಿ ಕೇವಲ ಮಹಿಳಾ ಲೈಂಗಿಕತೆಯ ಮೇಲೆ ಆಕ್ರಮಣವಾಗುತ್ತಿದೆ. ತನ್ನದಲ್ಲದ ತಪ್ಪಿಗೆ ತನ್ನ ಮೇಲಾದ ದೌರ್ಜನ್ಯಕ್ಕೆ ತಾನೆ ಶಿಕ್ಷೆಗೊಳಗಾಗುವುದು ಅಸಹನೀಯ ಕ್ರೌರ್ಯ. ಯಾವುದೆ ಕೋಮುಗಲಭೆಗಳಾಗಲಿ, ಜನಾಂಗೀಯ ದ್ವೇಷಗಳಾಗಲಿ, ಸಣ್ಣ-ಪುಟ್ಟ ಕದನಗಳಲ್ಲಿಯೂ ಸಹ ಮೊದಲ ಆಕ್ರಮಣ ಮಹಿಳೆಯ ಲೈಂಗಿಕತೆಯ ಮೇಲೆ ಎಂಬುದಕ್ಕೆ ಹಲವು ಸಾಕ್ಷಿಗಳಿವೆ. ಹೆಣ್ಣಿನ ಲೈಂಗಿಕತೆಯನ್ನು ಪುರುಷನು ಅವಳ ವ್ಯಕ್ತಿತ್ವದ ಸಂಪೂರ್ಣ ದಮನಗೈಯುವ ಮೂಲಲಕ ಅವಳನ್ನು ಅಧೀನ ದರ್ಜೆಗೆ ಇಳಿಸಲಾಗಿದೆಯಲ್ಲದೆ ನಿರಂತರ ನಿಯಂತ್ರಣ ಸಾಧಿಸಲಾಗುತ್ತಿದೆ.
ಲೈಂಗಿಕತೆ ಸಮಾಜಕ್ಕೆ ಪರಭಾರೆಯಾದರೆ ಅಧೀನತೆ ಸಹಜವಾಗಿಯೇ ಒಪ್ಪಿತವಾಗುತ್ತದೆ. ಹೀಗೆ ಸ್ವಾತಂತ್ರ್ಯವು ಕಳೆದು ಹೋದ ಪರಿಸ್ಥಿತಿಯಲ್ಲಿ ವ್ಯಕ್ತಿತ್ವದ ಅಭಿವೃದ್ಧಿಯಾಗಲಿ, ವೈಯಕ್ತಿಕ ಸಾಧನೆಯಾಗಲಿ ಸಾಧ್ಯವಾಗುವುದಿಲ್ಲ. ಅದರಲ್ಲೂ ಲೈಂಗಿಕತೆ ಪ್ರತಿ ವ್ಯಕ್ತಿಯ ವ್ಯಕ್ತಿತ್ವದ ಎಳೆ, ಸಂತಾನಾರೋಗ್ಯವನ್ನು ಚರ್ಚಿಸುವ ಪ್ರಸಂಗದಲ್ಲಿ ಇದನ್ನು ವಿಸ್ತೃತವಾಗಿ ವಿವರಿಸಿಕೊಳ್ಳುವುದು ಅತ್ಯಾವಶ್ಯಕ.
ಲೈಂಗಿಕತೆಯ ಕುರುಹು ಸಿಗುವುದು ಭ್ರೂಣಧ ಹಂತದಿಂದ ಲಿಂಗ ಪತ್ತೆಯಾದ ನಂತರ ಅದು ಹೆಣ್ಣೋ – ಗಂಡೋ ಎಂದು ತಿಳಿಯುವ ಮೂಲಕ ಹೆಣ್ಣು ಭ್ರೂಣಧ ಗರ್ಭಪಾತಕ್ಕೆ ಸಮಾಜ ವ್ಯವಸ್ಥೆ ಮುಂದಾಗುತ್ತಿದೆ. ಮಹಿಳಾ ಲೈಂಗಿಕತೆಯ ಮೇಲಿನ ಈ ಆಕ್ರಮಣವು ಆರಂಭವಾದ ಹಂತದಿಂದ ಅವಳ ಸಾವಿನವರೆಗೂ ವಿವಿಧ ಆಯಾಮಗಳಲ್ಲಿ ಸಾಗುತ್ತಲೇ ಇರುತ್ತದೆ. ಮಹಿಳೆಯ ಪ್ರಾಬಲ್ಯದ ಪ್ರತೀಕವಾದ ಈ ಲೈಂಗಿಕತೆಯನ್ನು ಗುರುತಿಸಿದ ಪಿತೃ ಸಂಸ್ಕೃತಿಯು ಇದರ ಮೇಲಿನ ಆಕ್ರಮಣದಿಂದ ಸಮಸ್ತ ಮಹಿಳಾ ಅಭಿವೃದ್ಧಿಯನ್ನು ತಡೆ ಹಿಡಿಯುವ ಅಸ್ತ್ರವಾಗಿ ಇದನ್ನು ಬಳಸಲಾಗುತ್ತಿದೆ. ಲೈಂಗಿಕ ಆಕ್ರಮಣದ ಪ್ರಮುಖ ವ್ಯವಸ್ಥೆಗಳೆಂದರೆ ವಿವಾಹ ಮತ್ತು ವೇಶ್ಯಾವೃತ್ತಿ. ಇವುಗಳಲ್ಲಿ ಭಿನ್ನತೆಯಿದೆಯಾದರೂ ಉದ್ದೇಶ ಮಾತ್ರ ಒಂದೇ ಆಗಿರುವುದಾದ್ದರಿಂದ, ಗಾಂಧೀಜಿಯವರು ಇವೆರಡರಲ್ಲೂ ನಡೆಯುವುದು ಆಕ್ರಮಣವೇ ಆಗಿದೆ ಎಂದಿದ್ದಾರೆ.
ಆದ್ದರಿಂದ ಸ್ತ್ರೀವಾದ ಮತ್ತು ಮಹಿಳಾ ಅಧ್ಯಯನಗಳು ಲೈಂಗಿಕತೆ ಮಹಿಳೆಯರ ಪಾಲಿಗೆ ಏನು? ಸಮಾಜ ಏಕೆ ಮಹಿಳಾ ಲೈಂಗಿಕತೆಯ ಮೇಲೆ ಆಕ್ರಮಣವೆಸಗುತ್ತಿದೆ. ಈ ಆಕ್ರಮಣದ ಸ್ವರೂಪಗಳೇನು? ಅದಕ್ಕೆ ಶೋಧಿಸಿಕೊಳ್ಳಬೇಕಾದ ಸೂಕ್ತ ಪರಿಹಾರಗಳು ಯಾವವು ಎಂಬುದನ್ನು ಚರ್ಚೆಗೊಳಪಡಿಸಿಕೊಳ್ಳುತ್ತಿದೆ. ಬಹುಪಾಲು ಸನ್ನಿವೇಶದಲ್ಲಿ ಹೆಣ್ಣೇ ಮಾನಸಿಕವಾಗಿ ಈ ಸಾಮಾಜಿಕ ನಿಯಮಗಳಿಗೆ ಬದ್ಧವಾಗಿರುವಂತೆ ಅವಳನ್ನು ತರಬೇತುಗೊಳಿಸಲಾಗಿದೆ. ತನ್ನ ಬದುಕು ಇಷ್ಟೇ ಎಂಬಂತಹ ವಿಸ್ಮೃತಿಯಲ್ಲಿರುವುದು ಒಂದು ಬಗೆಯಾದರೆ, ಇದರಿಂದ ಪಲಾಯನ ಮಾಡಲು, ಪ್ರತಿರೋಧಿಸಲು ಸಾಧ್ಯವಾಗದಂತಹ ಸಂಕೀರ್ಣತೆಯನ್ನು ವ್ಯವಸ್ಥೆ ಸೃಷ್ಟಿಸಿದೆ. ಇದೇ ಸಮಾಜ ಗಂಡಿಗೆ ನೀಡುವ ಸಂಪೂರ್ಣ ಸ್ವಾತಂತ್ರ್ಯದ ಹಕ್ಕನ್ನು ಎಲ್ಲಿಯೂ ಅನೈತಿಕವೆಂದು ವ್ಯಾಖ್ಯಾನಿಸುವುದಿಲ್ಲ. ಬದಲಿಗೆ ಕೆಲವು ಆಕ್ರಮಣಗಳಿಗೆ ಪ್ರತ್ಯುತ್ತರವಾಗಿ ಹೆಣ್ಣು ಧರಿಸುವ ಉಡುಪುಗಳನ್ನು ನಿಯಂತ್ರಿಸಲು ಹೋಗುವುದು, ಇತ್ಯಾದಿಗಳೆಲ್ಲವುಗಳ ಮೂಲಕ ಗಂಡಸಿನ ಆಕ್ರಮಣಕ್ಕೆ ಅಲಿಖಿತ ಪರವಾನಗಿಯನ್ನು ಒದಗಿಸಿದೆ. ಅಲ್ಲದೆ ಹೆಣ್ಣು ತನ್ನನ್ನು ತಾನು ಪ್ರತಿ ಹಂತದಲ್ಲೂ ಬಂಧಿಸಿಕೊಳ್ಳುವ ಅನಿವಾರ್ಯತೆಯನ್ನು ಹುಟ್ಟುಹಾಕುತ್ತಿದೆ. ಹೆಣ್ಣು-ಗಂಡಿನ ಮಿಲನದಲ್ಲಿ ದೈಹಿಕ ಬದಲಾವಣೆಯ ಸ್ಥಿತಿ ಹೆಣ್ಣಿಗೆ ಪ್ರಕೃತಿ ಸೃಷ್ಟಿಸಿದೆ.
ಪ್ರಾಕೃತಿಕವಾಗಿ ನಿರ್ಬಂಧವಿಲ್ಲದ ಈ ಸಂಗತಿ ಇವುಗಳಿಗೆ ತಡೆಯಾಗುವುದಿಲ್ಲ. ಆದರೆ ಸಾಮಾಜಿಕ ವ್ಯವಸ್ಥೆಯಲ್ಲಿನ ನೈತಿಕ – ಅನೈತಿಕ ವ್ಯಾಖ್ಯಾನಗಳು ಹೆಣ್ಣನ್ನು ಹೆಜ್ಜೆ-ಹೆಜ್ಜೆಗೂ ನಿಯಂತ್ರಣಕ್ಕೊಳಪಡಿಸುತ್ತಿವೆ. ಹೆಣ್ಣಿನ ನೈತಿಕ ಜವಾಬ್ದಾರಿಯನ್ನು ಕಟ್ಟುನಿಟ್ಟಾಗಿಸಿದ ಸಮಾಜ ವ್ಯವಸ್ಥೆ ಸಭ್ಯ ನಾಗರೀಕತೆಯ ಹೆಸರಿನಲ್ಲಿ ನಡೆಸುವ ಸೌಂದರ್ಯ ಸ್ಪರ್ಧೆ, ವೇಶ್ಯಾವೃತ್ತಿಯಂತಹ ವ್ಯಾಪಾರೀಕರಣದ ಸಂಗತಿಗಳು ಗಂಡಿನ ಸ್ವೇಚ್ಛಾಚಾರವನ್ನು ಪೋಷಿಸುವುದರ ಕುರಿತಾಗಿ ರೂಪುಗೊಂಡಿದ್ದು ಎಲ್ಲಿಯೂ ಅನೈತಿಕವಾದುದೆನಿಸುವುದಿಲ್ಲ. ಬಹುಪಾಲು ಸಂದರ್ಭದಲ್ಲಿ ಅತ್ಯಾಚಾರದ ಚರ್ಚೆಗಳು ಬಂದಾಗ ಹೆಣ್ಣಿನ ಉಡುಪನ್ನು ದೂಷಿಸುವ ಸಮಾಜ, ಅದೇ ಹೆಣ್ಣನ್ನು ಸೌಂದರ್ಯ ಸ್ಪರ್ಧೆಯಲ್ಲಿ, ಮಾಧ್ಯಮಗಳಲ್ಲಿ ಬಳಸುವ ಪರಿ, ಆಯ್ಕೆಯ ಮಾನದಂಡಗಳಿಗೆ ಉತ್ತರಿಸುವ ಗೋಜಿಗೆ ಹೋಗದಿರುವುದು ಹೆಣ್ಣನ್ನು ತನ್ನ ಅಗತ್ಯದ ಸರಕಾಗಿ ಬಳಸುವ ಉದ್ದೇಶವಷ್ಟೆ.
ಹೆಣ್ಣಿನ ದೇಹದ ಪ್ರತಿಯೊಂದು ಭಾಗವು ಹೇಗಿರಬೇಕೆಂದು ಪುರುಷನೇ ನಿರ್ಧರಿಸುವ ಸೌಂದರ್ಯ ಸ್ಪರ್ಧೆಯನ್ನು ಒಂದು ಕಲೆಯೆಂದು ಸಾಬೀತುಗೊಳಿಸಲಾಗಿದೆ. ನೈಜ ಸೌಂದರ್ಯವನ್ನು ಗುರುತಿಸದ ಇಂಥ ಸ್ಪರ್ಧೆಗಳು ಪುರುಷನ ದೃಷ್ಟಕೋನಕ್ಕನುಗುಣವಾಗಿ ಕಾಮಲಾಲಸೆಯಿಂದ ಭಾವ-ಭಂಗಿಗಳನ್ನು ನಿರ್ಧರಿಸುವ ಈ ಬಗೆಯಲ್ಲಿ ಲೈಂಗಿಕತೆಯ ಮಾರಾಟವಾಗುತ್ತಿದೆ. ಲೈಂಗಿಕತೆಯ ಅರ್ಥ, ವ್ಯಾಖ್ಯಾನವು ಸಮಾಜದಲ್ಲಿ ಅದು ಬಳಕೆಗೊಳ್ಳುವ ಬಗೆಗಳೆಲ್ಲವೂ ಸಹ ಮಹಿಳೆಯ ವ್ಯಕ್ತಿತ್ವವನ್ನು ಅಡವಿಡುವಂತಿವೆ. ಸದಾ ಸರ್ವದಾ ಹೆಣ್ಣಿನ ಲೈಂಗಿಕತೆ ಪುರುಷನ ನಿಯಂತ್ರಣಕ್ಕೊಳಪಡಿಸಲಾಗುತ್ತಿದೆ. ಅವಳ ಆತ್ಮಾಭಿಮಾನವನ್ನು ಕುಗ್ಗಿಸುವಂತಾದ ವ್ಯಾಖ್ಯಾನಗಳು ಅವಳನ್ನು ದೌರ್ಬಲ್ಯದ ಪ್ರತೀಕವಾಗಿಸುತ್ತಿರುವುದು ಸಮಾಜ ವ್ಯವಸ್ಥೆ. ಹೆಣ್ಣಿನ ವ್ಯಕ್ತಿತ್ವ ನಿರ್ಣಯದಲ್ಲಿ ಲೈಂಗಿಕತೆ ಮತ್ತು ಸಮಾಜದ ಪಾತ್ರ ಬಲು ದೀರ್ಘವಾದುದು. ಆದ್ದರಿಂದ ಇವುಗಳೆಲ್ಲವನ್ನು ಪುನರ್ ವ್ಯಾಖ್ಯಾನಿಸುವತ್ತ ಸಾಗಬೇಕಾಗಿದೆ. ಇದರ ಮುಂದುವರಿಕೆಯಾಗಿ ಕಂಡುಬರುವುದೇ ತಾಯ್ತನದ ಹಂತ.
ತಾಯ್ತನ: ಲೈಂಗಿಕತೆ ಹೆಣ್ಣಿನಲ್ಲಿ ಅಡಕಗೊಂಡಿರುವ ಒಂದು ಶಕ್ತಿಯಾದರೆ, ತಾಯ್ತನ ಈ ಲೈಂಗಿಕತೆ ಬಳಕೆಗೊಂಡಾಗ ಫಲಿಸಬಹುದಾಂತಹ ಒಂದು ಪರಿಣಾಮ. ಪ್ರಾಕೃತಿಕವಾಗಿ ತಾಯ್ತನವೆನ್ನುವುದು ಉತ್ಪಾದಕ ಕ್ರಿಯೆ. ಹೆಣ್ಣು ಸಂಪೂರ್ಣ ಕ್ರಿಯಾತ್ಮಕವಾಗಿ ಈ ಕ್ರಿಯೆಯಲ್ಲಿ ತೊಡಗಿಸಿಕೊಳ್ಳಬೇಕಾಗುತ್ತದೆ ಹಾಗೂ ಇದು ದೀರ್ಘಾವಧಿಯನ್ನು ಬಯಸುವ ಹಂತ. ಹೆಣ್ಣು-ಗಂಡು ಇಲ್ಲಿ ಬಂಡವಾಳ ಹೂಡಿದರೂ ಶ್ರಮದ ಸಂಗತಿಯಲ್ಲಿ ಬಹುಪಾಲು ಹೆಣ್ಣಿನದೇ ಆಗಿದೆ. ಯಾವುದೇ ಉತ್ಪಾದನೆಯ ಮೇಲೆ ಸಮಾಜದಲ್ಲಿ ಹಕ್ಕಿರುವುದು ಗಂಡಸಿಗೆ ಮಾತ್ರ. ಹೆಣ್ಣು ನಿರಂತರ ದುಡಿಮೆಯಲ್ಲಿ ತೊಡಗುವುದಾದರೂ ಒಡೆತನ, ಹಕ್ಕು ಮಾತ್ರ ಗಂಡಸಿನದೇ ಆಗಿದೆ. ಪ್ರಾಕೃತಿಕವಾದ ತಾಯ್ತನದಲ್ಲಿ ಸಮಾಜದ ಪಾತ್ರ ಅಗತ್ಯವಿಲ್ಲ. ಆದರೆ ಸಾಮಾಜಿಕವಾದ ವ್ಯಾಖ್ಯಾನದಲ್ಲಿ ತಾಯ್ತನದ ಅರ್ಥವೇ ಭಿನ್ನವಾಗಿದೆ. ಸಮಾಜ ನಿರ್ಮಿಸಿದ ಚೌಕಟ್ಟಿನಡಿಯಲ್ಲಿ ಮಗುವನ್ನು ಹೆತ್ತಾಗ ಆ ತಾಯ್ತನಕ್ಕೆ ಮನ್ನಣಡಯಿದೆ. ಹಾಗೆಯೇ ತಾಯ್ತನದ ಎಲ್ಲ ಕರ್ತವ್ಯಗಳನ್ನು ಪಾಲಿಸುವುದು ಹೆಣ್ಣಿಗೆ ಮಾತ್ರ ಹೇರಲಾಗಿದೆ. ಹೀಗೆ ಸಮಾಜ ಒಪ್ಪಿತ ಮತ್ತು ನಿರಾಕೃತ ತಾಯ್ತನಗಳೆರಡಲ್ಲೂ ಆಗುವ ನಷ್ಟ ಕೇವಲ ಹೆಣ್ಣಿಗೆ ಮಾತ್ರ ಸೀಮಿತವಾಗಿದೆ. ಸಮಾಜದಲ್ಲಿ ತಾಯ್ತನಕ್ಕೆ ಎಲ್ಲಿಲ್ಲದ, ಮನ್ನಣೆಯಿದೆಯೆಂಬುದು ವೈಭವೀಕರಣದ ಸಂಗತಿಯಷ್ಟೆ. ಹೆಣ್ಣಿನ ಲೈಂಗಿಕತೆಯ ಮೇಲೆ ಹೇರುವ ಇನ್ನೊಂದು ಬಗೆಯ ನಿರ್ಬಂಧವೇ ತಾಯ್ತನ. ಮೂಲಭೂತವಾಗಿ ‘ತಾಯ್ತನ’ಕ್ಕೆ ಸಿಗುತ್ತಿರುವ ಗೌರವವು ನೈಜತೆಯನ್ನು ಮೀರಿದ್ದು, ಹುಸಿಗೌರವವು, ಭ್ರಮೆಯು ಆಗಿದೆ. ಅಲ್ಲದೆ ಇದು ಹೆಣ್ಣಿಗೆ ಸಿಗಬೇಕಾದ ಸಹಜ ಸ್ವಾತಂತ್ರ್ಯವನ್ನೆ ಬಂಧನವಾಗಿಸಿದೆ. “ತಾಯಿ ದೇವರು” ಎಂಬುದಾದರೆ ಇಲ್ಲಿ ಎಲ್ಲ ತಾಯಂದಿರಿಗೂ ಗೌರವವಿದೆಯೇ? ಮೇಲ್ನೊಟದಲ್ಲಿ ಹಿರಿಮೆಯ ಗರಿಯಾದ ತಾಯ್ತನ, ವಾಸ್ತವದಲ್ಲಿ ಮಹಿಳಾ ಲೈಂಗಿಕತೆಯನ್ನು ನಿರಂತರವಾಗಿ ಪ್ರಶ್ನಿಸುವ, ಆಕ್ರಮಿಸುವ ಅತ್ಯಂತ ನಯಗಾರಿಕೆಯ ರೂಪವಾಗಿದೆ. ತಾಯ್ತನ – ಲೈಂಗಿಕತೆಯೆರಡು ಪ್ರಾಕೃತಿಕವಾಗಿ ವರವಾದರೂ, ಸಾಮಾಜಿಕವಾಗಿ ಶಾಪವಾಗಿದೆ. ಪಿತೃ ಚಿಂತನೆಯಲ್ಲಿ ಮಹಿಳೆಯನ್ನು ನಿಯಂತ್ರಿಸಲು, ಅವಳ ವ್ಯಕ್ತಿತ್ವವನ್ನು ದಮನಗೈಯಲು ಬಳಸುವ ಆಯುಧಗಳಾಗಿವೆ. ತಾಯ್ತನವೆಂಬುದು ಹುಸಿಗೌರವ, ಬಂಜೆತನವೆಂಬುದು ಹೆಣ್ಣನ್ನು ಶೋಷಿಸಲು ಬಳಸುವ ಅಸ್ತ್ರವಾಗಿದೆ. ಬಂಜೆತನ ಯಾರಿಂದ? ಯಾವಾಗ? ಏಕೆ? ಸಂಭವಿಸುತ್ತದೆ ಎಂಬಂತಹ ಸಂಗತಗಳಿಗೆ ಉತ್ತರಗಳನ್ನು ಕಂಡುಕೊಳ್ಳುವತ್ತ ಯೋಚಿಸದ ಸಮಾಜವು ಹೆಣ್ಣನ್ನು ಸಂಪೂರ್ಣವಾಗಿ ಕುಗ್ಗಿಸಲು ಯತ್ನಿಸುತ್ತಲೇ ಇದೆ.
ಬದುಕಿನುದ್ದಕ್ಕೂ ವ್ಯವಸ್ಥೆ ತಾಯ್ತನಕ್ಕೆ ಒಡ್ಡುವ ಸವಾಲುಗಳನ್ನು ಬಿಡಿಸುವುದರಲ್ಲಿಯೇ ಹೆಣ್ಣಿನ ಜೀವನವು ಸವೆದು ನಲುಗಿ ಹೋಘುತ್ತಿದೆ. ಸಂತಾನಾರೋಗ್ಯದ ಮೇಲೆ ಬೀಳುವ ಪ್ರಭಾವವನ್ನು ಗುರಿಯಿಟ್ಟುಕೊಂಡಾಗ, ಅದರ ಆಕ್ರಮಣ ಲೈಂಗಿಕತೆ ಮತ್ತು ತಾಯ್ತನದ ಮೇಲಾಗುತ್ತದೆ. ಏಕೆಂದರೆ ಉಳಿದೆಲ್ಲ ಸಂಗತಿಗಳು ಕಳೆದುಕೊಂಡರೆ ಪಡೆದುಕೊಳ್ಳಬಹುದು, ಆದರೆ ಈ ಎರಡು ಸಂಗತಿಗಳು ಕಳೆದು ಹೋದರೆ ವ್ಯಕ್ತಿತ್ವವೇ ಕಳೆದು ಬಿಡುವುದೆಂಬಂತಹ ಅಪಾಯಕಾರಿ ಸನ್ನಿವೇಶವನ್ನು ವ್ಯವಸ್ಥೆ ನಿರ್ಮಿಸಿದೆ. ಮಹಿಳೆಯ ಈ ಎರಡು ಶಕ್ತಿಗಳು ಸಮಾಜದ ಇತರ ವಲಯಗಳಲ್ಲಿ ಪ್ರವೇಶ ಪಡೆದರೂ, ಇವುಗಳ ನಿರ್ಬಂಧದಿಂದ ಹೆಣ್ಣು ಹೊರತಾಗಿರಲೂ ಸಾಧ್ಯವಿಲ್ಲ. ತಾಯ್ತನದ ಹುಸಿ ಗೌರವವನ್ನು ಘನತೆಯ ಬಲಗಳನ್ನು ಸೃಷ್ಟಿಸಿ, ಆ ಮೂಲಕ ಮಹಿಳೆಯನ್ನು ನಿರ್ಬಂಧಿಸುತ್ತದೆ. ಮಹಿಳೆಗೆ ಎಲ್ಲ ಸಂಪನ್ಮೂಲಗಳಿಂದ ದೂರವಿರಿಸುವ ಪಿತೃಚಿಂತನೆಯ ಉದ್ದೇಶವು, ಅವಳಿಗೆ ಆಸ್ತಿ ಹಕ್ಕನ್ನು ನಿರಾಕರಿಸುವುದು, ವಂಶದ ಪರಿಕಲ್ಪನೆ ಮೂಲವಾಗಿ ಉತ್ಪಾದನೆ ತಾಯಿಯಿಂದ ತಂದೆಗೆ ವರ್ಗವಾದ್ದರಿಂದ ಅದು ಪಿತೃವ್ಯವಸ್ಥೆಯ ಬಲವಾಗಿದೆ. ಲೈಂಗಿಕತೆಯಂತೆ ತಾಯ್ತನವು ಬಾಹ್ಯ ಆಕ್ರಮಣಕ್ಕೆ ಸದಾ ಸಿಗುವ ಸಂಗತಿಯಲ್ಲದೆ, ತಿಂಗಳುಗಟ್ಟಲೆ ಅವಳ ದೇಹದಲ್ಲಿ ನಡೆಯುವ ಕ್ರಿಯೆ.
ಮಗುವು ವಯಸ್ಕ ಹಂತಕ್ಕೆ ತಲುಪಿದಾಗ ತಂದೆಯ ಮಾತಿಗೆ ಮಾತ್ರ ಬೆಲೆಯಿರುತ್ತದೆ. ವ್ಯವಸ್ಥೆಯಲ್ಲಿನ ಯಾವುದೇ ವಿಚಾರದಲ್ಲಿಯ ಗಂಡಸಿನ ದುಡಿಮೆ ಮಾತ್ರ ಪರಿಗಣಿತವಾಗುತ್ತದೆ. ಆಗಿರುತ್ತದೆ. ದೈನಂದಿನ ವರ್ತನೆಗಳಿಂದ ತಂದೆ-ಪ್ರಧಾನ; ತಾಯಿ-ಅಧೀನವೆಂಬುದು ನಿರಂತರ ತರಬೇತಿಯಂತಾಗುತ್ತದೆ. ಮಕ್ಕಳಿಗೆ ಭಾಷಾ ಬಳಕೆಯಂತಹ ಸಂಗತಿಗಳು ಮೊದಲುಗೊಂಡು ಎಲ್ಲವು ಪಿತೃಕೇಂದ್ರಿತವಾಗಿವೆ. ಸಣ್ಣ-ಪುಟ್ಟ ಚಿಂತನೆಗಳು ಸಾಮಾಜಿಕ ವರ್ತನೆಯ ಅಭಿವ್ಯಕ್ತಿಯಾಗಿದೆ. ತಾಯ್ತನದ ಗೌರವ, ಹೊಗಳಿಕೆ ಎಲ್ಲವು ನಿರಾಳತೆಯಲ್ಲದೆ, ಅದರ ಹಿಂದೆ ಅಡಗಿರುವ ಕಾರ್ಯತಂತ್ರವಾಗಿದೆ. ಹೆಣ್ಣು ತಾನೇ ತಾನಾಗಿ ಈ ಕಾರ್ಯದಲ್ಲಿ ತಲ್ಲೀನಳಾಗುವಂತೆ ಬೌದ್ಧಿಕವಾಗಿ ಅವಳನ್ನು ಸಿದ್ಧಗೊಳಿಸಬೇಕಾಗುತ್ತದೆ. ಇದು ನಿರಂತರವಾಗಿ ತಾಯಿ ತನ್ನ ಮಕ್ಕಳಲ್ಲಿಯೂ ಪುರುಷ ಚಿಂತನೆಗಳನ್ನು ರೂಢಿಸುತ್ತಾಳೆ. ಇಲ್ಲಿ ಹೆಣ್ಣು ಶೋಷಿತಳು ಹಾಗೂ ಶೋಷಣೆಯ ಮಧ್ಯವರ್ತಿಯು ಆಗಿರುತ್ತಾಳೆ.
ಕೌಟುಂಬಿಕ ಚಟುವಟಿಕೆಗಳೆಲ್ಲವೂ ಹೆಣ್ಣನ್ನು ನಿರ್ಬಂಧಿಸುತ್ತಲೆ ಬರುತ್ತಿವೆ. ತಾಯ್ತನದ ಹುಸಿ ವೈಭವೀಕರಣವು ಹೆಣ್ಣನ್ನು ತ್ಯಾಗ ಮತ್ತು ದುಡಿಮೆಗೆ ಹಚ್ಚಲು ಬಳಸುವ ತಂತ್ರವಷಟೇ. ಸಾಮಾಜಿಕ ಚಿಂತನೆ ಮತ್ತು ವಿಚಾರಗಳು ಮಹಿಳೆಯ ಸಮಸ್ತ ಬದುಕಿನ ಮೇಲೆ ಹಿಡಿತವನ್ನು ಸಾಧಿಸಿವೆ. ಸಾಮಾಜಿಕ ಸಮಸ್ಯೆಗಳಿಂದಾಗಿ ಸಹಜ ಪ್ರಕ್ರಿಯೆಗಳ ನಿರ್ಬಂಧದಿಂದಾಗಿ ಹೆಣ್ಣಿನ ದೇಹ-ಮನಸ್ಸುಗಳು ಅಪಾಯಕ್ಕೆ ಸಿಲುಕಿ ನರಳುತ್ತಿವೆ. ಹೆಣ್ಣು ತನ್ನದೇ ಆಸ್ತಿಯ (ಲೈಂಗಿಕತೆ-ತಾಯ್ತನ)ನ್ನು ತನ್ನದೇ ಭೂಮಿ (ದೇಹ)ಯನ್ನು ಒತ್ತೆ ಇಡುವಂತಾಗಿ ಹಿಡಿ ಅನ್ನಕ್ಕಾಗಿ ಪರದಾಡುತ್ತಾ ಕುಳಿತುಕೊಳ್ಳುವುದು, ಸಮಾಜವು ಅವಳ ಶಕ್ತಿಯನ್ನು ಸಾಮಾಜಿಕ ನಿಯಂತ್ರಣಕ್ಕೆಳೆದುಕೊಂಡು ಅವುಗಳನ್ನು ಅವಳಿಗೆ ಶಾಪವೆಂಬಂತಾಗಿಸಿವೆ.
ಹೆಣ್ಣಿನ ಸಂಪೂರ್ಣ ವ್ಯಕ್ತಿತ್ವವನ್ನು ಕಬಳಿಸುವ ತಾಯ್ತನದ ಹುಸಿ ವೈಭವೀಕರಣಕ್ಕೆ ಮರುಳಾಗಿ ತನ್ನ ಬದುಕೇ ಕಳೆದು ಹೋದರು ಅರಿವಿಗೆ ಬಾರದಂತಹ ವಿಸ್ಮೃತಿಯನ್ನು ಹೆಣ್ಣಿಗೆ ವ್ಯವಸ್ಥೆ ಸೃಷ್ಟಿಸಿದೆ. ಹಾಗಾಗಿ ಸ್ತ್ರೀವಾದ-ಮಹಿಳಾ ಅಧ್ಯಯನಗಳು ಮೂಲಭೂತವಾಗಿ ಎತ್ತುತ್ತಿರುವ ಪ್ರಶ್ನೆಗಳು ಪಿತೃ ವ್ಯವಸ್ಥೆಯ ಬೇರನ್ನು ಅಲುಗಾಡಿಸುತ್ತಿರುವುದರಿಂದ, ಇವುಗಳ ಮೇಲೆ ಪ್ರಹಾರಗಳು ನಡೆಯುತ್ತಿವೆ. ಸ್ತ್ರೀವಾದ-ಮಹಿಳಾ ಅಧ್ಯಯನಗಳು ನೆಮ್ಮದಿ ಕೆಡಿಸುವಂತಹ, ಕುಟುಂಬವನ್ನು ಛಿದ್ರಗೊಳಿಸುವಂತಹ, ಪುರುಷ ದ್ವೇಷಿ ಚಿಂತನೆಯೆಂಬ ಅಪಪ್ರಚಾರಕ್ಕೀಡು ಮಾಡಲಾಗುತ್ತಿದೆ. ಹೀಗೆ ಲೈಂಗಿಕತೆ ಮತ್ತು ತಾಯ್ತನಗಳೆರಡು ಪ್ರಾಕೃತಿಕವಾದರೆ ವಿವಾಹವೆಂಬುದು ಸಂಪೂರ್ಣ ಸಮಾಜ ನಿರ್ಮಿತವಾಗಿದೆ. ಸ್ವಚ್ಛಂಧತೆಯನ್ನು ಕಲ್ಪಿಸುವ ಪ್ರಾಕೃತಿಕ ಸಂಗತಿಗಳೆರಡನ್ನು ನಿಯಂತ್ರಣಕ್ಕೊಳಪಡಿಸುವುದು ವಿವಾಹ ಸಂಸ್ಥೆ ರೂಪಿಕೆಯ ಮೂಲ ಉದ್ದೇಶವಾಗಿದೆ.
ವಿವಾಹ: ಲೈಂಗಿಕತೆ-ತಾಯ್ತನವನ್ನು ನಿರ್ಬಂಧಿಸಲು ಜಾರಿಯಾದ ವ್ಯವಸ್ಥೆಯ ವಿವಾಹ, ಹೆಣ್ಣಿನ ಲೈಂಗಿಕತೆ, ತಾಯ್ತನದ ಶಕ್ತಿಯನ್ನು ಗಂಡಿನ ಅಧೀನಕ್ಕೊಳಪಡಿಸುವಲ್ಲಿ ವಿವಾಹವು ಬಹುಮುಖ್ಯ ಪಾತ್ರವನ್ನು ವಹಿಸುತ್ತಿದೆ. ಮುಕ್ತ ಲೈಂಗಿಕತೆಗೆ ನೈಸರ್ಗಿಕವಾಗಿ ಅವಕಾಶವಿದೆಯಾದರೆ ಇಲ್ಲಿ ಗಂಡು ದುರ್ಬಲತೆಯನ್ನು ಅನುಭವಿಸುವುದು ಸಹಜವಾಗಿದೆ. ಯಾಕೆಂದರೆ ಹೆಣ್ಣು ಬಹುದೀರ್ಘಕಾಲ ಈ ಪ್ರಕ್ರಿಯೆಯಲ್ಲಿ ಗೋಚರವಾಗುವುದು, ಅಲ್ಲದೆ ಈ ಮೂಲಕ ಅವಳಲ್ಲಾಗುವ ದೈಹಿಕ ಪರಿವರ್ತನೆಗಳಿಂದಾಗಿ ತಾಯಿಯ ಚಹರೆ ಸುಲಭವಾಗಿ ಗುರುತಿಸಬಹುದಾಗಿದೆ. ಒಂದು ಗಂಡು-ಹೆಣ್ಣಿನ ನಡುವೆ ನಡೆಯುವ ಮಿಲನವನ್ನು ಪುರುಷ ಚಿಂತನೆ ಒಪ್ಪದೇ ಹೆಣ್ಣು ಸಂಪೂರ್ಣವಾಗಿ ಒಂದು ಗಂಡಿಗೆ ನಿಷ್ಠವಾಗಿರಬೇಕೆಂದು ರೂಪಿತವಾದ ಸಂಸ್ಥೆಯೇ ವಿವಾಹ. ಇದರಲ್ಲಿನ ನಿಯಮಗಳು ಗಂಡಿಗೂ ಅನ್ವಯಿಸುವುದಾದಲ್ಲಿ ಸಂಘರ್ಷ, ಸಮಸ್ಯೆಗಳು ಕಾಣಿಸಿಕೊಳ್ಳುತ್ತಿರಲಿಲ್ಲ. ಆದರೆ ಹೀಗಾಗದೆ ಹೆಣ್ಣಿನ ಚಲನಶೀಲತೆ ಹಾಗೂ ಲೈಂಗಿಕತೆಯ ಮೇಲೆ ಹಕ್ಕು ಸಾಧಿಸಲು ಒಂದು ಹೆಣ್ಣು ಒಂದು ಗಂಡನ್ನು ವಿವಾಹವಾಗುವಂತಾಯಿತು. ವಾರಸುದಾರಿಕೆ, ವಂಶದ ಹಕ್ಕು, ಆಸ್ತಿ ಹಕ್ಕುಗಳೆಲ್ಲವುಗಳ ಕುರಿತು ಆಲೋಚಿಸ ಹೊರಟ ಪುರುಷ ಚಿಂತನೆ ಮಹಿಳೆಯ ಅಸ್ತಿತ್ವವನ್ನು ದಮನಗೈಯಲು ಅವಳಿಗಿರುವ ಹಕ್ಕುಗಳೆಲ್ಲವನ್ನು ಕಸಿದುಕೊಳ್ಳಲು ಮುಂದಾಯಿತು.
ವಿವಾಹ ಮಹಿಳಾ ಬದುಕಿನ ಅತ್ಯಂತಿಕ ಸಂಗತಿಯೆಂಬಂತೆ ಸಮಾಜ ವ್ಯವಸ್ಥೆಯಲ್ಲಿನ ಚಿಂತನೆಗಳು ಬೆಳೆದು ಬಂದವು. ಹೀಗೆ ಅನಿವಾರ್ಯತೆಯನ್ನುಂಟು ಮಾಡುವ ವಿವಾಹ ಸಂಸ್ಥೆಯಲ್ಲಿ ಹೆಣ್ಣಿಗೆ ತನ್ನ ಸಂಗಾತಿಯ ಆಯ್ಕೆಯ ಚರ್ಚೆಗಳು ಒಳಗೊಳ್ಳಲಿಲ್ಲ. ಹೀಗೆ ಹೆಣ್ಣಿಗೆ ಆಯ್ಕೆಯಿಲ್ಲದ, ಅವಳ ಬದುಕಿನ ಬಹುಮುಖ್ಯವಾದ ಸಂಗತಿಯಾಗಿ ವಿವಾಹವು ಕಾರ್ಯನಿರ್ವಹಿಸುತ್ತಿದೆ. ಈ ಕಾರಣದಿಂದಲೇ ಹೆಣ್ಣು ತಾನು ಭೂಮಿಗೆ ಬಂದ ತಕ್ಷಣವೇ ತನ್ನ ನೆಲೆಯನ್ನು ಕಳೆದುಕೊಳ್ಳುವಂತಾಯಿತು. ಹುಟ್ಟಿದ ಮನೆಯಲ್ಲಿ ಕೆಲವು ದಿನಗಳ ಕಾಲ ಅತಿಥಿಯಂತಾದ ಹೆಣ್ಣು ಹೆತ್ತವರಿಗೆ ಹೊರೆಯೆನಿಸುವುದು ಪ್ರಾರಂಭವಾಯಿತು. ಹೆಣ್ಣನ್ನು ವಿವಾಹ ಮಾಡಿ ಇನ್ನೊಂದು ಕುಟುಂಬಕ್ಕೆ ಸಾಗಿಸುವುದೇ ಸಾಮಾಜಿಕವಾಗಿ ಹೆತ್ತವರ ಆದ್ಯ ಕರ್ತವ್ಯವಾಯಿತು. ಆದರೆ ಹೀಗೆ ಅತಿಥಿಯಾದ ಹೆಣ್ಣು ಮುಂದೆ ಹೋಗುವ ಕುಟುಂಬದಲ್ಲಿ ಹೊರಗಿನಿಂದ ಬಂದವಳೆಂದು ಅಲ್ಲಿಯೂ ಕೂಡ ಭದ್ರವಾದ ನೆಲೆಯನ್ನು ಕಳೆದುಕೊಳ್ಳಬೇಕಾಯಿತು. ಅವಳು ಅಲ್ಲಿ ವಿವಾಹದ ಎಲ್ಲ ನಿಯಮಗಳನ್ನು ಪಾಲಿಸುವಾಗಲೂ ತನ್ನದೆಂಬ ಹಕ್ಕನ್ನು ಸಾಧಿಸುವಂತಿಲ್ಲ ಪಾಲಿಸದೇ ಇರುವಾಗಲಂತೂ ಅವಳು ಆ ಮನೆಯಿಂದ ನಿರ್ದಾಕ್ಷಿಣ್ಯವಾಗಿ ಹೊರ ಹಾಕಲ್ಪಡುತ್ತಾಳೆ. ಅಲ್ಲದೆ ಸಾಮಾಜಿಕ ಮಾನ್ಯತೆಯನ್ನು ಕಳೆದುಕೊಂಡು ಅತಂತ್ರತೆಯನ್ನು ಅನುಭವಿಸುವಂತಾಗುತ್ತದೆ. ಹಾಗಾಗಿ ತನ್ನ ರಕ್ಷಣೆ, ಭದ್ರತೆಗಾಗಿ ಅವಳು ಅಲ್ಲಿನ ಎಲ್ಲ ನಿಯಮಗಳನ್ನು ಪಾಲಿಸುತ್ತ, ಹೀನಾಯ ಸ್ಥಿತಿಯನ್ನು ಅನುಭವಿಸಿ ಅನಿವಾರ್ಯವಾಗಿ ಬಾಳಬೇಕಾಗುತ್ತದೆ.
ವಿವಾಹದ ನಿಯಮಗಳಿಗೆ ಅವಳು ಬದ್ಧಳಾಗುವಮತೆ ಬಾಲ್ಯದಿಂದಲೂ ತರಬೇತಿಯನ್ನು ನೀಡಲಾಗುತ್ತಿದೆ. ವಿವಾಹವಾಗಿ ತನ್ನ ಲೈಂಗಿಕತೆ ಮತ್ತು ತಾಯ್ತನವನ್ನು ಒತ್ತೆಯಿಡುವಂತಾಗಿ ತನ್ನ ರಕ್ಷಣೆ ಭದ್ರತೆಗಾಗಿ ಅವಳು ಪುರುಷನ ಮೇಲೆ ಅವಲಂಬಿತಳಾಗುವ ಸ್ಥಿತಿಯನ್ನು ವ್ಯವಸ್ಥೆಯಲ್ಲಿ ನಿರ್ಮಿಸಲಾಗಿದೆ. ಇನ್ನೂ ಕ್ರೂರವಾಗಿ, ಅತಿರೇಕವಾಗಿ ಹೇಳಬಹುದಾದರೆ ಹೆಣ್ಣು ಅನ್ನ, ನೀರು ಸೂರಿನ ಆಶ್ರಯಕ್ಕಾಗಿ ಗಂಡಿಗೆ ಹಾಗೂ ಅವನ ಕುಟುಂಬಕ್ಕೆ ಅಧೀನಳಾಗಿ ದಾಸಿಯಾಗುತ್ತಾಳೆ. ಈ ವಿವಾಹವೆನ್ನುವುದು ಹೆಣ್ಣಿನ ಪಾಲಿಗೆ ನಿರಾಶ್ರಿತರ ಶಿಬಿರದಂತಾಗಿದೆ. ಇಂತಹ ಶಿಬಿರಗಳಲ್ಲಿ ಯಾವುದೇ ರೀತಿಯ ಬೇಕು ಬೇಡಗಳಿಗಾಗಲಿ ಆಸ್ಪದವಿರುವುದಿಲ್ಲ. ಮೂಲಭೂತ ಅಗತ್ಯಗಳ ಪೂರೈಕೆಗಾಗಿ ಅವಳು ಎಲ್ಲ ರೀತಿಯ ಅಧೀನತೆಗೆ ಒಳಗಾಗುತ್ತಾಳೆ. ಮಹಿಳೆಯ ಎಲ್ಲಾ ಸಮಸ್ಯೆಗಳು ವಿವಾಹ ಮೂಲದಿಂದಲೆ ಹುಟ್ಟುತ್ತವೆ. ವಿವಾಹ ಸಂಸ್ಥೆ ಮಹಿಳಾ ಶೋಷಣೆಯ ಕೇಂದ್ರಬಿಂದು ಎಂಬ ತೀವ್ರವಾದಿ ಸ್ತ್ರೀವಾದಿಗಳ ತರ್ಕ ಸ್ಪಷ್ಟವಾದುದು. ವಿವಾಹ ಸಂಸ್ಥೆಯು ಪ್ರತ್ಯಕ್ಷ, ಪರೋಕ್ಷವಾಗಿ ಸಂತಾನಾರೋಗ್ಯಕ್ಕೆ ಸಂಬಂಧಿಸಿದೆ. ಏಕೆಂದರೆ ವಿವಾಹವು ಅವಳ ಲೈಂಗಿಕತೆಯನ್ನು ಕೇಂದ್ರವಾಗಿಸಿಕೊಂಡಿದೆ. ಭ್ರೂಣದ ಹಂತದಿಂದ ಸಾವಿನವರೆಗೂ ಅವಳ ಜೀವಿತಾವಧಿಯಲ್ಲಿ ಸಮಾಜ ಅವಳ ಲೈಂಗಿಕತೆಯನ್ನು ಗುರಿಮಾಡಿಕೊಂಡು ಅದನ್ನು ನಿಯಂತ್ರಿಸುವುದೆ ವಿವಾಹ ಸಂಸ್ಥೆ.
ಸಮಾಜ ವ್ಯವಸ್ಥೆಯಲ್ಲಿ ಮಹಿಳೆಯ ಸಮಸ್ಯೆಗಳೆಂದು ಕಾಣಿಸಿಕೊಳ್ಳುತ್ತಿರುವ ಭ್ರೂಣಹತ್ಯೆ, ಬಾಡಿಗೆತಾಯಿ, ದೇವದಾಸಿ ಪದ್ಧತಿ, ಅನೈತಿಕ ಹೆಣ್ಣುಮಕ್ಕಳ ಸಾಗಾಣಿಕೆ, ವೇಶ್ಯಾವೃತ್ತಿ, ವಿಚ್ಛೇದನ, ವೈಧವ್ಯ, ಕೌಟುಂಬಿಕ ದೌರ್ಜನ್ಯ, ವರದಕ್ಷಿಣೆ, ಸಾರ್ವಜನಿಕ ವಲಯದ ದೌರ್ಜನ್ಯ ಮೊದಲಾದವುಗಳ ಮೂಲ ನೆಲೆ ವಿವಾಹವೇ ಆಗಿದೆ. ಮಹಿಳಾ ಲೈಂಗಿಕತೆಯನ್ನು ನಿಯಂತ್ರಿಸಲೆಂದು ರೂಪಿತಗೊಂಡ ವಿವಾಹ ಸಂಸ್ಥೆಯು ಮಹಿಳೆಯ ಬದುಕಿನಲ್ಲಿ ಹಲವಾರು ಸಮಸ್ಯೆಗಳನ್ನು ಹುಟ್ಟು ಹಾಕುತ್ತಿದೆ, ಅಲ್ಲದೆ ಮಹಿಲೆಯ ಸಂಪೂರ್ಣ ಅಸ್ತಿತ್ವವನ್ನು ದಮನ ಮಾಡುವಲ್ಲಿ ಯಶಸ್ವಿಯಾಗುತ್ತಿದೆ.
ಸಂತಾನರೋಗ್ಯ ಮತ್ತು ತಂತ್ರಜ್ಞಾನ (೨)
ವೇದಕಾಲದ ಹೊತ್ತಿಗೆ ಸಾಂಸ್ಥಿಕ ರೂಪವನ್ನು ಪಡೆದುಕೊಂಡ ವಿವಾಹ ಸಂಸ್ಥೆಯಲ್ಲಿ ಹೆಣ್ಣಿಗೆ ಆಯ್ಕೆ ನಿರಾಕರಣೆಗೆ ಅವಕಾಶವಿತ್ತು. ವಿವಾಹ ಮೊದಲು ಗಂಡು-ಹೆಣ್ಣಿನ ಸಂಬಂಧವಾಗಿತ್ತೇ ವಿನಃ ಮನೆತನದ ಸಂಬಂಧವಾಗಿರಲಿಲ್ಲ. ಮನುವಿನ ಕಾಲಕ್ಕೆ ಬರುವ ಹೊತ್ತಿಗೆ ಅತ್ಯಂತ ಸಂಕೀರ್ಣ ಸ್ವರೂಪ ಪಡೆದುಕೊಂಡ ವಿವಾಹಸಂಸ್ಥೆಯಿಂದ ಹೆಣ್ಣಿನ ಲೈಂಗಿಕತೆ ಮತ್ತು ತಾಯ್ತತನದ ಮೇಲೆ ಸಂಪೂರ್ಣ ನಿಯಂತ್ರಣವನ್ನು ಸಾಧಿಸುವುದರ ಮೊದಲ ನೆಲೆಯೆ ಹೆಣ್ಣಿನ ನೆಲೆಯನ್ನು ನಿರಾಕರಿಸುವುದಾಗಿತ್ತು. ಪಿತೃ ವ್ಯವಸ್ಥೆಯ ಚಿಂತನೆಗಳೆಲ್ಲವೂ ಹೆಣ್ಣಿಗೆ ಅಭದ್ರತೆ, ಅರಕ್ಷತೆಯನ್ನುಂಟುಮಾಡಲು ಹಲವು ಆಯಾಮಗಳನ್ನು ಶೋಧಿಸಿದವು. ಅವುಗಳಲ್ಲಿ ಬಲಿಷ್ಠವಾದುದು ಮಹಿಳಾ ಅಸ್ತಿತ್ವದ ನಿರಾಕರಣೆಯನ್ನು ಬಯಸುವುದು. ವಿವಾಹ ಸಂಸ್ಥೆಯಡಿಯಲ್ಲಿಯೇ ಸಾಗಬೇಕಾದುದು ಸಂತಾನ ಪ್ರಕ್ರಿಯೆಯಾದ್ದರಿಂದ, ಮಹಿಳೆಯ ಸಂತಾನಾರೋಗ್ಯದ ಮೇಲೆ ಆ ಸಮಾಜದ ಪರಿಣಾಮಗಳು ಕಾಣಬಹುದಾಗಿದೆ. ಹಾಗಾಗಿ ಸಂತಾನಾ ರೋಗ್ಯದ ಚರ್ಚೆಯ ಪೂರ್ವಭಾವಿಯಾಗಿ ಈ ಸಂಗತಿಗಳನ್ನು ವಿವರಿಸಿಕೊಳ್ಳುವುದು ಅಗತ್ಯವಾಗಿದೆ.
ಸಂತನಾರೋಗ್ಯದ ಮೇಲೆ ಸಮಾಜ ಬೀರುವ ಪ್ರಮುಖ ಸಮಸ್ಯೆಗಳಾದ ಲೈಂಗಿಕತೆ, ತಾಯ್ತನ, ವಿವಾಹ ಸಂಪೂರ್ಣವಾಗಿ ಸಾಮಾಜಿಕ ನೆಲೆಯಲ್ಲಿಟ್ಟು ನೋಡಿದಾಗ ಅಲ್ಲಿನ ಸಮಸ್ಯೆಗಳು ಅನಾವರಣಗೊಳ್ಳುತ್ತವೆ. ಮೇಲ್ನೋಟಕ್ಕೆ ಆರೋಗ್ಯ ಪರಿಪೂರ್ಣವೆನಿಸಿದರೂ ಕೂಡ ಹೆಣ್ಣು ಒಳೊಗೊಳಗೆ ಸಮಸ್ಯೆಗಳಿಂದ ನರಳುತ್ತಿರುತ್ತಾಳೆ. ಅದರಲ್ಲೂ ಲೈಂಗಿಕತೆ-ತಾಯ್ತನ ಎರಡು ನಿಸರ್ಗ ಸಹಜವಾದವು. ಆದರೆ ವಿವಾಹ ಸಂಪೂರ್ಣ ಸಾಮಾಜಿಕ ರಚನೆ, ಇವೆರಡನ್ನೂ ನಿಯಂತ್ರಿಸಲೆಂದೇ ರೂಪಿತವಾದುದು, ಇಂತಹ ನಿರ್ಬಂಧದಿಂದಾಗಿ ಮಹಿಳಾ ಆರೋಗ್ಯ ಅದರಲ್ಲೂ ಸಂತಾನಾರೋಗ್ಯ ಭೀಕರ ಸಮಸ್ಯೆಗಳನ್ನು ಎದುರಿಸುತ್ತಿದೆ. ಆಧುನಿಕತೆಯ ಈ ಸಂಬಂಧಿ ಪ್ರಯೋಗಗಳು ಹೆಣ್ಣಿನ ಆರೋಗ್ಯವನ್ನು ನಿರ್ಲಕ್ಷಿಸುವುದಲ್ಲದೇ ಆರೋಗ್ಯದ ಮೇಲೆ ವಿಚಿತ್ರ ಪ್ರಹಾರಗಳನ್ನು ಎಸಗುತ್ತಿದೆ. ಈ ಹಿನ್ನೆಲೆಯನ್ನಾಧರಿಸಿ ಸಂತಾನಾರೋಗ್ಯ ಮತ್ತು ತಂತ್ರಜ್ಞಾನವನ್ನು ಇಲ್ಲಿ ಚರ್ಚೆಗೊಳಪಡಿಸಲಾಗುತ್ತಿದೆ.
ಮನುಷ್ಯ ತಾನು ಗತಿಸಿದ ನಂತರ ತನ್ನ ಪ್ರತಿನಿಧಿ ಜೀವವನ್ನು ಭೂಮಿಯ ಮೇಲೆ ಉಳಿಸಿ ಹೋಗುವ ಪ್ರಕ್ರಿಯೆಯ ಸಂತಾನದ ಉತ್ಪಾದನೆ. ಎರಡು ಭಿನ್ನ ಗುಣವಿರುವ ಜೀವಗಳು ಸಮಾಗಮಗೊಳ್ಳುವ ಮೂಲಕ ಇನ್ನೊಂದು ಜೀವದ ಸೃಷ್ಟಿಗೆ ಕಾರಣವಾಗುತ್ತವೆ. ಈ ಪ್ರಕ್ರಿಯೆಯಲ್ಲಿ ಹೆಣ್ಣು-ಗಂಡಿನ ಭಾಗವಹಿಸುವಿಕೆ ಪ್ರಾರಂಭದ ಹಂತದಲ್ಲಿ ಇರುತ್ತದೆ. ಆದರೂ ಇಲ್ಲಿ ಬಹು ದೀರ್ಘ ಅವಧಿಯವರೆಗೂ ಮುಂದುವರೆಯಬೇಕಾಗಿರುವುದು ಹೆಣ್ಣೆ. ಅಣು ಮಾತ್ರದ ಅಂಶವು ಮಗುವಾಗಿ ರೂಪುಗೊಳ್ಳುವಲ್ಲಿ ಹೆಣ್ಣಿನ ಪಾತ್ರ ಅತ್ಯಂತ ಹಿರಿದಾದುದು. ನಮ್ಮ ಸಾಮಾಜಿಕ ವ್ಯವಸ್ಥೆಯಲ್ಲಿ ಮಗು ಭೂಮಿಗೆ ಬಂದ ನಂತರವೂ, ಅದು ಸ್ವತಂತ್ರ್ಯವಾಗುವವರೆಗಿನ ಹೊಣೆಗಾರಿಕೆಯನ್ನು ಮಹಿಳೆಗೆ ಹೊರಿಸಲಾಗಿದೆ. ತನ್ನ ಬದುಕಿನ ಬಹುಮುಖ್ಯ ಅವಧಿಯನ್ನು ವಿನಿಯೋಗಿಸುವ ಈ ಮಹತ್ತರ ಕ್ರಿಯೆಗಳೆಲ್ಲವೂ ಮನುಕುಲದ ಮುಂದುವರಿಕೆಗಾಗಿ. ತನ್ನ ಜೀವಿತವನ್ನೇ ಬಲಿಯಾಗಿಸುವಂತಹ ಮಹಿಳೆಯ ಕುರಿತು ವ್ಯವಸ್ಥೆಯಲ್ಲಿರುವ ನಿರ್ಲಕ್ಷವು ಇವತ್ತು ಪ್ರಶ್ನಿಸಲೇಬೇಕಾದ ಜರೂರಿದೆ.
ಮೂಲಭೂತವಾದ ಪ್ರಶ್ನೆಯೆಂದರೆ ಈಗಾಗಲೇ ಜಾರಿಗೊಂಡಿರುವ ಯಾವುದೇ ಬಗೆಯ ಚಿಂತನೆಗಳು ಕೂಡ ಪಿತೃ ಸಂಸ್ಕೃತಿಯ ಮೌಲ್ಯವನ್ನು ಸ್ಥಿರಿಕರಿಸುವ, ಪೋಷಿಸುವ ಚಿಂತನೆಗಳಾಗಿಯೇ ರೂಪುಗೊಳ್ಳುತ್ತಿವೆ. ಸಾಮಾನ್ಯೀಕರಿಸಿದ ಯಾವುದೇ ಚಿಂತನೆಯು ಮಾನವರೆಲ್ಲರನ್ನು ಒಳಗೊಂಡಿದೆಯೆಂದು ಹೇಳುತ್ತಿರುವಾಗಲೂ ಅಲ್ಲಿ ಮಹಿಳೆಯರ ಗೈರು ಹಾಜರಿಯಿದೆ. ಸಮುದಾಯದ ಆರೋಗ್ಯವನ್ನು ಕಾಪಾಡವ ಹೊಣೆಹೊತ್ತಿರುವ ಆರೋಗ್ಯ ವ್ಯವಸ್ಥೆಯ ಚಿಂತನೆಗಳನ್ನು ಪರಿಶೀಲನೆಗೊಳಪಡಿಸಿದಾಗ, ಅದರೊಳಗೆ ಅಡಕವಾಗಿರುವ ಪಕ್ಷಪಾತದ ಧೋರಣೆಗಳು ಅನಾವರಣಗೊಳ್ಳುತ್ತವೆ.
ಸಮಾಜದ ಒಂದು ಹೊರೆಯೆಂದು ಭಾವಿಸಲಾಗಿರುವ ಹೆಣ್ಣು ಜೀವವು ಮನುಕುಲದ ಮುಂದುವರಿಕೆಗಾಗಿ ಇರುವವಳಾದರೂ ಈ ವ್ಯವಸ್ಥೆಯು ಅವಳನ್ನು ಕಡೆಗಣಿಸಿದೆ. ಒಬ್ಬ ಮಹಿಳೆಯ ಆರೋಗ್ಯವನ್ನು ಕಾಪಾಡಿಕೊಳ್ಳುವುದು ಸಾಮಾಜಿಕ ವ್ಯವಸ್ಥೆಯ ಪ್ರತಿಫಲಿತ ನಿಯಮವಾಗಿರುತ್ತದೆ. ದೈಹಿಕ, ಮಾನಸಿಕ, ಭೌದ್ಧಿಕ ಮತ್ತು ಸಂತಾನ ಸಂಬಂಧಿ ನಾಲ್ಕು ಬಗೆಯ ಆರೋಗ್ಯವನ್ನು ಮಹಿಳೆಯು ಕಾಪಾಡಿಕೊಳ್ಳಬೇಕಾಗಿದೆ. ಈ ಸಂಬಂಧಿ ಸಮಸ್ಯೆಗಳು ಸಾಮಾಜಿಕ ಸಮಸ್ಯೆಗಳಾಗದೆ ವೈಯಕ್ತಿಕ ಸಮಸ್ಯೆಗಳಾಗುತ್ತವೆ. ಕುಟುಂಬದಲ್ಲಿನ ಬಡತನದ ಪರಿಣಾಮಗಳು ಯಾವುದೇ ಕಾರಣಕ್ಕೂ ಪುರುಷನ ಮೇಲಾಗುವುದಿಲ್ಲ. ಕೌಟುಂಬಿಕ ಬಡತನದಿಂದಾಗಿ ಮಹಿಳೆ ಪೌಷ್ಠಿಕ ಆಹಾರದ ಕೊರತೆಯಿಂದ ಬಳಲುತ್ತಾಳಾದರೆ, ಶ್ರೀಮಂತ ಕುಟುಂಬದ ಮಹಿಳೆಯು ಕೂಡ ಅದೇ ಅಪೌಷ್ಠಿಕತೆಯನ್ನು ಅನುಭವಿಸುತ್ತಾಳೆ ಉದಾ: ಸಮಾಜ ವ್ಯವಸ್ಥೆಯಲ್ಲಿ ಕಟ್ಟಲ್ಪಟ್ಟ ಮಹಿಳಾ ಸೌಂದರ್ಯದ ಪರಿಕಲ್ಪನೆಯು ಮಹಿಳೆಯ ಆಹಾರ ಸೇವನೆಯನ್ನು ನಿಯಂತ್ರಿಸುತ್ತದೆ. ಪ್ರಭಾವಿತ ಮತ್ತು ನಿಯಂತ್ರಿತ ಸಮಾಜ ವ್ಯವಸ್ಥೆಗಳೆರಡೂ ಸೇರಿ ಮಹಿಳೆಯ ಆರೋಗ್ಯದ ಮೇಲೆ ದುಷ್ಪರಿಣಾಮವನ್ನು ಬೀರುತ್ತಿವೆ. ಅವಳ ಅನುಕೂಲ-ಪ್ರತಿಕೂಲ ಪರಿಸ್ಥಿತಿಗಳೆರಡರಲ್ಲೂ ಅವಳು ತನ್ನ ಆರೋಗ್ಯವನ್ನು ಕಾಪಾಡಿಕೊಳ್ಳಲು ಆಗದಂತಹ ಪ್ರಸಂಗಗಳು, ಚಿಂತನೆಗಳೂ ಸಾಮಾಜಿಕ ವ್ಯವಸ್ಥೆಯಲ್ಲಿವೆ. ಮಹಿಳೆಯ ಬದುಕು ಸಾಮಾಜಿಕ ನೆಲೆಯಿಂದಲೇ ನಿರ್ವಚನಗೊಳ್ಳುವುದರಿಂದ ಅವಳ ಸಮಸ್ಯೆಗಳ ಬಹುಪಾಲು ಕಾರಣಗಳು ವೈಯಕ್ತಿಕತೆಗಿಂತ, ಸಾಮಾಜಕತೆಯಲ್ಲಿಯೇ ಅಡಕವಾಗಿವೆ. ಆದರೆ ಇಂದಿಗೂ ಸಹ ಸಾಂಪ್ರದಾಯಿಕ ಚಿಂತನೆಗಳನ್ನು ಬಲವಾಗಿ ನೆಚ್ಚಿಕೊಂಡಿರುವ ಸಮುದಾಯಗಳು ಅದನ್ನು ಪ್ರಶ್ನಿಸಿದಂತಹ ಭ್ರಮಾತ್ಮಕ ಸ್ಥಿತಿಯಲ್ಲಿರುವಷ್ಟು ಪ್ರಧಾನಧಾರೆಯ ಪರಿಣಾಮ ಗಾಢವಾಗಿದೆ.
ಮಹಿಳೆಯ ಆರೋಗ್ಯದಲ್ಲಿ ಸಂತಾನಾರೋಗ್ಯವು ಬಹುಮುಖ್ಯವಾದುದು. ಇದು ಯಾವುದೇ ಒಂದು ಕ್ಷಣದ ಸಂಗತಿಯಲ್ಲ. ಮಹಿಳೆಯು ಋತುಮತಿಯಾದಂದಿನಿಂದ ಋತುಬಂಧದವರೆಗೂ ಸಂತಾನಾರೋಗ್ಯದ ಪ್ರಕ್ರಿಯೆಯಲ್ಲಿ ತೊಡಗುತ್ತಾಳೆ. ಸಂತಾನ ಉತ್ಪತಿಯು ಮಹಿಳಾ ಬದುಕಿನ ಕೇಂದ್ರಬಿಂದುವಾದ ಅಂಶವಾಗಿದೆ. ಈ ಕುರಿತು ಸಾಮಾಜಿಕವಾಗಿ ಕಟ್ಟಲ್ಪಟ್ಟ ವ್ಯಾಖ್ಯಾನಗಳು ಮಹಿಳೆಯ ಬದುಕಿನ ಮೇಲೆ ಹಲವು ನಿರ್ಬಂಧಗಳನ್ನುಂಟು ಮಾಡಿದೆ. ಸರಳವಾಗಿ ನಡೆಯಬೇಕಾದ ಪ್ರಕ್ರಿಯೆಯು ಸಾಮಾಜಿಕ ವ್ಯವಸ್ಥೆಯ ಹಿಡಿತಕ್ಕೆ ಸಿಲುಕಿ ಮಹಿಳಾ ಬದುಕನ್ನು ಅಧೀನತೆಯತ್ತ ತಿರುಗಿಸಿದೆ.
ಮಹಿಳಾ ಬದುಕಿನ ಪ್ರತಿಯೊಂದು ಸನ್ನಿವೇಶವು ಮೂಲಭೂತವಾಗಿ ಸಾಮಾಜಿಕತೆಯನ್ನಾಧರಿಸಿದೆ. ನಿರಂತರವಾಗಿ ಸಮಾಜ, ಕುಟುಂಬದ ನಿರ್ದೇಶನದಲ್ಲಿ ಒತ್ತೆಯಾಳಿನಂತೆ ಬದುಕುತ್ತಿರುವ ಮಹಿಳೆಯ ಮೇಲಿನ ಆಕ್ರಮಣಗಳಲ್ಲಿ ಪ್ರಭುತ್ವವು ಹಸ್ತಕ್ಷೇಪ ಮಾಡಲಾರಂಭಿಸಿತು. ಇದಕ್ಕೆ ಪೂರಕವಾಗಿ ಹೆಚ್ಚುತ್ತಿರುವ ವಿಜ್ಞಾನ-ತಂತ್ರಜ್ಞಾನಗಳಿಂದ ಮಹಿಳೆಯ ಗರ್ಭಾಶಯವು ಶಕ್ತಿ ಕೇಂದ್ರವಾಗುವ ಬದಲು ಸಾಮಾಜಿಕ ವ್ಯವಸ್ಥೆಯಲ್ಲಿ ಬಳಕೆಯಾಗುತ್ತಿರುವ ಪ್ರಯೋಗಾಲಯದಂತಾಗಿ ನಿರಂತರ ಆಕ್ರಮಣಕ್ಕೊಳಗಾಗುತ್ತಿದೆ. ಸಂತಾನದ ಅಂತರ ಮತ್ತು ಮಿತಿಯ ನೆಪದಲ್ಲಿ ಅವಳ ದೇಹವನ್ನು ಪುರುಷ ಚಿಂತನೆ ಬಳಸಿಕೊಳ್ಳುತ್ತಿದೆ.
ಪುರುಷ ಸಂಸ್ಕೃತಿಯಲ್ಲಿ ಈವರೆಗೂ ಶೋಧಿತವಾಗಿರುವ ಬಹುತೇಕ ಸಂತಾನ ಸಂಬಂಧಿ ತಂತ್ರಜ್ಞಾನಗಳು ಮಹಿಳೆಯ ಆರೋಗ್ಯದ ಮೇಲೆ ಎಸಗುತ್ತಿರುವ ಆಕ್ರಮಣಗಳೇ ಆಗಿವೆ. ಆದ್ದರಿಂದ ಬಿಡುಗಡೆಯ ಪ್ರತೀಕವಾಗಬೇಕಾದ ಹೊಸ ಆವಿಷ್ಕಾರಗಳು ಮಹಿಳಾ ವಿರೋಧಿ ಆಯುಧಗಳಾಗಿ ಬಳಕೆಯಾಗುತ್ತಿವೆ. ವ್ಯಾಸೆಕ್ಟೊಮಿಯಂತಹ ಸರಳ ಸಂತಾನ ಹರಣ ಚಿಕಿತ್ಸೆಗಳಿದ್ದರು,ಅವುಗಳ ಬಳಕೆಯಲ್ಲಿ ತೀರಾ ಗೌಣವಾಗಿವೆ. ದೇಶದ ಜನಸಂಖ್ಯೆಯ ಹೆಸರಿನಲ್ಲಿ ಜನರಿಗೆ ರಕ್ಷಣೆಯನ್ನು ಒದಗಿಸಬೇಕಾದ ಪ್ರಭುತ್ವ ಮತ್ತು ಸರ್ಕಾರಗಳೇ ಕುಟುಂಬ ಯೋಜನೆಯಡಿಯಲ್ಲಿ ಮಹಿಳೆಯರ ವಿರುದ್ಧ ದೌರ್ಜನ್ಯವನ್ನು ನಡೆಸುತ್ತಿದೆ.
ಮಹಿಳೆಯ ಸಂತಾನಾರೋಗ್ಯವು ವ್ಯವಸ್ಥೆಯ ಹಿಡಿತಕ್ಕೆ ಸಿಲುಕಿ ಅನುಭವಿಸುತ್ತಿರುವ ಪರಿಣಾಮಗಳನ್ನು ಸಂತಾನ ಸಂಬಂಧಿ ತಂತ್ರಜ್ಞಾನಗಳ ಆಧಾರದ ಹಿನ್ನೆಲೆಯಲ್ಲಿ ಚರ್ಚೆಗೊಳಪಡಿಸಲಾಗುತ್ತಿದೆ. ಮೇಲೆ ಪ್ರಸ್ತಾಪಿಸಲಾದ ಸಂಗತಿಗಳೆಲ್ಲವೂ ತಂತ್ರಜ್ಞಾನದ ಶೋಧವನ್ನು ನಿರಾಕರಿಸುವ ಉದ್ದೇಶವಲ್ಲ. ಆದ್ದರಿಂದ ತಂತ್ರಜ್ಞಾನಗಳ ಶೋಧದ ಮೂಲ ಆಶಯ ಮತ್ತು ಸಾಮಾಜಿಕ ಸಂದರ್ಭದಲ್ಲಿ ಅವುಗಳು ಬಳಕೆಯಾಗುತ್ತಿರುವುದರ ಬಗೆಯನ್ನು ಆಧರಿಸಿ ವಿಶ್ಲೇಷಣೆಗೊಳಪಡಿಸಲಾಗುತ್ತಿದೆ. ಜೈವಿಕ ಭಿನ್ನತೆಯನ್ನು ಆಧರಿಸಿ ಸಾಮಾಜಿಕ ವ್ಯವಸ್ಥೆಯಲ್ಲಿ ಸಂರಚಿತಗೊಂಡ ಲಿಂಗತಾರತಮ್ಯವು ಮಹಿಳಾ ಬದುಕನ್ನು ಸಂಪೂರ್ಣವಾಗಿ ದಮನಗೊಳಿಸುತ್ತಿದೆ ಎಂಬ ಸಂಗತಿಯನ್ನು ‘ಸಂತಾನಾರೋಗ್ಯ ಮತ್ತು ತಂತ್ರಜ್ಞಾನ’ವೆಂಬ ಶೀರ್ಷಿಕೆಯಡಿಯಲ್ಲಿ ವಿವರಿಸಿಕೊಳ್ಳಲಾಗುತ್ತಿದೆ. ಯಾವುದೇ ಅಂಶವು ಸಹ ಸಕಾರಾತ್ಮಕ-ನಕಾರಾತ್ಮಕ ಪರಿಣಾಮಗಳೆಡರನ್ನು ಒಳಗೊಂಡಿರುತ್ತವೆ. ಸಂತಾನ ಸಂಬಂಧಿ ತಂತ್ರಜ್ಞಾನವು ಕೂಡ ಇದಕ್ಕೆ ಹೊರತಾಗಿ ಉಳಿದಿಲ್ಲ.
ಪ್ರಸ್ತುತ ಪುಸ್ತಕವನ್ನು ಪ್ರಮುಖವಾಗಿ ಎರಡುಭಾಗಗಳಲ್ಲಿ ವಿಭಜಿಸಿಕೊಳ್ಳಲಾಗಿದೆ. ಭಾಗ ಒಂದರಲ್ಲಿ ‘ಸಂತಾನಾರೋಗ್ಯ ಮತ್ತು ತಂತ್ರಜ್ಞಾನ’ ಮತ್ತು ಭಾಗ ಎರಡನ್ನು ಸಂತಾನಾರೋಗ್ಯದಲ್ಲಿ ಬಹುಮುಖ್ಯವಾದ ಭಾಗವಾಗಿರುವ ‘ಕುಟುಂಬ ಯೋಜನೆ’ಯ ಕುರಿತು ಚರ್ಚೆಗೊಳಪಡಿಸಲಾಗಿದೆ. ಇವೆರಡೂ ಭಾಗಗಳಲ್ಲಿ ಮಹಿಳಾ ಬದುಕನ್ನು ಸುಸಂಗತಗೊಳಿಸುವ ನಿಟ್ಟಿನಲ್ಲಿ ಸಂತಾನ ಸಂಬಂಧಿ ತಂತ್ರಜ್ಞಾನವನ್ನು ಬಳಸಿಕೊಳ್ಳಬೇಕಾದ ಸಂಗತಿಯತ್ತ ಗಮನಹರಿಸಲಾಗುತ್ತಿದೆ. ಹಾಗೆಯೇ ಜನಸಂಖ್ಯೆ ನಿಯಂತ್ರಣದ ಕಾರಣದಿಂದಾಗಿ ನಡೆಯುತ್ತಿರುವ ಕುಟುಂಬ ಯೋಜನೆಯೆಂಬುದು ಕೇವಲ ಮಹಿಳೆಯ ಹೊಣೆಯನ್ನಾಗಿಸಲಾಗಿದೆ ಎಂಬುದಕ್ಕೆ ಇಲ್ಲಿ ಚರ್ಚೆಗೆ ಸಂತಾನ ನಿಯಂತ್ರಣ ಮತ್ತು ಸಂತಾನ ಹರಣ ಚಿಕಿತ್ಸೆ ಮೊದಲಾದವುಗಳ ಕುರಿತಾದ ತಂತ್ರಜ್ಞಾನದ ಹೊಸ-ಹೊಸ ಆವಿಷ್ಕಾರಗಳನ್ನು ಬಳಸಿಕೊಳ್ಳಲಾಗಿದೆ.
ಭಾಗ–೧
ಸಂತನಾರೋಗ್ಯ ಮತ್ತು ತಂತ್ರಜ್ಞಾನ
ಎಲ್ಲ ಜೀವಿಗಳಿಗಿಂತಲೂ ಭಿನ್ನವಾಗಿರುವ ಮನುಷ್ಯ ಪ್ರಾಣಿಗೆ ಈ ಸೃಷ್ಟಿ ಆಲೋಚಿಸುವ, ವಿಶ್ಲೇಷಿಸುವ, ತರ್ಕಿಸುವ, ಹೊಸದನ್ನು ಹುಡುಕುವ ಕುತೂಹಲ ಮತ್ತು ಅದನ್ನು ಅನುಭವಿಸುವ ಶಕ್ತಿಯೊಂದು ಲಭ್ಯವಾಗುವಂತಾಗಿಸಿದೆ. ಹಾಗೆಯೇ ತನ್ನ ಬದುಕನ್ನು ತನ್ನಿಚ್ಛೆ, ಅಗತ್ಯಕ್ಕನುಗುಣವಾಗಿ ರೂಪಿಸಿಕೊಳ್ಳಬಲ್ಲ ಸಾಮರ್ಥ್ಯ ಮನುಷ್ಯ ಜೀವಿಗಿದೆ. ಪ್ರಕೃತಿಗೆ ಸವಾಲನ್ನೆಸೆದು ಇಡೀ ಪ್ರಕೃತಿಯನ್ನು ತನ್ನ ಅನುಕೂಲಕ್ಕೆ ತಕ್ಕಂತೆ ಮಣಿಸಿಕೊಳ್ಳುವಲ್ಲಿ ಮನುಕುಲ ಬಹುಪಾಲು ಯಶಸ್ವಿಯಾಗಿದೆ. ಅಂಥ ಶೋಧ, ಆಲೋಚನೆಗಳಲ್ಲಿ ವಿಜ್ಞಾನ-ತಂತ್ರಜ್ಞಾನವು ಒಂದಾಗಿದೆ.
ಸಾಮಾಜಿಕ ವ್ಯವಸ್ಥೆಯಲ್ಲಿ ಪಿತೃ ಸಂಸ್ಕೃತಿಗೆ ದಕ್ಕಿದ ತಂತ್ರಜ್ಞಾನದ ಸಾಮರ್ಥ್ಯವನ್ನು ಕುರಿತು ಅದು ರೂಪುಗೊಂಡ ಮಕೂಲ ಉದ್ದೇಶ, ವ್ಯವಸ್ಥೆಯಲ್ಲಿ ಅವುಗಳ ಬಳಕೆಯಿಂದ ಆಗುತ್ತಿರುವ ಅನುಕೂಲ-ಅನಾನುಕೂಲಗಳು ಮತ್ತು ವ್ಯಕ್ತಿಗತ ಬದುಕಿನ ಅಭಿವೃದ್ಧಿಯಲ್ಲಿ ವಿಜ್ಞಾನ-ತಂತ್ರಜ್ಞಾನ ಬಳಕೆಗೊಳ್ಳಬೇಕಾದ ಕ್ರಮದ ಕುರಿತ ಚರ್ಚೆಯನ್ನು ಈ ಭಾಗವು ಒಳಗೊಂಡಿವೆ.
ಒಟ್ಟು ಲೋಕವನ್ನು ನಮ್ಮ ಅರಿವಿನ ಪರಿಧಿಯೊಳಗೆ ತಂದುಕೊಳ್ಳುವ ವಿಜ್ಞಾನ ತನ್ನ ಸುತ್ತಣ ಪರಿಸರವನ್ನು, ಅಲ್ಲಿನ ಹಲವಾರು ಸಂಗತಿಗಳನ್ನು ಅಧ್ಯಯನಕ್ಕೊಳಪಡಿಸಿ ಜ್ಞಾನವನ್ನು ಸಂಪಾದಿಸುತ್ತದೆಯಾದರೆ, ತಂತ್ರಜ್ಞಾನವು ಪ್ರಕೃತಿಯಲ್ಲಿರುವುದನ್ನು ನಿಯಂತ್ರಿಸುವತ್ತ ಕಾರ್ಯ ನಿರ್ವಹಿಸುತ್ತದೆ. ಪ್ರಕೃತಿ ಸಹಜವಾದ ಕ್ರಿಯೆಗಳನ್ನು ತನ್ನ ಅವಶ್ಯಕತೆಗೆ ಉಪಯುಕ್ತವಾಗುವಂತೆ ಬಳಸಿಕೊಳ್ಳುವುದಕ್ಕೆ ತಂತ್ರಜ್ಞಾನವು ವಿಜ್ಞಾನ ಶೋಧಿಸಿದ ಸಂಗತಿಗಳ ಮುಂದುವರಿಕೆಯಾಗಿ ಸಾಗುತ್ತದೆ. ಉದಾ: ಹೆಣ್ಣನ್ನು-ಪ್ರಕೃತಿಯೆಂದು; ಗಂಡನ್ನು-ತಂತ್ರಜ್ಞಾನವೆಂದು ವಿವರಿಸಿಕೊಳ್ಳುವುದಾದರೆ, ಸಂತಾನ ಸಂಬಂಧಿ ವಿಜ್ಞಾನದಲ್ಲಿ ಹೆಣ್ಣಿನ ದೇಹದೊಳಗೆ ಆಗುವ ಪ್ರಕೃತಿ ಸಹಜ ಸಂತಾನ ಪ್ರಕ್ರಿಯೆಯನ್ನು ವಿಜ್ಞಾನದ ಮೂಲಕ ಗ್ರಹಿಸಿಕೊಂಡರೆ, ಹೆಣ್ಣಿನ ಈ ಅದ್ಭುತ ಶಕ್ತಿಯನ್ನು ತಂತ್ರಜ್ಞಾನ ತನ್ನ ನಿಯಂತ್ರಣಕ್ಕೆ ತೆಗೆದುಕೊಳ್ಳುತ್ತಿದೆ.
ಮಹಿಳೆ ಮತ್ತು ಸಂತನಾರೋಗ್ಯವೆಂಬ ಸಂಗತಿಯು ಹೆಚ್ಚು ಸಂಕೀರ್ಣತೆಯಿಂದ ಕೂಡಿದೆ. ಅಧಿಕಾರದ ಕಾರಣಕ್ಕಾಗಿ ಸೃಷ್ಟಿಯಾದ ಅಸಮಾನ ಲಿಂಗ ಸಂಬಂಧಗಳು ರಾಷ್ಟ್ರೀಯ ಮತ್ತು ಅಂತರ ರಾಷ್ಟ್ರೀಯ ಹಂತದಲ್ಲೂ ಬೃಹತ್‌ ಪ್ರಮಾಣದಲ್ಲಿ ಪರಿಣಾಮವನ್ನು ಬೀರುತ್ತಿವೆ. ರಾಜಕೀಯ ಅರ್ಥವನ್ನು ಒಳಗೊಂಡ ಸಾಮಾಜಿಕ ಸಂರಚನೆಯಿಂದಾದ ಕೌಟುಂಬಿಕ ಚೌಕಟ್ಟಿನಲ್ಲಿ ಮಹಿಳೆ ಯನ್ನು ಕೇವಲ ಹೆರುವ ಯಂತ್ರವೆಂಬಂತಾಗಿಸಲಾಗಿದೆ. ಅಲ್ಲದೆ ಮಹಿಳೆಯ ಒಟ್ಟು ಚಲನಶೀಲತೆಯ ಮೇಲೆ ಮತ್ತು ಲೈಂಗಿಕತೆಯ ಮೇಲೆ ನಿಯಂತ್ರಣವನ್ನು ಸಾಧಿಸಲು ಪ್ರಯತ್ನವನ್ನು ನಿರಂತರವಾಗಿ ಪಿತೃ ಸಂಸ್ಕೃತಿ ಮಾಡುತ್ತಲೇ ಇದೆ. ಮಹಿಳೆಯ ಲೈಂಗಿಕತೆಗೂ-ಸಂತಾನೋತ್ಪಾದನೆಗೂ ತೀರಾ ಹತ್ತಿರದ ಸಂಬಂಧವಿದೆಯಾದ್ದರಿಂದ ಸಂತಾನೋತ್ಪಾದನೆಯನ್ನು ನಿಯಂತ್ರಿಸುವ ಮೂಲಕ ಮಹಿಳಾ ಅಧೀನತೆಯನ್ನು ಇನ್ನಷ್ಟು ಗಟ್ಟಿಗೊಳಿಸುವಂತಾಗುತ್ತಿದೆ. ವಿಜ್ಞಾನದ ಮಧ್ಯಸ್ಥಿಕೆಯಿಂದಾಗಿ ಹೆಚ್ಚು ವಿಸ್ತೃಗೊಳ್ಳುತ್ತಿರುವ ಸಂತಾನೋತ್ಪಾದನೆಯು ತಂತ್ರಜ್ಞಾನದಿಂದಾಗಿ ಸಂಪೂರ್ಣ ಅರ್ಥವೆ ಬದಲಾವಣೆಗೊಳಪಟ್ಟಿದೆ. ವಿಜ್ಞಾನದ ಮಧ್ಯಸ್ಥಿಕೆಯಿಂದಾಗಿ ಸಂತಾನೋತ್ಪಾದನೆಯು ಹೆಚ್ಚು ತಾಂತ್ರಿಕವಾಗಿದೆ ಹಾಗೂ ಶೋಧಿತವಾಗುತ್ತಿರುವ ತಂತ್ರಜ್ಞಾನಗಳು ಪುರುಷ ಸಂಸ್ಕೃತಿಯ ಪ್ರಭಾವದಿಂದ ಪುರುಷ ಕೇಂದ್ರಿತವಾಗಿ ರೂಪಿತವಾಗುತ್ತಿರುವುದು ಒಂದು ಆಯಾಮವೆಂದರೆ ಶೋಧಿತವಾದ ತಂತ್ರಜ್ಞಾನಗಳೆಲ್ಲವೂ ಸಾಮಾಜಿಕತೆಯ ನಿಯಂತ್ರಣಕ್ಕೊಳಪಟ್ಟಿರುವುದು ಇನ್ನೊಂದು ಆಯಾಮವಾಗಿದೆ.
ಸಂತಾನ ಸಂಬಂಧಿ ತಂತ್ರಜ್ಞಾನಗಳು ಮಹಿಳೆಗೆ ಅವಳ ಬದುಕಿನಲ್ಲಿ ಸ್ವಾತಂತ್ರ್ಯವನ್ನು ಒದಗಿಸುತ್ತದೆ ಎಂಬ ಭ್ರಮೆಯನ್ನು ಸೃಷ್ಟಿಸುತ್ತ ಪರೋಕ್ಷವಾಗಿ ಮತ್ತು ಪ್ರತ್ಯಕ್ಷವಾಗಿ ಮಹಿಳೆಯ ಅಧೀನತೆಯನ್ನು ಸ್ಥೀರಿಕರಣಗೊಳಿಸಲು ವ್ಯವಸ್ಥೆ ಯತ್ನಿಸುತ್ತಿದೆ. ಆದ್ದರಿಂದ ಇದಕ್ಕೆ ಪೂರಕವಾಗಿ ಪ್ರಭುತ್ವ, ಧಾರ್ಮಿಕ ಮುಖಂಡರು, ಸಂತಾನರೋಗ್ಯದ ಸಂಬಂಧದಲ್ಲಿ ವೈದ್ಯಕೀಯ ವ್ಯವಸ್ಥೆ ಮೊದಲಾದವುಗಳು ಪೂರಕವಾಗಿವೆ. ಮಹಿಳೆಯರ ಮೇಲಿನ ನಿರ್ಬಂಧದ ಪಾತ್ರವನ್ನು ಕಡಿಮೆಗೊಳಿಸುವಲ್ಲಿ ಪುಷ್ಟಿಕರವಾಗಬೇಕಾದ ತಂತ್ರಜ್ಞಾನಗಳು ಮಾನವ ಸಂತತಿಯ ಉತ್ಪಾದನೆಗಾಗಿ ಮಹಿಳೆಯ ದೇಹವನ್ನು ನಿರಂತರವಾಗಿ ಘಾಸಿಗೊಳಿಸುತ್ತಿವೆ.
ಸ್ತ್ರೀವಾದಿ ವೈದ್ಯ ಇತಿಹಾಸ ತಜ್ಞರು ಹೇಳುವುದೇನೆಂದರೆ ಮಹಿಳೆ ಮತ್ತು ವಿಜ್ಞಾನದ ನಡುವಿನ ಸಂಬಂಧವನ್ನು ಗಮನಿಸಿದರೆ ಮಹಿಳೆಯರ ಮೇಲಿನ ನಿಯಂತ್ರಣವು ಮೊದಲಿಗಿಂತಲೂ ಹೆಚ್ಚಾಗಿಸಲು ಬಳಸುವ ಆಯುಧಗಳಾಗಿ ತಂತ್ರಜ್ಞಾನಗಳು ಬಳಕೆಯಾಗುತ್ತಿವೆ. ಪ್ರಾಚೀನ ಕಾಲದಲ್ಲಿ ಗರ್ಭಧಾರಣೆಗಳು ಮತ್ತು ಬಾಣಂತನ ಮೊದಲಾದವುಗಳು ಮನೆಯೊಳಗೆ ನಡೆಯುತ್ತಿದ್ದವು. ಆಧುನಿಕ ಸಮಾಜದಲ್ಲಿ ವೈದ್ಯಕೀಯಯ ಸಂಶೋಧನೆಗಳಿಂದಾಗ ಇಂದು ಮಹಿಳೆಯರು ವೈದ್ಯಕೀಯ ಲೋಕಕ್ಕೆ ಮುಖಾಮುಖಿಯಾಗುವಂತಾಗಿದೆ. ಮುಂದುವರೆದಂತೆ ತಂತ್ರಜ್ಞಾನಗಳು ಪ್ರಕೃತಿ ಸಹಜಕ್ರಿಯೆಯಾದ ಸಂತಾನ ಸಂಬಂಧಿ ಪ್ರಕ್ರಿಯೆಯನ್ನು ನಿಯಂತ್ರಿಸುವಲ್ಲಿ ಬಳಕೆಗೊಳ್ಳುತ್ತಿವೆ. ಹೀಗೆ ಸಂತಾನೋತ್ಪಾದನೆಯ ಮೇಲೆ ನಿಯಂತ್ರಣ ಸಾಧಿಸುವ ಮೂಲಕ ಪ್ರಮುಖವಾಗಿ ಲೈಂಗಿಕ ಸಂಭೋಗವಿಲ್ಲದೆಯೂ ಸಂತಾನ ಸೃಷ್ಟಿ ಸಾಧ್ಯವಾಗಿಸುವುದರ ಮೂಲಕ ಜೈವಿಕ ಸಂಪರ್ಕವನ್ನು ಕಡಿತಗೊಳಿಸುವುದರೊಂದಿಗೆ, ಮಾತೃತ್ವ-ಪಿತೃತ್ವದಂತಹ ಪರಿಕಲ್ಪನೆಗಳನ್ನು ಪುನರ್ ಸಂರಚಿಸುವಂತಾಗುತ್ತಿದೆ. ಇದರಿಂದ ಮಹಿಳೆ ದೇಹದಲ್ಲಾಗುವ ಸಹಜ ಪ್ರಕ್ರಿಯೆಗಳಲ್ಲಿ ತಂತ್ರಜ್ಞಾನವು ಪಾಲ್ಗೊಳ್ಳುವುದರಿಂದ ಅವಳ ದೇಹದ ಮೇಲೆ ದುಷ್ಪರಿಣಾಮವನ್ನು ಬೀರುತ್ತಿದೆ.
ಬದಲಾಗುತ್ತಿರುವ ಜೀವನ ಶೈಲಿಯ ಮೇಲೆ ಸಮಾಜ ವ್ಯವಸ್ಥೆಯಲ್ಲಾಗುವ ಪರಿವರ್ತನೆಗಳು, ವಿಜ್ಞಾನ-ತಂತ್ರಜ್ಞಾನಗಳು ಮತ್ತು ಜಾಗತೀಕರಣದ ಪರಿಣಾಮ ಮೊದಲಾದವುಗಳಿಂದಾಗಿ ಹದಗೆಡುತ್ತಿರುವ ಆರೋಗ್ಯ ಸ್ಥಿತಿಗೆ ವೈದ್ಯಕೀಯ ನೇರವು ಇಲ್ಲದೆ ಜೀವಿಸುವ ಸಂದರ್ಭಗಳೆ ಇಲ್ಲವೆಂಬಂತಾಗಿದೆ. ಇಂತಹ ವೈದ್ಯಕೀಯ ವ್ಯವಸ್ಥೆಯು ಸಂತಾನೋತ್ಪಾದನೆಯ ವಿವಿಧ ಹಂತಗಳಲ್ಲಿ ಬಳಕೆಯಾಗುತ್ತಿದೆ. ನಿಸರ್ಗದತ್ತ ಕ್ರಿಯೆಯ ಮೇಲೆ ಹಿಡಿತ ಸಾಧಿಸುವ ಮೂಲಕ ಗರ್ಭಧಾರಣೆಯಾಗದಂತೆ ಗರ್ಭನಿರೋಧಕಗಳನ್ನು ಬಳಸುವುದರಿಂದ ತಡೆಯುವುದು ಒಂದೆಡೆಯಾದರೆ, ಬೇಕಾದ ಸಂದರ್ಭದಲ್ಲಿ ಗರ್ಭಧರಿಸುವಂತಾಗಿಸುವುದು ಇನ್ನೊಂದು ಆಯಾಮವಾಗಿದೆ. ಫಲವಂತಿಕೆಯಲ್ಲಿ ತೊಂದರೆಗಳಿದ್ದರೆ ಅದೆಲ್ಲವನ್ನು ನಿವಾರಿಸುವುದು ತಂತ್ರಜ್ಞಾನದಿಂದ ಸಾಧ್ಯವಾಗಿದೆ. ಇವತ್ತಿನ ಸಂದರ್ಭದಲ್ಲಿ ಗರ್ಭಧರಿಸುವುದು ಅದನ್ನು ಮುಂದುವರಿಸುವ ಹಾಗೂ ನಿರಾಕರಿಸುವಂತಹ ಸ್ವಾತಂತ್ರ್ಯ ವಿಜ್ಞಾನ-ತಂತ್ರಜ್ಞಾನದಿಂದ ಲಭ್ಯವಾಗಿದೆ. ಹಾಗೆಯೇ ನಿರಂತರವಾದ ಪ್ರಕ್ರಿಯೆಯ ಉದ್ದಕ್ಕೂ ಹೆಣ್ಣು ವೈದ್ಯರ ಮೇಲ್ವಿಚಾರಣೆಯಲ್ಲಿರುವಂತಾಗಿದೆ. ಗರ್ಭಧಾರಣೆ ಮತ್ತು ಮಗುವಿನ ಜನನವು ವೈದ್ಯಕೀಯ ಸಂಗತಿಗಳೆಂಬಂತಾಗಿದೆ.
ಸಂತಾನ ಸಂಬಂಧಿ ತಂತ್ರಜ್ಞಾನಗಳನ್ನು ಕೆಲವರು ವೈಜ್ಞಾನಿಕ ಮತ್ತು ತಾಂತ್ರಿಕ ಬೆಳವಣಿಗೆಯೆಂದಿದ್ದಾರೆ. ಸಾಮಾನ್ಯವಾಗಿ ಇವುಗಳನ್ನು ಸಕರಾತ್ಮಕವೆಂದು ನಂಬಿಸಲಾಗಿದೆ. ತಂತ್ರಜ್ಞಾನವು ತನ್ನಷ್ಟಕ್ಕೆ ಪ್ರಶ್ನಾರ್ಹವಲ್ಲವೆಂಬ ಕೆಲವು ಸ್ತ್ರೀವಾದಿಗಳು ಅದರಲ್ಲೂ ಲೆಸ್ಬಿಯನ್‌ ಸ್ತ್ರೀವಾದಿಗಳು ಇದರ ಪರವಾಗಿದ್ದಾರೆ. ಸಾಧಾರಣವಾಗಿ ಪ್ರತಿಯೊಂದು ವಿಷಯಕ್ಕು ಪರ-ವಿರೋಧಗಳಿರುವಂತೆ ಇಲ್ಲಿಯೂ ಕೂಡ ತಂತ್ರಜ್ಞಾನದ ಹೊಸ ಬೆಳವಣಿಗೆಯು ಇದನ್ನು ಬಳಸುವವರ ಮತ್ತು ಅದನ್ನು ಉತ್ಪಾದಿಸುವವರನ್ನು ಆಧರಿಸಿ ಅದನ್ನು ಪ್ರಶ್ನಿಸಬೇಕಾಗಿದೆಯೆಂಬ ನಿಲುವು ತಳೆದಿದ್ದಾರೆ. ಇವರುಗಳು ತಂತ್ರಜ್ಞಾನಗಳಿಂದಾಗುವ ಆಕ್ರಮಣವನ್ನು ಮಾನವ ಹಕ್ಕುಗಳ ಉಲ್ಲಂಘನೆಯೆಂದು ಮತ್ತು ಮಹಿಳೆಯರ ಆರೋಗ್ಯದ ಜವಾಬ್ದಾರಿ ಎಂಬ ಮೊದಲಾದ ಅಂಶಗಳನ್ನು ಗುರುತಿಸಿದ್ದಾರೆ. ಸಂತಾನ ಸಂಬಂಧಿ ತಂತ್ರಜ್ಞಾನಗಳು ಲೈಂಗಿಕತಾವಾದಿಯಾಗಿ ಮತ್ತು ಸಂತತಿಗಾಗಿ ಮಾತ್ರ ಇವೆಯಲ್ಲದೆ, ಮಹಿಳೆಯ ದೇಹದ ಮೇಲಿನ ನಿಯಂತ್ರಣವನ್ನು ವಿಸ್ತರಿಸುವುದರ ಜೊತೆಗೆ ಮಹಿಳೆಯ ದೇಹವನ್ನು ನಿರ್ಬಂಧಿಸುವಂತಾಗಿದೆ.
ತಂತ್ರಜ್ಞಾನದ ಲಕ್ಷಣಗಳನ್ನು ವಿಮರ್ಶಾತ್ಮಕವಾಗಿ ನೋಡುತ್ತಿರುವ ಈ ಗುಂಪು ಅಭಿವೃದ್ಧಿಯ ಹೆಸರಿನಲ್ಲಿ ನಡೆಯುತ್ತಿರುವ ತಂತ್ರಜ್ಞಾನಗಳನ್ನು ಪುನರ್ ಪರಿಶೀಲನೆಗೆ ಒಳಪಡಿಸಬೇಕಾದುದರತ್ತ ಇವರು ಹೆಚ್ಚು ಗಮನಹರಿಸುತ್ತಾರೆ. ಹೀಗೆ ವಿಜ್ಞಾನ ಮತ್ತು ತಂತ್ರಜ್ಞಾನವನ್ನು ವಿವಿಧ ದೃಷ್ಟಿಕೋನಗಳಲ್ಲಿ ಪರಿಗಣಿಸಲಾಗಿದೆ. ಜಗತ್ತಿನ ಎಲ್ಲ ಮಹಿಳೆಯರನ್ನು ಏಕಾಕೃತಿಯಲ್ಲಿ ಅಧ್ಯಯನಕ್ಕೊಳಪಡಿಸುವುದು ಸಾಧ್ಯವಿಲ್ಲ. ಏಕೆಂದರೆ ವ್ಯವಸ್ಥೆಯಲ್ಲಿರುವ ಶ್ರೇಣಿಕರಣಗಳಿಂದಾಗಿ ಮಹಿಳೆಯು ಎಲ್ಲದರೊಳಗೂ ಸಿಲುಕಿಕೊಂಡಿದ್ದಾಳೆ. ಆದ್ದರಿಂದ ಪ್ರತಿಯೊಂದು ಸಂಗತಿಗಳು ಆಯಾ ವರ್ಗ, ಜಾತಿ ಮೊದಲಾದ ಮಹಿಳೆಯರ ಮೇಲೆ ಭಿನ್ನವಾಗಿ ಪರಿಣಮಿಸುತ್ತವೆಯೆಂಬುದಾದರೂ ಕೆಲವು ಸಾಮಾನ್ಯ ಲಕ್ಷಣಗಳು ಎಲ್ಲರಲ್ಲೂ ಕಂಡುಬರುತ್ತವೆ. ಸಂತಾನ ಸಂಬಂಧಿ ತಂತ್ರಜ್ಞಾನಗಳನ್ನು ಅಳವಡಿಸಿಕೊಳ್ಳುವ ಮೂಲಕ ಅಭಿವೃದ್ಧಿ ಸಾಧಿಸುವಲ್ಲಿ ಸಂಕೀರ್ಣತೆಯಿದೆ. ಸಾಕಷ್ಟು ಸಂಖ್ಯೆಯ ಮಹಿಳಾ ವಿಜ್ಞಾನಿಗಳು, ವೈದ್ಯರು, ಅದರಲ್ಲೂ ಗೈನಾಕಾಲಜಿಸ್ಟಗಳು ಮೊದಲಾದವರು ತಂತ್ರಜ್ಞಾನಗಳ ಕುರಿತು ಕಾರ್ಯನಿರ್ವಹಿಸುತ್ತಿರುವವರು, ಲಿಂಗತ್ವದ ಪರಿಣಾಮದಿಂದಾಗಿ ಮಹಿಳೆಯ ಆಸಕ್ತಿ ಮೇಲೆ ಬೀರುವ ಪರಿಣಾಮಗಳನ್ನು ತೋರಿಸಿದ್ದಾರೆ.
ತಂತ್ರಜ್ಞಾನವು ವಿಜ್ಞಾನದ ಆಯುಧವಾಗಿದೆಯಷ್ಟೇ. ಇದು ನೈಸರ್ಗಿಕವಲ್ಲ, ನಿಷ್ಪಕ್ಷಪಾತವಲ್ಲ ಅಥವಾ ನಮ್ಮ ಅಭಿಪ್ರಾಯಗಳಿಂದ ಹೊರಗುಳಿಯವಂತಹುದಲ್ಲ. ಹಾಗೆಯೆ ಇದು ಐತಿಹಾಸಿಕ, ಸಾಂಸ್ಕೃತಿಕವಾಗಿ ನಿರ್ಧರಿಸಲ್ಪಟ್ಟದ್ದು ಮತ್ತು ಆರ್ಥಿಕ-ರಾಜಕೀಯ ಆಸಕ್ತಿಯಿಂದಾಗಿ ರೂಪು ತಳೆದಿರುವಂತಹುದು. ಸಂತಾನ ಸಂಬಂಧಿ ತಂತ್ರಜ್ಞಾನಗಳು ಸಮಾಜೋ-ಆರ್ಥಿಕವಾಗಿ ಅಧಿಕಾರವನ್ನು ಹೊಂದಿರುವವರ ನಿಯಂತ್ರಣಂದಲ್ಲಿರುವ ಶಕ್ತಿಶಾಲಿಯಾದ ಆಯುಧವೆಂಬಂತಾಗಿದೆ.
ವಿಜ್ಞಾನ -ತಂತ್ರಜ್ಞಾನದ ಕುರಿತ ಸ್ತ್ರೀವಾದಿಗಳು ನಡೆಸಿದ ಅಧ್ಯಯನಗಳ ಫಲಿತವೇನೆಂದರೆ. ಪುರುಷ ಪ್ರಧಾನ ಸಂಬಂಧಗಳಿಂದ ಆವೃತವಾದ ಸಾಮಾಜಿಕ ಸಂಬಂಧಗಳು ತಂತ್ರಜ್ಞಾನವನ್ನು ಒಳಗೊಂಡಿದೆ. ತಂತ್ರಜ್ಞಾನಗಳೆಲ್ಲವೂ ಲಿಂಗ ಪಕ್ಷಪಾತಿಯಗಿವೆ. ಲಿಂಗಾಧಾರಿತ ಸಮಾಜದ ಲಕ್ಷಣಗಳು ಮತ್ತು ಮೌಲ್ಯಗಳೆರಡು ತಂತ್ರಜ್ಞಾನದ ರೂಪಿಕೆಯಲ್ಲೂ ಪ್ರಭಾವ ಬೀರಿವೆಯಲ್ಲದೆ, ಈ ತಂತ್ರಜ್ಞಾನಗಳಿಂದ ಪುರುಷ ಪ್ರಧಾನತೆ ಇನ್ನಷ್ಟು ಗಟ್ಟಿಗೊಳ್ಳುವಂತೆ ಮರು ಸಂರಚನೆಯಾಗಿದೆ. ಅಲ್ಲದೆ ಇಲ್ಲಿನ ಮೌಲ್ಯಗಳು ಮತ್ತು ಅಗತ್ಯಗಳಿಗೆ ಅನುಗುಣವಾಗಿ ಆಧುನಿಕ ಜಗತ್ತಿನಲ್ಲಿ ವಿಜ್ಞಾನ ಮತ್ತು ತಂತ್ರಜ್ಞಾನಗಳು ಅಭಿವೃದ್ಧಿ ಹೊಂದುತ್ತಿರುವುದರ ಉದ್ದೇಶವಾಗಿ ಪರಿಣಮಿಸುತ್ತಿದೆ. ಸಾಮಾನ್ಯವಾಗಿ ಪಾಶ್ಚಾತ್ಯ ಸಂಶೋಧಕರು ಮತ್ತು ಸಂತಾನ ಉತ್ಪಾದನೆಯಲ್ಲಿ ಆಸಕ್ತಿ ತೆಳೆದಿರುವ ವಿಜ್ಞಾನಿಗಳ ಕೆಲವು ನಿರೀಕ್ಷೆಗಳೊಂದಿಗೆ ತಂತ್ರಜ್ಞಾನವು ಅಭಿವೃದ್ಧಿ ಹೊಂದುತ್ತಲೆ ಇದೆ. ಆದರೆ ಇವುಗಳು ಬಳಕೆಗೊಳ್ಳುತ್ತಿರುವ ಮಹಿಳೆಯರ ದೇಹದಲ್ಲಿ ಅತ್ಯಂತ ಕಷ್ಟಕರ, ಅನಿರೀಕ್ಷಿತ ಸಮಸ್ಯೆಗಳನ್ನು ಹುಟ್ಟುಹಾಕುತ್ತಿವೆ. ಮಹಿಳೆಯನ್ನು ವ್ಯಕ್ತಿಯಾಗಿ ಗ್ರಹಿಸದೆ ವಸ್ತುವಾಗಿ ನೋಡಲಾಗುತ್ತಿರುವ ವ್ಯವಸ್ಥೆಯಲ್ಲಿ ಮಹಿಳೆಯ ದೇಹವನ್ನು ಅಧಿಕಾರ ಶಾಹಿಗಳು ಆಟದ ಮೈದಾನದಂತೆ ಪರಿಭಾವಿಸಿದ್ದಾರೆ.
ಸಂಶೋಧನಾವಲಯದಲ್ಲಿ ಘಟನಾತ್ಮಕವಾಗಿ ಶೋಧಿತವಾಗುತ್ತಿರುವ ತಂತ್ರಜ್ಞಾನವು ತನ್ನಷ್ಟಕ್ಕೆ ಸಾಮಾಜಿಕವಾದ ಆಕಾರವನ್ನು ತಳೆಯುತ್ತಿದೆ. ಮಹಿಳೆಯ ಅವಲಂಬಿತನವನ್ನು ನಿವಾರಿಸಬಹುದೆಂದು ಆಶಿಸಲಾದ ಸಂತಾನ ಸಂಬಂಧಿ ತಂತ್ರಜ್ಞಾನಗಳನ್ನು ಬಳಕಸುವ ಅಧಿಕಾರವಾಗಲಿ, ಸ್ವಾತಂತ್ರ್ಯವಾಗಲಿ ಇಲ್ಲವಾದ್ದರಿಂದ ಮಹಿಳೆಯ ದೇಹದ ಮೇಲಿನ ಹಕ್ಕನ್ನು ಪುರುಷ ಸಂಸ್ಕೃತಿ ಇನ್ನಷ್ಟು ಗಟ್ಟಿಗೊಳಿಸಿಕೊಳ್ಳುತ್ತಿದೆ. ಸಂತಾನ ಸಂಬಂಧಿ ತಂತ್ರಜ್ಞಾನಗಳಿಂದಾಗಿ ಸಂತಾನೋತ್ಪಾದನೆಯೆಂಬುದು ಕೈಗಾರೀಕರಣದಂತೆ ಬಳಕೆಗೊಳ್ಳುತ್ತಿರುವ ಇಲ್ಲಿ ಮಹಿಳೆಯ ಸಾಮರ್ಥ್ಯ ಉತ್ಪಾದನೆಯ ಅರ್ಥದಲ್ಲಿ ಬಳಕೆಯಾಗುತ್ತಿದೆ. ಆದರೂ ಉತ್ಪಾದನಾ ವಲಯದಲ್ಲಿ ಮಹಿಳೆಯ ಸಂತಾನೋತ್ಪತ್ತಿಯೆಂಬುದು ಅಂಚಿಗೆ ಸರಿಸಲಾಗಿದೆಯಲ್ಲದೆ ಜೈವಿಕ ತಂತ್ರಜ್ಞಾನವೇ ಸಂತಾನ ಉತ್ಪಾದನೆಯ ಮೂಲವೆಂಬಂತಾಗಿದೆ. ಕೃಷಿ ತಂತ್ರಜ್ಞಾನದಿಂದಾಗಿ ಜನರು ಬಹುರಾಷ್ಟ್ರೀಯ ಆಗ್ರೋ ಏಜೆನ್ಸಿಗಳ ಮೇಲೆ ಅವಲಂಬಿತರಾದಂತೆ, ಸಂತಾನೋತ್ಪತ್ತಿ ತಂತ್ರಜ್ಞಾನದಲ್ಲಿ ಮಹಿಳೆಯರು ಅವುಗಳನ್ನು ರೂಪಿಸುವ ಕಂಪೆನಿಗಳನ್ನು ಅವಲಂಬಿಸುವಂತಾಗಿದೆ. ಸಂತಾನ ಸಂಬಂಧಿ ತಂತ್ರಜ್ಞಾನಗಳು ಮಹಿಳೆಯರಿಗೆ ಇದುವರೆಗೂ ಲಭ್ಯವಾದ ಅಧೀನತೆಯಿಂದ ವಿಮುಕ್ತವಾಗಿಸುವಲ್ಲಿ ಉಪಯುಕ್ತವಾಗುತ್ತಿಲ್ಲ. ಯಥೇಚ್ಛವಾಗಿ ಮಾರುಕಟ್ಟೆಗೆ ಬರುವ ತಂತ್ರಜ್ಞಾನಗಳು ಲಾಭದ ಉದ್ದೇಶದಿಂದ ಬಳಕೆಯಾಗುತ್ತಿವೆ. ಇವುಗಳು ಮಹಿಳೆಯ ಪರಾಧೀನತೆಯನ್ನು ಇನ್ನಷ್ಟು ಭದ್ರವಾಗುವೆಡೆಗೆ ವಿಸ್ತೃತಗೊಳ್ಳುತ್ತಿವೆಯೇ ಹೊರತು ಮಹಿಳಾ ಬದುಕಿನ ಕಾಳಜಿಯನ್ನು ಗಣನೆಗೆ ತೆಗೆದುಕೊಳ್ಳುತ್ತಿಲ್ಲ.
ಸಂತಾನೋತ್ಪಾದನೆಯಿಲ್ಲದ ಲೈಂಗಿಕತೆ ಮತ್ತು ಲೈಂಗಿಕತೆಯಿಲ್ಲದ ಸಂತಾನೋತ್ಪದನೆಯು ಅಗತ್ಯವೆಂಬ ಹಿನ್ನೆಲೆಯಲ್ಲಿ ನೂತನ ತಂತ್ರಜ್ಞಾನಗಳು ಆವಿಷ್ಕಾರಗೊಳ್ಳುತ್ತಿವೆ. ಹಾಗೆಯೇ ಸಂತಾನ ಸಂಬಂಧಿ ಈ ತಂತ್ರಜ್ಞಾನಗಳಿಂದಾಗಿ ತಂದೆಯ-ತಾಯಿಯ ಹಕ್ಕು ಮೊದಲಾದವುಗಳು ಚರ್ಚಾಸ್ಪದವಾಗುತ್ತಿವೆ. ಮಾತೃತ್ವ, ಪಿತೃತ್ವ ಮತ್ತು ಬಂಧುತ್ವದ ಪ್ರತಿಯೊಂದು ಪರಿಕಲ್ಪನೆಗಳು ಮರುವ್ಯಾಖ್ಯಾನಕ್ಕೊಳಪಡಿಸಬೇಕಾಗಿದೆ.
ಮಹಿಳಾ ಅಭಿವೃದ್ಧಿಗಾಗಿ ರೂಪಿಸಲಾದ ತಂತ್ರಜ್ಞಾನಗಳು ಅನ್ವಯಿಕತೆಗೆ ಒಳಪಟ್ಟಾಗ ಅವುಗಳ ಸಾಮಾಜಿಕ, ಆರ್ಥಿಕ ಮತ್ತು ರಾಜಕೀಯ ಸ್ವರೂಪದಿಂದಾಗಿ ಸಾಮಾಜಿಕ ಸಮಸ್ಯೆಗಳನ್ನು ನಿವಾರಿಸುವಲ್ಲಿ ಹೆಚ್ಚು ಸಹಕಾರಿಯಾಗುತ್ತಿವೆ. ವ್ಯವಸ್ಥೆಯು ತನ್ನ ಅಗತ್ಯಕ್ಕನುಗುಣವಾಗಿ ಮಗುವನ್ನು ಪಡೆಯುವತ್ತ ಗಮನಹರಿಸುತ್ತದೆಯೆ ಹೊರತು ಅವುಗಳ ಪರಿಣಾಮದಿಂದಾಗಿ ನಲುಗುತ್ತಿರುವ ಮಹಿಳಾ ಬದುಕನ್ನು ಕಡೆಗಣಿಸುತ್ತಿದೆ.
ತನ್ನ ಅನುಕೂಲಕ್ಕೆ ತಕ್ಕಂತೆ ಬಳಕೆಗೊಳ್ಳುವಂತೆ ಹೆಣ್ಣನ್ನು ಪುರುಷ ಪ್ರಧಾನ ಸಮಾಜ ನಿಯಂತ್ರಣಕ್ಕೊಳಪಡಿಸಿಕೊಂಡಿದೆ. ಆದ್ದರಿಂದಲೇ ಹೆಣ್ಣು-ಗಂಡನ್ನು ಪ್ರಕೃತಿ ಮತ್ತು ತಂತ್ರಜ್ಞಾನಕ್ಕೆ ಹೋಲಿಸಲಾಗಿದೆ. ಮಹಿಳೆಯ ಸಂತಾನಾರೋಗ್ಯಕ್ಕೆ ಸಂಬಂಧಿಸಿದಂತೆ ವಿಜ್ಞಾನ ಮತ್ತು ತಂತ್ರಜ್ಞಾನಗಳ ಪರಿಣಾಮವನ್ನು ಗಮನಿಸುತ್ತ ಬಂದರೆ, ಇವುಗಳು ಸಾಮಾಜಿಕ ಸಮಸ್ಯೆಗಳ ಇನ್ನೊಂದು ಮುಖವಾಗಿ ಗೋಚರಿಸುತ್ತಿವೆ. ಪಿತೃ ಸಂಸ್ಕೃತಿಯ ಕಲ್ಪನೆಯಾಗಿ ರಚನೆಗೊಂಡಿರುವ ವಿವಾಹ ಸಂಸ್ಥೆಯಲ್ಲಿ ಆಸ್ತಿ ಹಕ್ಕಿನಿಂದ ಹೊರಗಿಡಲು, ಉತ್ಪಾದಕವಲಯದ ಮೇಲಿನ ನಿಯಂತ್ರಣವನ್ನು ತಪ್ಪಿಸಲು ಸಹೋದರತೆಯ ಪರಿಕಲ್ಪನೆ ಸೃಷ್ಟಿಸಲಾಯಿತು. ಈ ಮೂಲಕ ರಕ್ತ ಸಂಬಂಧಿಗಳಲ್ಲಿ ವಿವಾಹ ನಡೆಯುವುದನ್ನು ನಿರಾಕರಿಸಲಾಯಿತು. ಇಂತಹ ನಿರಾಕರಣೆಯಿಂದ ಹೆಣ್ಣು ಎರಡು ಕುಟುಂಬಗಳಲ್ಲಿಯೂ ತನ್ನ ನೆಲೆಯನ್ನು ಕಳೆದುಕೊಂಡು ಅತಂತ್ರತೆಯನ್ನು ಅನುಭವಿಸುವಂತಾಗುತ್ತಿದೆ. ಅಲ್ಲದೆ ಸಹಜವಾಗಿ ಎಂಬಂತೆ ಕುಟುಂಬದ ಒಡೆತನ, ಯಜಮಾನಿಕೆ, ಆಸ್ತಿಹಕ್ಕು, ಉತ್ಪಾದನಾ ವಲಯದ ಒಡೆತನವನ್ನು ಗಂಡಿಗೆ ದಕ್ಕಲು ಪ್ರಾರಂಭವಾಯಿತು. ಪುರುಷ ಪ್ರಧಾನತೆಯನ್ನು ಗಟ್ಟಿಗೊಳಿಸುವ ಈ ಚಿಂತನೆಗಳು ತಂತ್ರಜ್ಞಾನದಲ್ಲೂ ಕಾಣಿಸಿಕೊಳ್ಳುತ್ತಿವೆ. ಸಂತಾನಾರೋಗ್ಯದ ಸಮಸ್ಯೆಗಳ ಮೂಲವನ್ನು ಶೋಧಿಸಲು ತಂತ್ರಜ್ಞಾನವನ್ನು ಪುನರವಲೋಕಿಸುವ ಅಗತ್ಯತೆಯು ಕಂಡುಬರುತ್ತಿದೆ. ಇಂದು ಮಹಿಳೆ ಸಾರ್ವಜನಿಕ ವಲಯದಲ್ಲಿಯೂ ಪಾಲ್ಗೊಳ್ಳುತ್ತಿರುವುದರಿಂದ ವಿಶಾಲ ವ್ಯಾಪ್ತಿಯಲ್ಲಿ ತಂತ್ರಜ್ಞಾನದ ಬಳಕೆಗೆ ಮುಖಾಮುಖಿಯಾಗುತ್ತಿದ್ದಾಳೆ. ಆದರೂ ಪ್ರಸ್ತುತ ಸಂದರ್ಭದಲ್ಲಿ ಮಹಿಳೆಯ ಸಂತಾನಾರೋಗ್ಯಕ್ಕೆ ಸಂಬಂಧಿಸಿದ ತಂತ್ರಜ್ಞಾನವನ್ನು ಮಾತ್ರ ಚರ್ಚೆಗೆತ್ತಿಕೊಳ್ಳುವ ಮೂಲಕ ಮಹಿಳಾ ಬದುಕಿನ ಮೇಲೆ ತಂತ್ರಜ್ಞಾನವು ಬೀರುತ್ತಿರುವ ಪರಿಣಾಮವನ್ನು ಗ್ರಹಿಸಲು ಯತ್ನಿಸಲಾಗುತ್ತಿದೆ.
ಆರಂಭಿಕ ದಿನಗಳಲ್ಲಿ ತಂತ್ರಜ್ಞಾನದ ಹೊಸ-ಹೊಸ ಸಂಶೋಧನೆಗಳನ್ನು ಗಮನಿಸಿದಾಗ ಇವುಗಳು ಮಹಿಳಾ ಬಿಡುಗಡೆಯ ಸಾಧನಗಳಾಗಿ ನಿಲ್ಲುತ್ತವೆಯೆಂದು ಭಾವಿಸಿ ಕೆಲವು ಸ್ತ್ರೀವಾದಿಗಳು ಮಹಿಳೆಯರ ಬದುಕನ್ನು ಆವರಿಸಿರುವ ಸಂತಾನ ಉತ್ಪತ್ತಿಯ ಅವಧಿ ಮತ್ತು ಸಾಧನೆಯ ಅವಧಿ ಒಂದೇ ಆಗಿರುವುದರಿಂದ, ಬಹುಬಗೆಯ ಸಾಧನೆಗಳಿಂದ ಹಿನ್ನಡೆಯುವ ಅನಿವಾರ್ಯತೆಗಳನ್ನು ತಂತ್ರಜ್ಞಾನವು ಮುಕ್ತವಾಗಿಸುತ್ತಿದೆ ಎಂಬ ಅಭಿಪ್ರಾಯವನ್ನು ತಳೆದಿದ್ದರು. ಶುಲಾಮಿತ ಫೈರ್ಸ್ಟನ್‌ “ಸಂತಾನ ನಿರೋಧಕಗಳ ಆಗಮನಕ್ಕೆ ಮೊದಲು ಹೆಣ್ಣು ತನ್ನ ಸಂಪೂರ್ಣ ದೇಹರಚನೆಯ ಫಲವಾಗಿ ಮುಟ್ಟು, ಬಸಿರು, ಬಾಣಂತನಗಳಲ್ಲಿ ಕಟ್ಟುಬಿದ್ದು ಪುರುಷನ ಮೇಲೆ ಅವಲಂಬಿಸಿದ್ದಳು. ಹೆಣ್ಣಿನ ಸಂತಾನೋತ್ಪತ್ತಿ ಕ್ರಿಯೆಯೆ ಆಕೆಯ ಶೋಷಣೆಗೆ ಮೂಲ ಕಾರಣವಾಯಿತು ಎಂದು ಹೇಳುತ್ತ, ವಿಜ್ಞಾನ-ತಂತ್ರಜ್ಞಾನದಿಂದಾಗಿ ಹೆಣ್ಣು-ಗಂಡು ಜೀವ ಶಾಸ್ತ್ರೀಯವಾಗಿ ಹೇರಲ್ಪಟ್ಟ ಪಾತ್ರಗಳಿಂಧ ಮುಕ್ತರಾಗುತ್ತಾರೆ” ಎಂದು ಪ್ರತಿಪಾದಿಸಿದಳು. ವಿಜ್ಞಾನ-ತಂತ್ರಜ್ಞಾನಗಳು ಆವಿಷ್ಕಾರಗೊಂಡ ಉದ್ದೇಶವನ್ನು ಆಧರಿಸಿ ಬಳಕೆಗೊಂಡರೆ ಸ್ತ್ರೀವಾದಿಗಳ ಈ ಆಶಯವು ಸರಿಯಾಗುತ್ತಿತ್ತು.
ಯಾವುದೇ ಸಂಗತಿಯೂ ಸಮಾಜ ವ್ಯವಸ್ಥೆಯಲ್ಲಿ ಪುರುಷನ ಹಿಡಿತದಲ್ಲಿರುವುದರಿಂದ ಅವುಗಳು ಪುರುಷಾನುಕೂಲವಾಗಿ ಬಳಕೆಯಾಗುವತ್ತ ಗಮನ ಹರಿಸಲಾಗುತ್ತದೆಯೇ ವಿನಃ ಮಹಿಳೆಯ ಮೇಲೆ ಆಗುವ ಪರಿಣಾಮಗಳತ್ತ ಗಮನ ಹರಿಸುವುದಿಲ್ಲ. ಆದ್ದರಿಂದ ವ್ಯವಸ್ಥೆಯಲ್ಲಿನ ಬಹುಪಾಲಲು ಸಂಗತಿಗಳು ಪ್ರಾರಂಭದಲ್ಲಿ ಎಲ್ಲರಿಗೂ ಒಂದೇ ಎಂಬ ಆಶಯವನ್ನು ಹೊಂದಿದರೂ, ಬಳಕೆಯ ಸಂದರ್ಭದಲ್ಲಿ ಅವುಗಳು ತರತಮತೆಯನ್ನು ಅನುಸರಿಸುತ್ತವೆಯಾದ್ದರಿಂದ, ಎಲ್ಲಾ ಆವಿಷ್ಕಾರಗಳು ಪುರುಷ ವ್ಯವಸ್ಥೆಯನ್ನು ಇನ್ನಷ್ಟು ಬಲಗೊಳಿಸುವ ಚಿಂತನೆಗಳಾಗಿ ರೂಪು ಪಡೆಯುತ್ತಿವೆ. ಆದ್ದರಿಂದ ಸಂತಾನ ಸಂಬಂಧಿ-ತಂತ್ರಜ್ಞಾನಗಳು ಇದಕ್ಕೆ ಹೊರತಾಗಿಲ್ಲ. ಇವುಗಳು ಕೂಡ ಮಹಿಳಾ ಅಸ್ತಿತ್ವನ್ನು ರೂಪಿಸಿಕೊಳ್ಳುವಲ್ಲಿ ಸಹಕಾರಿಯಾಗುವ ಬದಲು, ಅದಕ್ಕೆ ವಿರೋಧಿಯಾಗಿ ನಿಲ್ಲುತ್ತಿವೆ.
ಹಾಗಾದರೆ ಇದುವರೆಗೆ ಶೋಧಿತವಾಗಿರುವ ಸಂತಾನ ಸಂಬಂಧಿ ತಂತ್ರಜ್ಞಾನಗಳು ಮಹಿಳಾ ಬದುಕಿಗೆ ಉಪಯುಕ್ತವಾಗಿಲ್ಲವೇ? ಎಂದರೆ ಬಹುಪಾಲು ಉಪಯುಕ್ತವಾಗುವಂಥವೆ. ಆದರೆ ಅವುಗಳ ಬಳಕೆಯಿಂದಾಗಿ ಅವು ಮಹಿಳಾ ಬದುಕಿಗೆ ಸಕಾರಾತ್ಮಕವಾಗಿ ನಿಲ್ಲುವಲ್ಲಿ ತೊಡಕುಂಟು ಮಾಡುತ್ತಿವೆಯೆಂಬುದನ್ನು ಕೆಲವು ಉದಾಹರಣೆಗಳ ಮೂಲಕ ಗಮನಿಸೋಣ
ಅಮ್ನಿಯೋ ಸಿಂಥೆಸಿಸ್‌:- ತಂತ್ರಜ್ಞಾನಗಳಲ್ಲೆ ಇದು ಬಹುಮುಖ್ಯವಾದಂತಹುದು ಭ್ರೂಣವನ್ನು ಆವರಿಸಿರುವ ದ್ರವವನ್ನು ಹೊರತೆಗೆದು ವರ್ಣತಂತುಗಳನ್ನು ಪರೀಕ್ಷೆ ಮಾಡುವ ಮೂಲಕ ಭ್ರೂಣದ ಗುಣ-ದೋಷವನ್ನು ಪತ್ತೆ ಹಚ್ಚುವ ತಂತ್ರಜ್ಞಾನವೇ ಅಮ್ನಿಯೋ ಸಿಂಥೆಸಿಸ್‌. ಇದು ಮೂಲ ಉದ್ದೇಶವನ್ನು ಹೊಂದಿದ್ದೇನೆಂದರೆ ಅಸಹಜ ಗರ್ಭಗಳು ಅಂದರೆ ದೋಷ ಪೂರಿತ ಮಗುವಿನ ಜನನವಾಗದಂತೆ ತಡೆಯುವುದಾಗಿದೆ. ಗರ್ಭಜಲದ ಈ ಪರೀಕ್ಷೆಯಲ್ಲಿ ಕೇವಲ ಭ್ರೂಣದ ಲೋಪ-ದೋಷಗಳಷ್ಟೇ ಅಲ್ಲದೆ ಲಿಂಗದ ಶೋಧವು ಸಾಧ್ಯವಾಗುತ್ತದೆ. ಈ ಒಂದು ಸಂಗತಿಯೇ ಮಹಿಳಾ ಬದುಕಿನ ಮೇಲೆ ಬಹುದೊಡ್ಡ ಆಘಾತಕಾರಿ ಪರಿಣಾಮವನ್ನುಂಟು ಮಾಡಿತ್ತಾದ್ದರಿಂದ, ಸಕಾರಾತ್ಮಕವಾದ ಈ ಸಂಗತಿಯು ಮಹಿಳಾ ಬದುಕಿಗೆ ಪ್ರೇರಕವಾಗುವ ಬದಲು ಮಾರಕವಾಯಿತು.
ಎಂಬತ್ತು-ತೊಂಬತ್ತರ ದಶಕದಲ್ಲಿ ಅಮ್ನಿಯೋ ಸಿಂಥೆಸಿಸ್‌ ಪರೀಕ್ಷೆ ಸುಲಭವಾಗಿ ನಡೆಯಲು ‘ಅಲ್ಟ್ರಾಸೋನೂಗ್ರೊಫಿ’ ಯಂತ್ರವೊಂದನ್ನು ತಂತ್ರಜ್ಞಾನವು ಶೋಧಿಸಿತು. ಯಾವುದೇ ಪ್ರಯೋಗ ಶಾಲೆಯ ಅಗತ್ಯವಿಲ್ಲದೆ, ಗಾಯಗಳಿಲ್ಲದೆ ಭ್ರೂಣದ ಪರೀಕ್ಷೆಗೊಳಪಡಿಸುವಲ್ಲಿ ಇದು ಅತ್ಯಂತ ಸಹಕಾರಿಯಾಯಿತು ಇಪ್ಪತ್ತು ಸಾವಿರಕ್ಕಿಂತಲೂ ಮಿಗಿಲಾದ ಶ್ರವಣಾತೀತ ತರಂಗಗಳನ್ನು ದೇಹದ ಮೇಲೆ ಹಾಯಿಸುವುದರಿಂದ, ಇವುಗಳು ದೇಹದ ಒಳಹೊಕ್ಕು, ಅಂಗಾಂಗಳ ಮೂಲಕ ಪ್ರತಿಫಲನಗೊಳ್ಳುತ್ತವೆ. ಇವುಗಳನ್ನು ಸಂವೇದಕಗಳು ಗ್ರಹಿಸುವುದರೊಂದಿಗೆ ವಿದ್ಯುತ್‌ ಸಂಕೇತಗಳಾಗಿ ಪರಿವರ್ತಿಸಿ ಗಣಕಯಂಥ್ರಕ್ಕೆ ತೊಡಗಿಸಿದಾಗ ದೇಹದಲ್ಲಿರುವ ಅಡೆ-ತಡೆಗಳನ್ನು ಇದು ಸ್ಪಷ್ಟವಾಗಿ ಪ್ರತಿಬಿಂಬಿಸುತ್ತದೆ. ಆರೋಗ್ಯಕಾರಿ ದೃಷ್ಟಿಯಿಂದ ಬಳಕೆಯಾಗಬೇಕಾದ ಈ ತಂತ್ರಜ್ಞಾನವು ಇಂದು ಯಥೇಚ್ಛವಾಗಿ ಬಳಕೆಯಾಗುತ್ತಿರುವುದು ಲಿಂಗಪತ್ತೆಯ ಕೆಲಸಕ್ಕಾಗಿ.ಲಾಭವೇ ಗುರಿಯಾಗಿಸಿಕೊಂಡ ಈ ಹೊತ್ತಿನ ಸಂದರ್ಭದಲ್ಲಿ ಇಂಥ ಲಿಂಗ ಪತ್ತೆಯ ಕೇಂದ್ರಗಳು ಸಾಕಷ್ಟು ಪ್ರಮಾಣದಲ್ಲಿ ಸಿಗುತ್ತವೆ. ಈ ತಂತ್ರಜ್ಞಾನ ಆವಿಷ್ಕಾರಿ ಯಂತ್ರವನ್ನು ಸುಲಭವಾಗಿ ಒಂದೆಡೆಯಿಂದ ಇನ್ನೊಂದೆಡೆಗೆ ಸಾಗಿಸಬಹುದಾದ್ದರಿಂದ ರೋಗಿಗಳ ಮನೆಗೆ ಕೊಂಡೊಯ್ದು ಲಿಂಗ ಪತ್ತೆಯನ್ನು ಮಾಡಿಸಿರುವ ಸಂಗತಿಗಳು ಇಲ್ಲದಿಲ್ಲ.
ಪಿತೃ ಸಂಸ್ಕೃತಿಯಲ್ಲಿ ಗಂಡು ಸಂತಾನಕ್ಕಿರುವ ಪ್ರಾಮುಖ್ಯದಿಂದಾಗಿ ಸಹಜವಾಗಿಯೇ ಇಂಥ ತಂತ್ರಜ್ಞಾನಗಳು ಕಾನೂನಿನ ನಿಷೇಧವಿದ್ದರೂ ತೆರೆ ಮರೆಯಲ್ಲಿ ಸಾಗುವಂತಹ ಕ್ರಿಯೆಗಳಾಗಿವೆ. ಹೀಗೆ ಭ್ರೂಣ ಪತ್ತೆಯಿಂದಾಗಿ ಹೆಣ್ಣು ಸಂತಾನವನ್ನು ಭೂಮಿಗೆ ಬರದಂತೆ ತಡೆಯಲು ಯಶಸ್ವಿಯಾಗುತ್ತಿವೆ. ಲಿಂಗಾನುಪಾತದ ವ್ಯತ್ಯಾಸದಿಂದ ಮುಂಬರುವ ಸಮಸ್ಯೆಯ ಪರಿವೆಯೇ ಇಲ್ಲದೆ ಸಾಗುತ್ತಿರುವ ಭ್ರೂಣ ಹತ್ಯೆಯು ಮಹಿಳೆಯ ಆರೋಗ್ಯದ ಜೊತೆ ಜೊತೆಗೆ ಒಟ್ಟು ಮಹಿಳಾ ಸಂತತಿಯನ್ನೆ ಇನ್ನಿಲ್ಲವಾಗಿಸುವತ್ತ ಸಾಗುತ್ತಿರುವುದು ಅಪಾಯದ ದ್ಯೋತಕ. ಇರುವ ಮಹಿಳಾ ಸಮಸ್ಯೆಗಳ ನಿವಾರಣೆಯಾಗುವ ಬದಲು ಹೊಸ ಬಗೆಯ ಸಮಸ್ಯೆಗಳು ಸೇರಿಕೊಳ್ಳುವಂತಾಗಿವೆ. ಲಿಂಗಾನುಪಾತದಿಂದ ಆಗುವ ಮಹಿಳಾ ಸಂಖ್ಯೆಯ ಕೊರತೆಯು ಮಹಿಳೆಯ ಬೇಡಿಕೆ ಹೆಚ್ಚಿಸುತ್ತದೆ, ಅಲ್ಲದೆ ವರದಕ್ಷಿಣೆಯು ನಿರ್ಣಾಮವಾಗಿ ವಧು ದಕ್ಷಿಣೆ ಪ್ರಾಮುಖ್ಯತೆ ಪಡೆದುಕೊಳ್ಳುತ್ತದೆ ಎಂಬ ಸಂಗತಿಗಳು ಅಲ್ಲಲ್ಲಿ ಕೇಳಿ ಬರುತ್ತಿವೆ. ಆದರೆ ವಾಸ್ತವದಲ್ಲಿ ಹೆಣ್ಣು ಗಂಡಿನ ಸಂಖ್ಯೆಯಲ್ಲಾಗುತ್ತಿರುವ ವ್ಯತ್ಯಾಸವು ಅತ್ಯಾಚಾರ, ಅನೈತಿಕ ಹೆಣ್ಣು ಮಕ್ಕಳ ಸಾಕಾಣಿಕೆಯಂತಹ ಸಮಸ್ಯೆಗಳು ಉಲ್ಬಣಗೊಳ್ಳುತ್ತಿವೆ. ಮಹಾಭಾರತದ ದ್ರೌಪದಿಯ ಸ್ಥಿತಿಯು ಮುಂದಿನ ಮಹಿಳೆಯರಿಗೆ ಬಂದೆರಗುವ ಸಮಯ ದೂರವೇನಿಲ್ಲ ಈಗಾಗಲೇ ಅಭಿವೃದ್ಧಿ ಹೊಂದಿದ ದೇಶಗಳಲ್ಲಿ ಮನೆಕೆಲಸದ ಹೆಂಗಸೊಬ್ಬಳು ಮನೆಯ ಗಂಡಸರ ಕಾಮ ತೃಷೆಯನ್ನು ಪೂರೈಸಬೇಕೆಂಬ ಸಂಗತಿಗಳು ಅಲ್ಲಲ್ಲಿ ಅನಾವರಣಗೊಳ್ಳುತ್ತಿವೆ. ಹೀಗೆ ತಂತ್ರಜ್ಞಾನದ ಸಕಾರಾತ್ಮಕ ಬಳಕೆಯ ಕೊರತೆಯು ಹಲವಾರು ಕ್ರೂರ ಸಮಸ್ಯೆಗಳಿಗೆ ಎಡೆಕೊಟ್ಟು ಮಹಿಳೆಯ ಮೇಲಿನ ದೌರ್ಜನ್ಯಗಳನ್ನು ಹೆಚ್ಚಿಸುತ್ತಿದೆ.
ಸಂತಾನರೋಗ್ಯ ಮತ್ತು ತಂತ್ರಜ್ಞಾನ (೩)
ಇನ್‌ವಿಟ್ರೋ ಫರ್ಟಿಲೈಜೇಷನ್‌ (ಐವಿಎಫ್‌)
ಗರ್ಭದ ಹೊರಗೆ ಹೆಣ್ಣು-ಗಂಡಿನಲ್ಲಿರುವ ಅಂಡಾಣುವನ್ನು ಫಲಿಸುವಂತೆ ಮಾಡಿ ನಂತರ ಅದನ್ನು ಗರ್ಭಾಶಯಕ್ಕೆ ವರ್ಗಾಯಿಸಿ ಭ್ರಣವನ್ನು ಬೆಳೆಯಲು ಸಹಾಯಕವಾಗುವ ತಂತ್ರಜ್ಞಾನ ಐವಿಎಫ್‌. ಈ ತಂತ್ರಜ್ಞಾನವು ಸಾಂಪ್ರದಾಯಿಕ ನಂಬಿಕೆಗಳನ್ನು ಮುರಿದು ಹಾಕುವಲ್ಲಿ, ಬಂಜೆತನವನ್ನು ನಿವಾರಿಸುವಲ್ಲಿ ಬಹುಪಾಲು ಉಪಯುಕ್ತವಾದಂತಹ ತಂತ್ರಜ್ಞಾನವಾಗಿದೆ. ಇದರಡಿಯಲ್ಲಿ ಬರುವ ಎರಡು ಪ್ರಮುಖ ಸಂಗತಿಗಳೆಂದರೆ ಪ್ರನಾಳಶಿಶು ಮತ್ತು ಬಾಡಿಗೆ ತಾಯಿ. ಹೀಗೆ ತಂತ್ರಜ್ಞಾನವು ಹೊಸ ತಾಯ್ತನದ ವ್ಯಾಖ್ಯಾನಗಳನ್ನು ನೀಡಿತು. ಮಕ್ಕಳಾಗದಂತಹವರ ಕೊರತೆಯನ್ನು ನಿವಾರಿಸುವಲ್ಲಿ ಸಶಕ್ತಿವಾದಂತಹ ತಂತ್ರಜ್ಞಾನಗಳು ಇವುಗಳಾಗಿವೆ.
ಸಾಮಾಜಿಕ ವ್ಯವಸ್ಥೆಯಲ್ಲಿ ಮಹಿಳೆಯ ಬದುಕಿಗೆ ಹಾಗೂ ಅವಳ ವ್ಯಕ್ತಿತ್ವವನ್ನು ಉಳಿಸಿ, ಬೆಳೆಸುವ ಯಾವುದೇ ರೀತಿಯ ಸೌಲಭ್ಯಗಳು ಇಂದು ಲಭ್ಯವಾಗುತ್ತಿದ್ದರೂ, ಅವುಗಳು ಮಹಿಳೆಗೆ ತಲುಪದಂತೆ ಪಿತೃ ವ್ಯವಸ್ಥೆ ತೊಡಕುಗಳನ್ನುಂಟು ಮಾಡುತ್ತಲೇ ಇದೆ. ಹಾಗೊಮ್ಮೆ ಅವುಗಳು ಬಳಕೆಗೊಳ್ಳುವುದಾದರೂ ಆ ಮೂಲಕ ಪುರುಷ ಬದುಕಿನ ಉಪಯುಕ್ತತೆಯನ್ನು ಆಧರಿಸಿ ಮಾತ್ರ. ಇಂಥ ಏಕಪಕ್ಷೀಯ ದೋರಣೆಗಳು ಮಹಿಳೆಯ ಸಂತಾನಾರೋಗ್ಯವನ್ನು ತೀವ್ರ ಬಗೆಯಲ್ಲಿ ಘಾಸಿಗೊಳಿಸುತ್ತಿವೆ. ಅಲ್ಲದೆ ಅವಳ ಗರ್ಭಾಶಯವನ್ನು ವ್ಯಾಪಾರೀಕರಣಕ್ಕೊಳ್ಳಪಡಿಸಲಾಗಿದೆ. ತಂತ್ರಜ್ಞಾನದ ಸದುದ್ದೇಶವು ವ್ಯವಸ್ಥೆಯಲ್ಲಿ ನಕಾರಾತ್ಮಕ ಪರಿಣಾಮ ಬೀರಲು ಇರುವ ಮೂಲ ಕಾರಣ ಅದರ ಬಳಕೆಯನ್ನು ಅವಲಂಬಿಸಿದೆ.
ಪ್ರನಾಳ ಶಿಶು
ತಂತ್ರಜ್ಞಾನವು ನೈಸರ್ಗಿಕ ತಾಯ್ತನವನ್ನು ಭಿನ್ನವಾಗಿಸಿತು. ತಾಯಿಯಾಗುವಲ್ಲಿ ವ್ಯಕ್ತಿ ಸಹಜ ದೋಷಗಳಿದ್ದರೆ, ಅದನ್ನು ನಿವಾರಿಸಿಯೋ ಅಥವಾ ಪರ್ಯಾಯ ಸಾಧ್ಯತೆಗಳಿಂದಲೋ ತಾಯ್ತನವನ್ನು ಕಲ್ಪಿಸಿದ್ದು ತಂತ್ರಜ್ಞಾನ. ಹಲವಾರು ದೈಹಿಕ ನ್ಯೂನತೆಗಳಿಂದ ತಾಯಿಯಾಗದಂತಹ ಸ್ಥಿತಿಯಲ್ಲಿರುವ ಮಹಿಳೆಗೆ ತಾಯ್ತನವನ್ನು ಒದಗಿಸುವಲ್ಲಿ ಸಹಕಾರಿಯಾದಂತಹ ತಂತ್ರಜ್ಞಾನದ ಆವಿಷ್ಕಾರಗಳಿಂದ ಸಾಮಾಜಿಕ ವ್ಯವಸ್ಥೆಯಲ್ಲಿರುವ ಬಂಜೆತನದಂತಹ ಸಾಮಾಜಿಕ ನಿಂದನೆಗೆ ಗುರಿಯಾಗಿ ನರಳುವುದನ್ನು ತಪ್ಪಿಸಲು ಸಾಧ್ಯವಾಯಿತು.
ಅಂಡಾಣು ಮತ್ತು ವೀರ್ಯಾಣು ಎರಡನ್ನು ಸೇರಿಸಿ ಪ್ರನಾಳದಲ್ಲಿ ಮಿಲನಗೊಳಿಸಿ, ತಾಯಿ ಗರ್ಭದ ವಾತಾವರಣವನ್ನು ಒದಗಿಸಿ, ಭ್ರೂಣವಾಗಿಸಿ ಅದನ್ನು ನೇರವಾಗಿ ತಾಯಿಯ ಗರ್ಭಕ್ಕೆ ಸೇರಿಸಲಾಗುತ್ತದೆ. ಇದನ್ನೆ ‘ಪ್ರನಾಳ ಶಿಶು’ವೆಂದು ಕರೆಯಲಾಗುತ್ತದೆ. ಅಂಡಾಣು-ವೀರ್ಯಾಣುಗಳು ಸಂಧಿಸಿ ಗರ್ಭಧರಿಸುವಲ್ಲಿ(ಭ್ರೂಣವಾಗುವಲ್ಲಿ) ತೊಂದರೆಗಳಿದ್ದರೆ, ಆಗ ತಾಯ್ತನವನ್ನೇ ಅನುಭವಿಸಲಾರದಂತಹ ಸ್ಥಿತಿಯನ್ನು ತಪ್ಪಿಸಿರುವ ಈ ತಂತ್ರಜ್ಞಾನದಲ್ಲಿ x+x ಮತ್ತು x+y ಕ್ರೋಮೊಸೋಮುಗಳನ್ನು ಸಮ್ಮಿಲನಗೊಳಿಸಿ ಅದನ್ನು ಗರ್ಭಾಶಯಕ್ಕೆ ಸೇರಿಸಲಾಗುತ್ತದೆ. ಜೊತೆಗೆ ಇದು ವೀರ್ಯಾಣುಗಳ ಚಲನೆಯ ವೇಗೆ ಕೊರತೆಯಿದ್ದರೂ ಅದರಿಂದಾಗದಿರುವ ಗರ್ಭಧಾರಣೆಯ ತೊಂದರೆಯನ್ನು ನಿವಾರಿಸಿ ತಾಯ್ತನವನ್ನು ಒದಗಿಸುವಲ್ಲಿ ಉಪಯುಕ್ತವಾಗಿದೆ.
ಬಾಡಿಗೆ ತಾಯಿ
ಗರ್ಭನಾಳದಲ್ಲಿ ಯಾವುದೇ ತೊಂದರೆಯಿರದೆ, ಗರ್ಭಾಶಯದಲ್ಲಿ ತೊಂದರೆ ಕಾಣಿಸಿಕೊಂಡು ಗರ್ಭಪಾತವಾಗುತ್ತಿದ್ದರೆ ಅದಕ್ಕೆ ಪರಿಹಾರಗಳನ್ನು ಕಂಡುಕೊಳ್ಳಬಹುದಾಗಿದೆ. ಆದರೆ ಅದಕ್ಕಿಂತ ಸಂಕೀರ್ಣವಾದ ಸಮಸ್ಯೆಯೆಂದರೆ ಗರ್ಭಾಶಯಕ್ಕೆ ಮಗುವನ್ನು ಹೆರುವ, ಪೋಷಿಸುವ ಶಕ್ತಿಯಿಲ್ಲದಿದ್ದರೆ ಅಂಥ ಮಹಿಳೆಯು ಮಗುವಿನ ಕೊರತೆಯನ್ನು ಅನುಭವಿಸಿ, ಕುಟುಂಬದಿಂದ ನಿರಾಕೃತರಾದಂತಹ ಮಹಿಳೆಯರ ಪ್ರಕರಣಗಳಲು ಸಾಕಷ್ಟು ಲಭ್ಯ ಇವೆ. ತಂತ್ರಜ್ಞಾನದಿಂದಾಗಿ ಇಂತಹ ಸಂದಿಗ್ಧ ಸಮಸ್ಯೆಗಳು ಸಹಜವೆಂಬಂತೆ ನಿವಾರಿಸಿಕೊಳ್ಳುವಲ್ಲಿ ಸಹಕಾರಿಯಾಗಿವೆ.
ಗಂಡ-ಹೆಂಡತಿಯರಲ್ಲಿನ ಅಂಡಾಣು-ವೀರ್ಯಾಣುವನ್ನು ಸೇರಿಸಿ ಅದನ್ನು ಸಶಕ್ತ ಗರ್ಭವಿರುವ ಮಹಿಳೆಯ ಗರ್ಭಕ್ಕೆ ಸೇರಿಸಿ ಆ ಮೂಲಕ ಮಗುವನ್ನು ಪಡೆಯುವ ಕ್ರಮವೇ ಬಾಡಿಗೆ ತಾಯಿ. ರಕ್ತ, ಮಾಂಸವನ್ನು ನೀಡಿ ಬೆಳೆಸುವ ಮಹಿಳೆಯು ಸಹಜವಾಗಿಯೇ ಏರ್ಪಡುವ ಭಾವನಾತ್ಮಕ ಸಂಬಂಧದಿಂದಾಗಿ ನಿಜವಾಗಿ ಮಗುವಿನ ತಾಯಿಯಾಗುವ ಹಕ್ಕು ಯಾರದು? ಎಂಬಂತಹ ಪ್ರಶ್ನೆಗಳು ಸಂಘರ್ಷವನ್ನು ಸೃಷ್ಟಿಸಿ ಕಾನೂನಿನ ಮೆಟ್ಟಿಲೇರಿದ್ದರಿಂದ ‘ಬಾಡಿಗೆತಾಯಿ’ ಕ್ರಮವು ಒಪ್ಪಂದವಾಗಿ ಮಾರ್ಪಟ್ಟಿತ್ತಾದರಿಂದ, ಬಹುಬೇಗನೆ ಇದು ವ್ಯಾಪಾರೀಕರಣಕ್ಕೆ ಲಗ್ಗೆ ಇಟ್ಟಿತು. ಭಾರತದಲ್ಲಿ ಬಾಡಿಗೆ ತಾಯಿಯಿಂದ ಮಗುವನ್ನು ಪಡೆಯುವುದು ಇತರೆ ಸ್ಥಳಗಳಿಗಿಂತ ಕಡಿಮೆಯ ಖರ್ಚಿನದ್ದಾಗಿದೆ. ಆದ್ದರಿಂದ ಇಂದು ಇದು ಕೋಟಿಗಟ್ಟಲೆ ಸಂಪಾದಿಸುವ ಬೃಹತ್‌ ಉದ್ಯಮವಾಗಿ ಬೆಳೆಯುತ್ತಿದೆ.
ಕ್ಲೋನಿಂಗ್‌
ಒಂದು ಮಗುವು ಗಂಡಾಗಬೇಕು, ಹೆಣ್ಣಾಗಬೇಕು ಎಂಬುದನ್ನು ಆಧರಿಸಿ x+x (ಗಂಡು) x+y (ಹೆಣ್ಣು) ಈ ಕ್ರೋಮೊಸೋಮುಗಳನ್ನು ಸೇರಿಸಿ ಅಗತ್ಯವಿರುವ ಮಗುವನ್ನು ಪಡೆಯುವ ಸಾಧ್ಯತೆಯ ತಂತ್ರಜ್ಞಾನದಿಂದ ಲಭ್ಯವಾಯಿತು. ಹೆಣ್ಣಿನ x+x ಕ್ರೋಮೊಸೋಮುಗಳಿಂದಾಗಿ ಹೆಣ್ಣು ಮಗುವಿನ ಜನನವು ಸಾಧ್ಯವಾಗುವುದಾದ್ದರಿಂದ ವಿವಾಹವನ್ನು ಪ್ರತಿರೋಧಿಸುವ ತೀವ್ರವಾದಿ ಸ್ತ್ರೀವಾದಿಗಳು ಸಲಿಂಗರತಿಯನ್ನು ಅವಲಂಬಿಸಿದರು. ಅಲ್ಲದೆ ಇವರುಗಳು ಗಂಡು ಮಗುವನ್ನು ನಿರಾಕರಿಸುವಲ್ಲಿ ಮುಂದಾದರು. ತಂತ್ರಜ್ಞಾನಗಳು ಆಶ್ಚರ್ಯಕರವಾದ ಸಂಗತಿಗಳನ್ನು ಒದಗಿಸುವಲ್ಲಿ ಯಶಸ್ವಿಯಾಗಿದೆ. ಅಷ್ಟೆ ಅಲ್ಲದೆ ಮಹಿಳಾ ಬದುಕಿನ ಮಹತ್ತರ ಸಮಸ್ಯೆಘಳನ್ನು ನಿವಾರಿಸಲು ಉಪಯುಕ್ತವಾಗಿವೆ. ಆದರೆ ವ್ಯವಸ್ಥೆಯ ಹಿಡಿತಕ್ಕೆ ಒಳಪಟ್ಟಿರುವ ಸಂಗತಿಗಳು ಮಹಿಳಾ ವಿಚಾರಗಳಿಗೆ ಪೂರಕವಾಗಿ ಬಳಕೆಗೊಳ್ಳದಂತಿರಲು ಪಿತೃ ಸಂಸ್ಕೃತಿ ಜಾಗೃತಿ ವಹಿಸುತ್ತದೆ. ಇನ್ನೊಂದು ಜೀವಿಯ ಪರಿವೆಯಿಲ್ಲದೆ ಅದನ್ನು ನಿರಂತರವಾಗಿ ನಿಯಂತ್ರಣದಲ್ಲಿರಿಸಿಕೊಳ್ಳುವುದರಿಂದ ಮಹಿಳಾ ಸಬಲೀಕರಣಕ್ಕೆ ಪೂರಕವಾಗುವ ಸಂಗತಿಗಳ ಬಳಕೆಗೆ ವ್ಯವಸ್ಥೆ ಆದ್ಯತೆಯನ್ನು ನೀಡುವುದಿಲ್ಲ. ಕ್ಲೋನಿಂಗ್‌ನ ಮೊಟ್ಟ ಮೊದಲನೆಯ ಪ್ರಯೋಗ ನಡೆದಿರುವುದು ಪ್ರಾಣಿವರ್ಗದ ಮೇಲೆ. ಡಾಲಿ ಎಂಬ ಕುರಿಯು ಈ ಪ್ರಯೋಗದ ಫಲಿತವಾಗಿದೆ. ಮನುಷ್ಯ ಜೀವಿಯ ಮೇಲೂ ಈ ಪ್ರಯೋಗವನ್ನು ನಡೆಸಬಹುದೆಂದು ತಿಳಿಸಿರುವ ವಿಜ್ಞಾನಿಗಳಿಂದು ಅತ್ಯಾಶ್ಚರ್ಯ ಮೂಡಿಸುವಂತಹ ಸಂಗತಿಗಳನ್ನು ಶೋಧಿಸುತ್ತಲಿದ್ದಾರೆ.
ಸುಸಂತತಿ
ತಂದೆ-ತಾಯಿಯರು ಹೊಂದಿರುವ ವಿವಿಧ ಜೀನ್ಸ್ ಗಳ ಆಧಾರದ ಮೇಲೆ ಮಗುವಿನ ಬುದ್ಧಿ-ಸಾಮರ್ಥ್ಯ, ಗುಣ-ದೋಷ ಎಲ್ಲವು ಅವಲಂಬಿಸಿರುವುದರಿಂದ, ಒಳ್ಳೆಯ ಜೀನ್ಸ್‌ ಗಳ ಬಳಕೆಯ ಮೂಲಕ ಸುಸಂತತಿಯನ್ನು ಪಡೆಯಬಹುದಾಗಿದೆ. ಇದರಿಂದಾಗಿ ದೋಷಗಳ ನಿವಾರಣೆಯಿರುವ ಸಾಧ್ಯತೆಯನ್ನು ಕೈ ಬಿಟ್ಟು ದೋಷರಹಿತ ಗುಣವಿರುವ ಭ್ರೂಣವನ್ನು ಸಿದ್ಧಪಡಿಸಿಕೊಳ್ಳವಂತಹ ಅವಕಾಶವನ್ನು ತಂತ್ರಜ್ಞಾನವು ರೂಪಿಸಿಕೊಟ್ಟಿದೆ. ಅನಾರೋಗ್ಯಕರ ಜೀವಿಗಳ ಸೃಷ್ಟಿಯನ್ನು ತಡೆಯುವ ಈ ತಂತ್ರಜ್ಞಾನವು ಆಯ್ಕೆ-ನಿರಾಕರಣೆಯ ರಾಜಕಾರಣವನ್ನು ಹುಟ್ಟುಹಾಕುತ್ತದೆ.
ಸಂತಾನ ಸಂಬಂಧಿ ತಂತ್ರಜ್ಞಾನಗಳಲ್ಲಿ ಅತೀ ಪ್ರಮುಖವಾದವುಗಳನ್ನು ಇಲ್ಲಿ ಸ್ಥೂಲವಾಗಿ ಪ್ರಸ್ತಾಪಿಸಲಾಗಿದೆ. ಇದುವರೆಗು ತಂತ್ರಜ್ಞಾನಗಳು ರೂಪಿಕೆಯಾದ ವಾಸ್ತವ ಉದ್ದೇಶವನ್ನು ಮಾತ್ರ ಇಲ್ಲಿ ವಿವರಿಸಲಾಗಿದೆ. ಆದರೆ ಇವುಗಳು ತಮ್ಮ ಉದ್ದೇಶಾನುಸಾರಿಯಾಗಿ ಬಳಕೆಗೊಳ್ಳುವ ಮೂಲಕ ಮಹಿಳಾ ಆರೋಗ್ಯಕ್ಕೆ ಪೂರಕವಾಗಿವೆಯೆ? ಸಂತಾನ ಸಂಬಂಧಿ ಕ್ರಿಯೆಗಳನ್ನು ಸಂತಾನ ಸೃಷ್ಟಿ, ಸಮಸ್ಯೆಗಳ ನಿವಾರಣೆ, ನಿಯಂತ್ರಣ, ನಿರ್ವಹಣಾ ಕ್ರಿಯೆಯನ್ನು ನಿಭಾಯಿಸುವಲ್ಲಿ ಯಶಸ್ವಿಯಾಗಿವೆಯೆ? ಎಂಬುದನ್ನು ಪರಿಶೀಲಿಸಿದಾಗ ಮಾತ್ರ ತಂತ್ರಜ್ಞಾನಗಳ ಉಪಯೋಗದ ಮಹತ್ವ, ಕೊರತೆ ಮತ್ತು ಅವುಗಳು ಉಪಯೋಗಗೊಳ್ಳಬೇಕಾದ ಹೊಸ ಮಾರ್ಗಗಳತ್ತ ಸಾಗಲು ಸಾಧ್ಯವಾಗುತ್ತದೆ. ಮೇಲೆ ವಿವರಿಸಿಕೊಳ್ಳಲಾದ ತಂತ್ರಜ್ಞಾನಗಳನ್ನೆ ಆಧರಿಸಿ, ಅವುಗಳು ಮಹಿಳೆಯ ಸಂತಾನಾರೋಗ್ಯದ ಮೇಲೆ ಯಾವ ಬಗೆಯ ಪರಿಣಾಮಗಳನ್ನು ಬೀರುತ್ತಿವೆಯೆಂಬುದನ್ನು ಗ್ರಹಿಸಿಕೊಳ್ಳುವುದರೊಂದಿಗೆ ಆ ಮೂಲಕ ಹಾಕಬೇಕಾದ ಹೊಸ ಹೆಜ್ಜೆಗಳನ್ನು ಗುರುತಿಸುವ ಪ್ರಯತ್ನವನ್ನು ಮಾಡಲಾಗಿದೆ.
ಸಂತಾನ ಸಂಬಂಧಿ ತಂತ್ರಜ್ಞಾನ–ಪರಿಣಾಮ
ಸಹಜವಾದ ಪ್ರಕ್ರಿಯೆಗಳನ್ನು ನಿಯಂತ್ರಣಕ್ಕೆಳೆದುಕೊಂಡು ಅವುಗಳು ನಮ್ಮ ಅಗತ್ಯಕ್ಕೆ ಅನುಗುಣವಾಗಿ ಬಳಸಿಕೊಳ್ಳಲು ಪ್ರಾರಂಭಿಸಿದಾಗ ಅದರಿಂದಾಗುವ ಲಾಭ-ನಷ್ಟಗಳೆರಡನ್ನು ಸ್ವೀಕರಿಸಬೇಕಾಗುತ್ತದೆ. ಪ್ರತಿಯೊಂದು ಅಂಶವು ಮೂಲತಃ ಸತ್ಪರಿಣಾಮಗಳನ್ನು ಒಳಗೊಂಡಿರುವುದಿಲ್ಲ. ಆದ್ದರಿಂದ ಅವುಗಳ ಬಳಕೆ ಬಹಳಷ್ಟು ಜಾಗರೂಕತೆಯಿಂದ ನಡೆಯಬೇಕಾಗುತ್ತದೆ. ತಂತ್ರಜ್ಞಾನ(ಸಂತಾನ ಸಂಬಂಧಿ)ದ ಸಂಗತಿಗಳು ನಿಜಕ್ಕೂ ಆಶ್ಚರ್ಯವನ್ನು ಹುಟ್ಟಿಸುವಂತಹವೇ ಆಗಿವೆ. ಮಹಿಳಾ ಬದುಕಿನ ಬಹು ಪ್ರಮುಖ ಅವಧಿಯನ್ನು ಪ್ರಕೃತಿ ಸಂತಾನ ಕ್ರಿಯೆಗೆ ಆಯ್ದಕೊಂಡಿರುವುದರಿಂದ ಅವಳ ಬದುಕು ಅಲ್ಲಿಯೇ ಮೊಟಕುಗೊಳ್ಳದಂತಾಗುವಂತೆ ಕಾಪಾಡಿಕೊಳ್ಳುವಲ್ಲಿ ತಂತ್ರಜ್ಞಾನಗಳು ಆಶಾದಾಯಕ ಶೋಧಗಳಾಗಿವೆ.
ಕುಟುಂಬದ ಹೊರ ವಲಯಕ್ಕೂ ಪ್ರವೇಶ ಪಡೆಯುತ್ತಿರುವ ಮಹಿಳೆ ಸಾಮಾಜಿಕ ನಿರ್ಬಂಧಗಳ ಜೊತೆಯಲ್ಲಿಯೇ ತಾಯ್ತನವನ್ನು ಮತ್ತು (ಸಂತಾನ ಪ್ರಕ್ರಿಯೆ) ತನ್ನ ವೈಯಕ್ತಿಕ ಸಾಧನೆಯನ್ನು ಯಶಸ್ವಿಯಾಗಿ ನಿಭಾಯಿಸುವಲ್ಲಿ ತಂತ್ರಜ್ಞಾನಗಳು ಮಹಿಳಾ ಸಬಲೀಕರಣದ ಆಯುಧದಂತೆ ಬಳಸಿಕೊಳ್ಳಬಹುದಾಗಿದೆ. ಆದರೆ ಮಹಿಳೆಯ ಯಾವೊಂದು ಸಣ್ಣ ಸಂಗತಿಯನ್ನು ಕೂಡ ಸಾಮಾಜಿಕತೆಯ ಚೌಕಟ್ಟಿನಾಚೆಗೆ ವಿವರಿಸಿಕೊಳ್ಳುವುದು ಅಸಾಧ್ಯ. ಸಾಮಾಜಿಕತೆ ವ್ಯಕ್ತಿ ಬದುಕಿನಲ್ಲಿ ಬಹು ಮುಖ್ಯವಾದ ಪಾತ್ರವಹಿಸುವುದರಿಂದ, ಅದು ಯಾರ ಪರವಾಗಿದೆಯೆಂಬುದನ್ನು ಗ್ರಹಿಸುವುದು ಅಷ್ಟೇ ಅಗತ್ಯವಾಗುತ್ತದೆ. ಹಲವು ಸ್ತರ ವಿನ್ಯಾಸಗಳಿಗೆ ಒಳಪಟ್ಟ ನಮ್ಮ ಸಾಮಾಜಿಕ ಸಂರಚನೆ ಲಿಂಗ ಶ್ರೇಣಿಕರಣದಿಂದ ಮಹಿಳಾ ಬದುಕಿಗೆ ಬಲವಾದ ಪೆಟ್ಟನ್ನು ಕೊಟ್ಟಿದೆ. ಪುರುಷ ವ್ಯವಸ್ಥೆಯ ಕಪಿಮುಷ್ಟಿಯಲ್ಲಿ ಸಮಾಜ ವ್ಯವಸ್ಥೆಯು ಇರುವುದರಿಂದ, ಇಲ್ಲಿನ ಎಲ್ಲ ಶೋಧಗಳು ಪುರುಷ ಕೇಂದ್ರಿತವಾಗಿವೆ ಮತ್ತು ಅವುಗಳು ಮಲಹಿಳಾ ಬದುಕಿಗೆ ಉಪಯುಕ್ತವೆನಿಸಿದರೂ, ಬಳಕೆಗೊಳ್ಳುವ ಕ್ರಮದಿಂದಾಗಿ ಮಹಿಳಾ ವಿರೋಧಿ ಅಸ್ತ್ರಗಳಾಗಿ ಕಾರ್ಯನಿರ್ವಹಿಸುತ್ತಿವೆ. ಪ್ರತಿ ಚಿಂತನೆಯ ಬೇರುಗಳು ಸರ್ವವ್ಯಾಪಿಯಾದುದರಿಂದ ಸಾಮಾಜಿಕವಾಗಿ, ಏಲ್ಲ ಆಯಾಮಗಳಿಂದಲೂ ಪ್ರಹಾರವನ್ನು ಎಸಗುತ್ತಿದೆ. ಈ ನಿಟ್ಟಿನಲ್ಲಿ ಸಂತಾನ ಸಂಬಂಧಿ ತಂತ್ರಜ್ಞಾನಗಳನ್ನು ವಿಶ್ಲೇಷಣೆಗೊಳಪಡಿಸಿದಾಗ, ತಂತ್ರಜ್ಞಾನವು ಕೂಡ ಮಹಿಳಾ ಸ್ನೇಹಿಯಾಗಿ ವರ್ತಿಸುವಲ್ಲಿ ವಿಫಲವಾಗಿದೆ.
ಪ್ರನಾಳ ಶಿಶುವಿನ ಅಂಶವನ್ನೆ ನೋಡುವುದಾದರೆ ಈ ತಂತ್ರಜ್ಞಾನವು ನಿಜಕ್ಕೂ ಅತ್ಯುಪಯುಕ್ತವಾದಂತಹ ತಂತ್ರಜ್ಞಾನ. ಸಣ್ಣಪುಟ್ಟ ತೊಂದರೆಗಳಿಂದಾಗಿ ಕನಸಾಗುವಂತಹ ತಾಯ್ತನದ ಸಮಸ್ಯೆಯನ್ನು ಇದು ನಿವಾರಿಸುತ್ತದೆ. ಆದರೆ ಇದರೊಳಗೆ x+x ಮತ್ತು x+y ಕ್ರೊಮೊಸೊಮುಗಳನ್ನು ಪ್ರನಾಳದಲ್ಲಿ ಸೇರಿಸಿ ಭ್ರೂಣವನ್ನು ಸಿದ್ಧಪಡಿಸುವುದರಿಂದಾಗಿ ಸಾಂಪ್ರದಾಯಿಕ ಸಾಮಾಜಿಕ ವ್ಯವಸ್ಥೆಯಲ್ಲಿರುವ ಆಸ್ತಿ, ವಂಶ ಮತ್ತು ಗಂಡು ಸಂತಾನದ ಕುರಿತ ಅಪರಿಮಿತ ನಂಬಿಕೆಗಳಿಂದಾಗಿ ಈ ತಂತ್ರಜ್ಞಾನವನ್ನು ದುರಪಯೋಗಪಡಿಸಿಕೊಳ್ಳುತ್ತಿವೆ. ಮಹಿಳಾ ಸಮಸ್ಯೆಗಳು ಭ್ರೂಣದ ಹಂತದಿಂದ ಆರಂಭಗೊಳ್ಳುವುದಕ್ಕಿಂತ ಮುಂದುವರೆದಿದೆ. ಇಲ್ಲಿ ಹೆಣ್ಣು ಸಂತಾನದ ಸೃಷ್ಟಿಯ ನಿರಾಕರಣೆಯಲ್ಲಿ ಈ ತಂತ್ರಜ್ಞಾನ ಹೆಚ್ಚು ಬಳಕೆಗೊಳ್ಳುತ್ತದೆ. ಈ ಬಗೆಯ ಬಳಕೆಯಿಂದ ಸಾಮಾಜಿಕ ವ್ಯವಸ್ಥೆಯಲ್ಲಿ ಆಗುತ್ತಿರುವ ಲಿಂಗಾನುಪಾತ ವ್ಯತ್ಯಸ್ತಗೊಳ್ಳುವುದಕ್ಕೆ ಇದು ಪೂರಕವಾಗಿ ನಿಲ್ಲುತ್ತದೆ. ಭ್ರೂಣಹತ್ಯೆಯಂತಹ ಸಂಗತಿಗಿಂತಲೂ ಸಂಕೀರ್ಣವಾಗಿರುವ ಈ ಅಂಶವು ಪುರುಷ ಪ್ರಧಾನ ಚಿಂತನೆಗಳಿಗೆ ಪೂರಕವಾಗಿ ನಿಲ್ಲುತ್ತಿದೆ. ಸಾಂಪ್ರದಾಯಿಕ ನೈತಿಕ-ಅನೈತಿಕ ಸಂಗತಿಗಳನ್ನು ಮೀರಿ ನಿಲ್ಲಬೇಕಾದ ಈ ತಂತ್ರಜ್ಞಾನವು ಬಳಕೆಗೊಳ್ಳುತ್ತಿರುವ ಪರಿಯು ನಿಜಕ್ಕೂ ಸಮಾಜ ವಿನಾಶದ ಅಂಚನ್ನು ತಲುಪುವಂತಹ ಸ್ಥಿತಿಯನ್ನು ಸೃಷ್ಟಿಸುತ್ತಿದೆ.
ವೀರ್ಯಾಣುಗಳ ಕೊರತೆಯಿರುವ ಸಂದರ್ಭದಲ್ಲೂ ಸಹ ಹೆಣ್ಣಿಗೆ ತಾಯ್ತನವನ್ನು ಒದಗಿಸಲು ಅನುಕೂಲಕರವಾದ ವೀರ್ಯಾಣು ಘೋರಮ್‌ಗಳ ಸ್ಥಾಪನೆಯ ಮೂಲಕ ಬಂಜೆತನದಂತಹ ಸಮಸ್ಯೆಗಳು ಸುಲಭವಾಗಿ ನಿವಾರಿಸುವಂತಹ ಇವುಗಳು ಹೊಸ ತಾಯ್ತನದ ವ್ಯಾಖ್ಯಾನಕ್ಕೆ ಎಡೆ ಮಾಡಿಕೊಟ್ಟಿದೆ. ಆದರೆ ವಾಸ್ತವದಲ್ಲಿ ಇದರ ಬಳಕೆಯು ವ್ಯವಸ್ಥೆಯ ಹಿಡಿತಕ್ಕೆ ಸಿಲುಕಿ ಚಿಂತಾಜನಕ ಸ್ಥಿತಿಯನ್ನು ತಲುಪುವಂತಾಗಿದೆ.
ವಂಶಾಭಿವೃದ್ಧಿಯು ಸಾಧ್ಯವೇ ಇಲ್ಲ ಮತ್ತು ಮಕ್ಕಳನ್ನು ಪಡೆಯಲು ಆಗುವುದಿಲ್ಲವೆಂಬಂತಹ ಸ್ಥಿತಿಗೆ ಸವಾಲೆಸದಿದ್ದು ಈ ಬಾಡಿಗೆತಾಯಿ ತಂತ್ರಜ್ಞಾನ. ತಮ್ಮ ಮಗುವನ್ನು ಇತರೆ ಹೆಣ್ಣಿನ ಗರ್ಭದಲ್ಲಿ ಬೆಳೆಸಿ ಮಗುವನ್ನು ಪಡೆಯುವ ಅಂಶ ಬದುಕಿನಲ್ಲಿ ಆಶಾವಾದವನ್ನು ಸೃಷ್ಟಿಸುವಂತಹುದು. ಆದರೆ ಈ ಸಂಗತಿಯು ಹೆಣ್ಣಿನ ದೇಹವನ್ನು ಅದರಲ್ಲೂ ಗರ್ಭಕೋಶವನ್ನು ಮಾರಾಟಕ್ಕಿಡುವ ವಸ್ತುವಿನಂತಾಗಿಸಿತು. ಸಾಮಾಜಿಕ ವ್ಯವಸ್ಥೆಯಲ್ಲಿ ಮಹಿಳಾ ಬದುಕನ್ನು ದಮನ ಮಾಡುವಲ್ಲಿ ಈ ತಂತ್ರಜ್ಞಾನ ಬಹುಮುಖ್ಯವಾದ ಕಾರ್ಯವನ್ನು ನಿರ್ವಹಿಸುತ್ತಿದೆ.
‘ಬಾಡಿಗೆತಾಯಿ’ಯ ಕೆಲಸಕ್ಕೆ ವಿವಾಹಿತ-ಅವಿವಾಹಿತ ಹೆಣ್ಣು ಮಕ್ಕಳು ಅದರಲ್ಲೂ ಬಡ ಮತ್ತು ಮಧ್ಯಮವರ್ಗದ ಮಹಿಳೆಯರು ಬಳಕೆಯಾಗುತ್ತಿದ್ದಾರೆ. ವಿವಾಹಿತ ಬಡ ಮಹಿಳೆಯರೂ ತಮ್ಮ ಗಂಡಂದಿರ ಒತ್ತಾಯಕ್ಕೊ? ಬಡತನದ ನಿವಾರಣೆಗಾಗಿಯೋ? ಇಂಥ ಕೆಲಸಕ್ಕೆ ಸಮ್ಮತಿಯನ್ನು ನೀಡುವ ಮೂಲಕ ಗರ್ಭಾಶಯವನ್ನು ಬಂಡವಾಳವಾಗಿ ತೊಡಗಿಸುತ್ತಿದ್ದಾರೆ. ಅವಿವಾಹಿತ ಯುವತಿಯರು ಕೌಟುಂಬಿಕ ಸಮಸ್ಯೆಗಳ ನಿವಾರಣೆಗೋ? ದುಡ್ಡು ಮಾಡುವ ಆಸೆಯಿಂದಲೋ ಈ ಕ್ರಿಯೆಗೆ ನಿರಂತರವಾಗಿ ಒಳಗಾಗುತ್ತಿದ್ದಾರೆ. ವಿದೇಶಿಯರು ಭಾರತದಲ್ಲಿ ಬಾಡಿಗೆ ತಾಯಂದಿರಿಂದ ಮಗುವನ್ನು ಪಡೆಯುವುದು ಕಡಿಮೆ ಖರ್ಚಿನಿಂದ ಸಾಧ್ಯವೆಂಬುದರಿಂದಾಗಿ ಇಲ್ಲಿನ ಹೆಣ್ಣು ಮಕ್ಕಳನ್ನು ಬಳಸಿಕೊಳ್ಳುತ್ತಿದ್ದಾರೆ. ಹೀಗೆ ಮಗುವನ್ನು ಪಡೆಯಲು ಬರುವ ಇವರುಗಳು ವಸ್ತುವೊಂದರ ತಯಾರಿಗೆ ಹೇಳಿ ಹೋಗುವಂತೆ ತಮ್ಮ ಅಂಡಾಣು ಮತ್ತು ವೀರ್ಯಾಣುವನ್ನು ಮಿಲನಗೊಳಿಸಿ ಇನ್ನೊಂದು ಹೆಣ್ಣಿನ ಗರ್ಭದೊಳಗೆ ಬೆಳೆಸುವಂತೆ ಮಾಡಿ, ನಂತರ ಮಗುವಾದ ಕೂಡಲೇ ಅದನ್ನು ಕೊಂಡೊಯ್ಯಲು ಬರುತ್ತಾರೆ. ಇನ್ನು ಕೆಲವರು ಮರಳಿ ಬಾರದಂತಹ ಸಂದರ್ಭದಲ್ಲಿ ಆ ಮಗುವಿನ ಹೊಣೆಯನ್ನು ಹೊರುವರಾರು? ಎಂಬಂತಹ ಸಂದಿಗ್ಧ ಸನ್ನಿವೇಶಗಳು ಎದುರಾಗುತ್ತಿವೆ. ಹಾಗೆಯೆ ಸಲಿಂಗ ರತಿಯ ಸಂಬಂಧ ಹೊಂದಿರುವ ಗಂಡಸರು ಈ ಮೂಲಕ ಮಕ್ಕಳನ್ನು ಪಡೆಯುತ್ತಿದ್ದಾರೆ. ಇದರಿಂದಾಗಿ ಶೀಲ-ಅಶ್ಲೀಲದಂತಹ ಸಂಗತಿಗಳು ಮುರಿದು ಬೀಳುತ್ತಿರುವುದು ಸಂತಸದ ಸಂಗತಿಯಾದರೂ ಇವುಗಳೆಲ್ಲ ಮಹಿಳಾ ಬದುಕಿನ ಮೇಲೆ ಭಯಾನಕವಾದ ಪರಿಣಾಮಗಳನ್ನು ಬೀರುತ್ತಿವೆ.
ಇದೆಲ್ಲದಕ್ಕಿಂತಲೂ ಮಿಗಿಲಾಗ ಬಹುಪಾಲು ಮಗುವನ್ನು ಪಡೆಯ ಬಯಸುವವರು ನಮ್ಮ ವ್ಯವಸ್ಥೆಯ ಚಿಂತನೆಗನುಗುಣವಾಗಿ ಗಂಡು ಸಂತಾನವನ್ನು ಪಡೆಯಲು ಬಯಸುತ್ತಿದ್ದಾರೆ. ಇದರಿಂದಾಗಿ ಮಹಿಳೆಯರ ಸಂಖ್ಯೆಯು ದಿನೇ ದಿನೇ ಕಡಿಮೆಯಾಗುತ್ತಲಿದೆ. ಲಿಂಗಾನುಪಾತದಲ್ಲಿನ ವ್ಯತ್ಯಾಸದ ಈ ಬಗೆಯ ಸಂಗತಿಗಳಿಂದ ಮಹಿಳಾ ಸಮುದಾಯ ಮುಂಬರುವ ದಿನಗಳಲ್ಲಿ ಯಾವ ಬಗೆಯ ಭೀಕರ ಸಮಸ್ಯೆಗಳಿಗೆ ಬಲಿಯಾಗುವುದು ಎಂಬುದಂತೂ ಊಹೆಗೂ ಎಟುಕದ ವಿಷಯವಾಗಿದೆ. ಬಾಡಿಗೆ ತಾಯಿಯಾಗಲು ಒಪ್ಪಿರುವ ಮಹಿಳೆಗೆ ಮೊದಲು ಅರ್ಧ ಹಣವನ್ನು ನೀಡಲಾಗುವುದು. ಉಳಿದ ಮೊತ್ತ ಮಗುವು ಸುರಕ್ಷಿತವಾಗಿ ಕೈಗೆ ತಲುಪಿದಾಗ ಈ ನಡುವೆ ಅವಳ ಆರೋಗ್ಯದ ವ್ಯತ್ಯಾಸಗಳಿಂದ ಗರ್ಭ ಪಾತವೋ? ಮತ್ತೊಂದೋ ಸಮಸ್ಯೆಯುಂಟಾದರೆ ಅವಳು ಪಡೆದ ಹಣವನ್ನು ಹಿಂತಿರುಗಿಸಬೇಕಾಗುತ್ತದೆ. ಇಲ್ಲಿ ವ್ಯವಹಾರದ ಸಂಗತಿ ಮುಖ್ಯವಾಗುತ್ತಿದೆಯೇ ವಿನಃ ಆ ಕಾರಣದಿಂದಾಗಿ ನರಳುವ ಮಹಿಳೆಯ ಮನಸ್ಸು ಮತ್ತು ದೇಹದ ಕುರಿತು ಯಾರಿಗೂ ಪರಿವೆಯಿಲ್ಲದಂತಾಗಿದೆ. ಹೆಣ್ಣಿನ ದೇಹವು ಒಂದು ಪ್ರಯೋಗಾಲಯದ ಹಾಗೆ ವಿಭಿನ್ನ ಬಗೆಯ ಪರೀಕ್ಷೆಗೊಳಗಾಗುತ್ತಿದೆ. ಇನ್ನೂ ಅವಿವಾಹಿತ ಮಹಿಳೆಯರು ಇದಕ್ಕೆ ತಲೆಕೊಟ್ರೆ ಸಮಾಜದಲ್ಲಿನ ನೈತಿಕತೆಯ ಪ್ರಶ್ನೆಗಳಿಂದಾಗಿ ಅವಳು ಅವಿವಾಹಿತಳಾಗಿಯೇ ಉಳಿಯುತ್ತಿದ್ದಾಳೆ. ಹಾಗೊಮ್ಮೆ ವಿವಾಹವಾದರೂ ಅವಳದು ನೆಮ್ಮದಿಯುತ ಬದುಕಾಗಿ ಉಳಿಯುತ್ತಿಲ್ಲ.
ಕ್ಲೋನಿಂಗ್‌ನಂತಹ ತಂತ್ರಜ್ಞಾನದಿಂದ ಗಂಡನ್ನೇ ನಿರಾಕರಿಸುವುದು ತೀವ್ರವಾದಿಗಳ ವಾದವಾದರೂ ಪಿತೃ ಸಂಸ್ಕೃತಿಯ ಆಳವಾದ ಬೇರುಗಳು ಮಹಿಳಾ ಬದುಕನ್ನು ತನ್ನ ಅಧೀನತೆಯಿಂದ ತಪ್ಪಿಸಿಕೊಳ್ಳಲಾಗದಂತಹ ಸಂಧಿಗ್ಧತೆಗಳನ್ನು ಮಹಿಳೆಗೆ ಸೃಷ್ಟಿಸಲಾಗುತ್ತಿದೆ. ಗಂಡಿಗೆ ವ್ಯವಸ್ಥೆಯಲ್ಲಿರುವ ಸ್ವೇಚ್ಛಾಚಾರದ ಅವಕಾಶಗಳು ಹೆಣ್ಣಿಗೆ ನೆಮ್ಮದಿಯುತವಾದ ನಿರಾಳವಾದ ಬದುಕನ್ನು ಸಾಗಿಸುವುದು ಸಾಧ್ಯವಿಲ್ಲವೆಂಬಂತಾಗಿಸಿವೆ.
ಸುಸಂತತಿ ತಂತ್ರಜ್ಞಾನದ ವಿಷಯದಲ್ಲಿಯೂ ಕೂಡ ಬುದ್ಧಿವಂತ ಮಗನನ್ನೇ ಪಡೆಯುವಲ್ಲಿ ಬಳಸಲಾಗುತ್ತದೆ ಎಂಬುದರಲ್ಲಿ ಎರಡು ಮಾತಿಲ್ಲ. ಪುರುಷಾಧಿಕಾರಕ್ಕೆ ಪುಷ್ಟಿಯನ್ನು ಒದಗಿಸುವಲ್ಲಿ ಮಾತ್ರ ತಂತ್ರಜ್ಞಾನಗಳು ಬಳಕೆಯಾಗುತ್ತಿವೆಯೇ ವಿನಃ ಮಹಿಳಾ ಪ್ರಶ್ನೆಯೊಂದು ಇಲ್ಲಿ ಗಣನೆಗೆ ಬರುತ್ತಿಲ್ಲ. ತಂತ್ರಜ್ಞಾನವು ಸ್ವತಃ ಅಪಾಯಕಾರಿಯಲ್ಲದಿದ್ದರೂ ವ್ಯವಸ್ಥೆಯ ಹಿಡಿತಕ್ಕೆ ಸಿಲುಕಿ ಅವುಗಳು ಅತ್ಯಂತ ಅಪಾಯಕಾರಿ ರೀತಿಯಲ್ಲಿ ಬಳಕೆಯಾಗುತ್ತಿವೆ.
ವ್ಯಕ್ತಿಗತ ಬದುಕಿಗೆ ವ್ಯಕ್ತಿಯ ಪರಿಪೂರ್ಣ ವ್ಯಕ್ತಿತ್ವ ರೂಪಿಕೆಗೆ ಸಾಮಾಜಿಕತೆಯು ಬೆನ್ನೆಲುಬಾಗಿದೆ. ಮಹಿಳಾ ಬದುಕಿನ ಬಹುಪಾಲು ಸಂಗತಿಗಳನ್ನು ನಿರ್ಧರಿಸುವ ಮೂಲಕ, ನಿಯಂತ್ರಿಸುತ್ತಿರುವುದು ಸಾಮಾಜಿಕ ವ್ಯವಸ್ಥೆಯೆ ಆಗಿದೆ. ಸಾಮಾಜಿಕ ವಾತಾವರಣ ಬದಲಾಗದ ಹೊರತು ಮಹಿಳಾ ಬದುಕು ಸುಧಾರಣೆಗೊಳ್ಳುವುದು ಸಂಕೀರ್ಣತೆಯೆ ಸರಿ. ಸಮಾಜ ಮತ್ತು ಗಂಡು ಬೇರ್ಪಡಿಸಲಾರದಷ್ಟು ಸಮಾನಾರ್ಥದಲ್ಲಿ ಬಳಕೆಯಾಗುತ್ತಿದೆ. ಎಲ್ಲ ಆವಿಷ್ಕಾರ, ಚಿಂತನೆಗಳು ಸಮಾಜ ಸುಧಾರಣೆಗೆ ಎಂದು ಹೇಳಿದರೂ ಅಲ್ಲಿ ಗಂಡಿನ ಅಭಿವೃದ್ಧಿ ಮಾತ್ರ ಕೇಂದ್ರಿಕೃತವಾಗಿರುತ್ತದೆ. ಪಿತೃ ಸಂಸ್ಕೃತಿಯ ಪ್ರಭಾವವು ವಾಸ್ತವವನ್ನು ಗ್ರಹಿಸದಂತಹ ಭ್ರಮಾತ್ಮಕತೆಯನ್ನು ಸೃಷ್ಟಿಸುವಷ್ಟು ಗಾಢವಾಗಿ ಬೇರೂರಿದೆ. ತಂತ್ರಜ್ಞಾನ ಅಪಾಯಕಾರಿಯಾದುದೆಂದು ಅದನ್ನು ಸಂಪೂರ್ಣವಾಗಿ ನಿರಾಕರಿಸುವಂತಿಲ್ಲ. ಏಕೆಂದರೆ ತಂತ್ರಜ್ಞಾನವು ವಾಸ್ತವದ ಉದ್ದೇಶವನ್ನು ಆಧರಿಸಿ ಬಳಕೆಗೊಂಡಿದ್ದೆ ಆದರೆ ಮಹಿಳಾ ಬದುಕಿನಲ್ಲಿ ಸಂತಾನ ಸಂಬಂಧಿ ಸಮಸ್ಯೆಗಳು ಬಹುಪಾಲು ನಿವಾರಣೆಯಾಗುತ್ತವೆ. ಮೂಲತಃ ಮಹಿಳೆಗೆ ತನ್ನ ಸಂತಾನ ಸಂಬಂಧಿ ಪ್ರಕ್ರಿಯೆಯೆ ಮೇಲೆ ಹಕ್ಕು ಸಾಧಿಸಬೇಕಾಗಿದೆ. ಅಲ್ಲದೆ ಸಮಾಜ ತಾಯ್ತನಕ್ಕೆ ಹೇರಿರುವ ನಿರ್ಬಂಧಗಳು ಮುಕ್ತವಾಗಬೇಕಾದುದು ಅವಶ್ಯಕವಾಗಿದೆ.
ಸಿಮೋನ್‌ ದ ಬೊವಾ ಪ್ರತಿಪಾದಿಸುವಂತೆ ನಮ್ಮ ದೇಹದ ಮೇಲೆ ಮೊದಲು ನಮ್ಮ ಹಕ್ಕನ್ನು ಸ್ಥಾಪಿಸಿದಾಗ ನಮ್ಮ ಅಧೀನತೆಯ ಸ್ವರೂಪವನ್ನು ಗ್ರಹಿಸಿಕೊಳ್ಳಲು ಅದರಿಂದ ಬಿಡುಗಡೆ ಹೊಂದಲು ಸಾಧ್ಯವಾಗುತ್ತದೆ. ಮಹಿಳೆಯ ನಿರ್ವಚನವೆ ಲೈಂಗಿಕತೆಯನ್ನು ಆಧರಿಸಿದ್ದರಿಂದ ಮಹಿಳೆಯ ಎಲ್ಲ ಸಮಸ್ಯೆಗಳಿಗೂ ಮೂಲ ನೆಲೆ ಲೈಂಗಿಕತೆಯಾಗಿದೆ. ಮಹಿಳಾ ಲೈಂಗಿಕತೆಯು ಪುರುಷಾಧೀನಗೊಂಡಿದ್ದರಿಂದಲೇ ಮಹಿಳೆಯ ಸಂಪೂರ್ಣ ವ್ಯಕ್ತಿತ್ವದ ಮೇಲೆ ಪುರುಷ ಸಂಸ್ಕೃತಿ ಹಿಡಿತ ಸಾಧಿಸಿದೆ. ಸಂತಾನಾರೋಗ್ಯದ ಬಹುಪಾಲು ಸಮಸ್ಯೆಗಳ ನಿವಾರಣೆಗಾಗಿ ಮಹಿಳೆಯು ಸಂತಾನ ಸಂಬಂಧಿ ಹಕ್ಕುಗಳನ್ನು ಪಡೆದುಕೊಳ್ಳಬೇಕು. ತನ್ನ ಗರ್ಭಾಶಯ ಎಲ್ಲಿ? ಯಾವಾಗ? ಹೇಗೆ? ಕಾರ್ಯನಿರ್ವಹಸಿಬೇಕೆಂಬುದನ್ನು ತಾನೆ ನಿರ್ಧರಿಸುವಂತಾಗಬೇಕು. ಅವಳ ಶಕ್ತಿ ಕೇಂದ್ರವಾದ ಗರ್ಭಾಶಯಕ್ಕೆ ಸಮಸ್ಯೆಗಳನ್ನು ಒಡ್ಡುವ ಮೂಲಕ ಅವಳ ಪ್ರಾಬಲ್ಯವನ್ನು ದೌರ್ಬಲ್ಯವಾಗಿ ಪರಿವರ್ತಿಸುವಲ್ಲಿ ಪುರುಷ ಚಿಂತನೆಗಳ ತಂತ್ರಗಾರಿಕೆಯನ್ನು ಕಾಣಬಹುದು. ಆ ಕಾರಣವಾಗಿ ತಾನು ಹೆರುವ ಮಗುವಿನ ಆಯ್ಕೆ, ಮಕ್ಕಳ ಸಂಖ್ಯೆ, ಸಂತಾನದ ಅಂತರ ಎಲ್ಲವೂ ಅವಳ ನಿಯಂತ್ರಣಕ್ಕೊಳ ಪಡುವಂತಾಗಬೇಕು.
ಹೊಸ ತಾಯ್ತನದ ವ್ಯಾಖ್ಯಾನಗಳನ್ನು ಹುಟ್ಟು ಹಾಕಿದ ಸಂತಾನ ಸಂಬಂಧಿ ತಂತ್ರಜ್ಞಾನಗಳು ರೂಪಗೊಂಡಿರುವ ಮೂಲ ಉದ್ದೇಶಕ್ಕನುಗುಣವಾಗಿ ಬಳಕೆಯಾಗಬೇಕು. ಮಹಿಳೆಯನ್ನು ಆಸ್ತಿಯೆಂದು ಪರಿಗಣಿಸಿ ಅವಳ ಆರೋಗ್ಯವನ್ನು ನಿರ್ಲಕ್ಷಿಸಿ, ಅವಳ ಗರ್ಭಾಶಯವನ್ನು ಬಳಕೆಮಾಡದೆ, ಹೆಣ್ಣನ್ನು ವ್ಯಕ್ತಿಯೆಂದು ಸಮಾಜ ವ್ಯವಸ್ಥೆಯು ಗ್ರಹಿಸಬೇಕಾಗಿದೆ. ನಿಸರ್ಗದತ್ತ ತಾಯ್ತನವು ಕೆಲವು ಸಮಸ್ಯೆಗಳಿಂದಾಗಿ ಕನಸಾಗಿರುವ ಸಂದರ್ಭಗಳನ್ನು ನನಸಾಗಿಸುವತ್ತ ಸಾಗಬೇಕಾದ ತಂತ್ರಜ್ಞಾನದ ಹೊಸ ಆವಿಷ್ಕಾರಗಳು ಮಹಿಳಾ ಪರವಾಗಿ ಬಳಕೆಗೊಂಡರೆ ಆರೋಗ್ಯಕರ ಸಮಾಜವನ್ನು ಸ್ಥಾಪಿಸಿಕೊಳ್ಳುವುದು ಸಾಧ್ಯವಾಗುತ್ತದೆ. ಇಲ್ಲವಾದರೆ ಇವುಗಳ ದುರ್ಬಳಕೆಯಿಂದ ಸಮಾಜ ಅರ್ಧಪತನದೆಡೆಗೆ ಸಾಗುವುದನ್ನು ತಪ್ಪಿಸಲಾರದಂತಹ ಸ್ಥಿತಿ ನಿರ್ಮಾಣವಾಗುತ್ತದೆ.
ಮನುಕುಲದ ಮುಂದುವರಿಕೆಯಲ್ಲಿ ಮಹಿಳೆಯ ಮಹತ್ತರ ಪಾತ್ರವನ್ನು ಗುರುತಿಸುವ ಮುಖೇನ ಅವಳ ಸಂತಾನಾರೋಗ್ಯವನ್ನು ಹದಗೆಡಿಸುವಂತಹ ಆಕ್ರಮ ಬಗೆಯನ್ನು ಸಮಾಜ ವ್ಯವಸ್ಥೆ ಕೈಬಿಡಬೇಕು. ಅಣುವೊಂದನ್ನು ಮಗುವಾಗಿ ಸಮಾಜಕ್ಕೆ ನೀಡುವಲ್ಲಿ ಮಹಿಳೆ ತನ್ನ ಪ್ರಾಣವನ್ನೇ ಪಣವಾಗಿಡುವುದನ್ನು ಗ್ರಹಿಸಿ, ಅದಕ್ಕೆ ಪೂರಕವಾದ ವಾತಾವರಣ ಸೃಷ್ಟಿಸುವ ಹೊಣೆ ಸಮಾಜದ ಮೇಲಿದೆ. ಅವಳ ದೇಹ ಯಾವ ಪ್ರಮಾಣದಲ್ಲಿ ಕಾರ್ಯನಿರ್ವಹಿಸಬೇಕೆಂಬ ನಿರ್ಧಾರವನ್ನು ಕೈಗೊಳ್ಳುವ ಹಕ್ಕು ಮಹಿಳೆಗೆ ಪ್ರಾಪ್ತವಾಗಬೇಕು. ಗಂಡು ಸಂತಾನ, ಆಸ್ತಿ, ವಂಶ, ಒಡೆತನದಂತಹ ಸಮಾಜ ದಮನವಾಗುವ ಸಂಗತಿಗಳ ಆಲೋಚನೆಗಳಿಂದ ಮುಕ್ತವಾಗಿ ಹೆಣ್ಣು-ಗಂಡುಗಳೆರಡು ಸಹ ಸಮಾಜದ ಮುಂದುವರಿಕೆಗೆ ಅವಶ್ಯಕವೆಂಬುದು ಗ್ರಹಿಸಿ ಭ್ರೂಣಪತ್ಯೆ, ಕೇವಲ ಗಂಡು ಭ್ರೂಣದ ರಚನೆಯಂತಹ ಕ್ರೌರ್ಯಗಳಿಂಧ ಮುಕ್ತವಾಗಿ ಲಿಂಗಾನುಪಾತವು ಸಮ ಪ್ರಮಾಣದಲ್ಲಿರುವಂತೆ ಗಮನ ಹರಿಸಿದಾಗ ಮಾತ್ರ ಸಮಾಜವು ಮುಂಬರುವ ಅಪಾಯಗಳಿಂದ ತಪ್ಪಿಸಿಕೊಳ್ಳುವುದು ಸಾಧ್ಯ. ಇಲ್ಲವಾದರೆ ಹೆಣ್ಣು ಸಂತತಿಯೆ ಇಲ್ಲವಾಗುವ ಸಂದರ್ಭಗಳಲು ಬಂದೊದಗಬಹುದು ಅಥವಾ ಹೆಣ್ಣಿನ ಕೊರತೆಯಿಂದ ಘರ್ಷಣೆಗಳು ಆರಂಭವಾಗಬಹುದು. ಆಗ ಹೆಣ್ಣಿನ ಮೇಲಾಗುವ ಕ್ರೌರ್ಯ ಒಂದೆಡೆಯಾದರೆ ಸಮಾಜದ ಉಳಿವು ಕಷ್ಟಕರವಾಗಬಹುದು.
ಪ್ರಕೃತಿಗೆ ಸವಾಲೆಸೆದು ಪ್ರಕೃತಿದತ್ತ ಕ್ರಿಯೆಗಳನ್ನು ತನ್ನ ಅನುಕೂಲಕ್ಕೆ ಅಗತ್ಯವಾಗಿ ಬಳಕೆಗೊಳ್ಳುವಂತಹ ತಂತ್ರಜ್ಞಾನಗಳ ಆವಿಷ್ಕಾರವು ಮನುಷ್ಯ ಜೀವಿಯ ಚಾಣಾಕ್ಷತೆಯ ಕುರುಹು ಹೌದು. ಆದರೆ ಈ ಶೋಧಗಳು ಅಗತ್ಯತೆಯ ರೀತಿಯಲ್ಲಿ ಬಳಕೆಯಾಗುವ ಬದಲು, ಇನ್ನೊಂದು ಜೀವಿಯ (ಸಹಜೀವಿಯ) ದಮನಕ್ಕೆ ಬಳಸಲಾಗುತ್ತಿರುವುದು ಸಲ್ಲದು. ಇಂಥ ಕ್ರಮವು ಮುಂದುವರೆದಾಗ ಮುಂದೊಂದು ದಿನ ಪ್ರಕೃತಿ ಎಸೆಯುವ ಸವಾಲುಗಳಿಗೆ ಮನುಕುಲವು ತತ್ತರಿಸಿ ಹೋಗಬೇಕಾದ ಸಂದರ್ಭಗಳು ಒದಗುತ್ತವೆ.
ಸಂತಾನ ಸಂಬಂಧಿ ತಂತ್ರಜ್ಞಾನಗಳ ಆಶಯವು ಅತ್ಯಂತ ಮಹತ್ವಾದಾಗಿದ್ದು, ಮಹಿಳಾ ಸಬಲೀಕರಣಕ್ಕೆ ಪೂರಕವಾಗಿವೆ. ಹೆಣ್ಣನ್ನು ಕೇವಲ ಹೆರುವ ಯಂತ್ರವಾಗಿಸದೆ, ಅವಳ ಅಸ್ತಿತ್ವ ರೂಪಿಕೆಗೆ, ಸಾಧನೆಗಳಿಗೆ ಆಸ್ಪದ ಕೊಡುವಂತೆ, ಅವಳ ಆರೋಗ್ಯದ ದೃಷ್ಟಿಯಿಂದ ರೂಪಿತವಾದ ತಂತ್ರಜ್ಞಾಣಗಳು ವ್ಯವಸ್ಥೆಯ ನಿಯಂತ್ರಣಕ್ಕೆ ಸಿಲುಕಿ ಹೆಣ್ಣನ್ನು ಯಂತ್ರವಾಗಿಸಿ, ಅವಳ ಗರ್ಭಾಶಯವನ್ನು ಪ್ರಯೋಗಾಲಯವಾಗಿ ಸುತ್ತಿರುವುದರಿಂದ ಮಹಿಳಾ ಸ್ನೇಹಿಯಾಗುವ ತಂತ್ರಜ್ಞಾನ, ಮಹಿಳಾ ಬಿಡುಗಡೆಯ ಅಸ್ತ್ರವಾಗಬೇಕಾದ ತಂತ್ರಜ್ಞಾನ, ಮಹಿಳಾ ವಿರೋಧಿಯಾಗಿ ಮಹಿಳೆಯ ಅಧೀನತೆಯನ್ನು ಪುಷ್ಠಿಗೊಳಿಸುವ, ಮಹಿಳಾ ಸಂತತಿಯನ್ನು ನಾಶಗೊಳಿಸುವಂತಹ ಶತೃವಾಗಿ ತಿರುವು ಪಡೆದುಕೊಳ್ಳುತ್ತಿದೆ. ಮಹಿಳಾ ಬದುಕಿಗೆ ಆಶಾಕಿರಣವಾಗುತ್ತದೆಯೆಂದು ಭಾವಿಸಿದ ತಂತ್ರಜ್ಞಾನ ಪ್ರಧಾನ ಧಾರೆಯ ಹಿಡಿತಕ್ಕೆ ಸಿಲುಕಿ, ಮಹಿಳೆಯ ಮೇಲೆ ಹೊಸ ಬಗೆಯ ದೌರ್ಜನ್ಯಗಳನ್ನು ಎಸಗುವಲ್ಲಿ ಪೂರಕವಾಗಿ ನಿಲ್ಲುತ್ತಿದೆ. ಯಾವುದೇ ಸಂಗತಿಯೂ ಅನುಕೂಲ-ಅನಾನುಕೂಲಗಳೆರಡನ್ನು ಹೊಂದಿರುತ್ತದೆ. ಬಳಸಿಕೊಳ್ಳಬೇಕಾದ ವ್ಯವಸ್ಥೆ ಅದರ ಅನುಕೂಲಗಳನ್ನು ಆಯ್ದುಕೊಂಢಾಗ ಅದು ಹಿತಕರವಾದ ಫಲ ನೀಡುವುದರೊಂದಿಗೆ, ಅದು ಸೃಷ್ಟಿಗೊಂಡ ಆಶಯವು ಸಫಲತೆಯನ್ನು ಪಡೆಯುತ್ತದೆ.
ಭಾಗ–೨
ಕುಟುಂಬ ಯೋಜನೆ–ತಂತ್ರಜ್ಞಾನ
ನಿರಂತರ ನವೀನ ಶೋಧಗಳತ್ತ ಮುಖಮಾಡುತ್ತಿರುವ ಮಾನವ ಸಮುದಾಯ ಪ್ರಕೃತಿಗೆ ಸವಾಲೆಸೆಯುತ್ತ ಹೊಸ ಬಗೆಯ ತಂತ್ರಜ್ಞಾನಗಳನ್ನು ಕಂಡು ಹಿಡಿಯುತ್ತಲೇ ಇದೆ. ಪ್ರಕೃತಿಯಲ್ಲಿನ ಹಲವು ಸಂಗತಿಗಳನ್ನು ನಿಯಂತ್ರಣಕ್ಕೆ ತೆಗೆದುಕೊಳ್ಳುವ ಮೂಲಕ ಅವುಗಳನ್ನು ತನ್ನ ಅಗತ್ಯಕ್ಕೆ ತಕ್ಕಂತ ಬಳಸಿಕೊಳ್ಳುವಲ್ಲಿ ಮನುಕುಲ ಯಶಸ್ಸನ್ನು ಪಡೆಯುತ್ತಲೆ ಇದೆ. ಇಂತಹ ತಂತ್ರಜ್ಞಾನಗಳ ಚರಿತ್ರೆ ಬಹು ಸುದೀರ್ಘವಾದುದು. ಈ ಬಗೆಯಲ್ಲಿ ಬೆಳೆದು ಬರುತ್ತಿರುವ ತಂತ್ರಜ್ಞಾನ ಮಹಿಳಾ ಬದುಕಿನಲ್ಲಿ ಬಹುಮುಖ್ಯವಾದ ಪಾತ್ರವನ್ನು ನಿರ್ವಹಿಸುತ್ತದೆ. ಮಹಿಳೆಯ ಅವಲಂಬನೆಯ ಮೂಲ ಕಾರಣವಾದ ಸಂತಾನ ಪ್ರಕ್ರಿಯೆಯು ತಂತ್ರಜ್ಞಾನದ ಶೋಧದಿಂದ ಹಗುರಗೊಳಿಸುತ್ತದೆಯೆಂಬ ಆಶಾದಾಯಕ ಅಂಶದ ಬಿನ್ನಲ್ಲಿಯೇ ಅದು ಬಳಕೆಯಾಗಬೇಕಾಗಿರುವ ಪರಿಸರ ಮಹಿಳಾ ಪರವಾಗಿದೆಯೇ? ಎಂಬುದು ಬಹುಮುಖ್ಯ.
ಕೆಲವು ಕಾಲಘಟ್ಟಗಳಲ್ಲಾದ ಪರಿವರ್ತನೆಯಿಂದ ಮಹಿಳಾ ಸಮುದಾಯ ಅಧೀನ ನೆಲೆಗೆ ತಳ್ಳಲ್ಲಪಟ್ಟಿದೆ. ಹಾಗಾಗಿ ವ್ಯವಸ್ಥೆಯಲ್ಲಿ ರೂಪಿತವಾದ ಬಹುಪಾಲು ಚಿಂತನೆಗಳು ಪ್ರಧಾನ ನೆಲೆಯಿಂದ ಪ್ರಭಾವಿತವಾಗಿ ನಿಯಂತ್ರಣಕ್ಕೊಳಪಟ್ಟಿವೆ. ಅವುಗಳಲ್ಲಿ ಸಂತಾನ ಸಂಬಂಧೀ ತಂತ್ರಜ್ಞಾನವು ಒಂದಾಗಿದೆ. ಪ್ರಾಕೃತಿಕ ಕ್ರಿಯೆಯಾದ ಸಂತಾನ ಪ್ರಕ್ರಿಯೆಯು ವ್ಯವಸ್ಥೆಯಲ್ಲಿ ಕೆಲವು ನಿಗದಿತ ನಿಯಮಗಳಡಿಯಲ್ಲಿ ನಿರ್ವಹಿಸಬೇಕಾದ ಕ್ರಿಯೆಯಾಗಿದೆ. ಅಲ್ಲದೇ ಮಹಿಳೆಯ ಬದುಕಿನ ಬಹು ಮಹತ್ತರವಾದ ಕಾಲವನ್ನು ಸಂತಾನ ಪ್ರಕ್ರಿಯೆಗೆ ಪ್ರಕೃತಿಯು ಆಯ್ದುಕೊಂಡಿದೆ. ಈ ಕಾರಣದಿಂದಾಗಿ ಆರಂಭದ ಹಂತದಲ್ಲಿ ಸಂತಾನ ಸಂಬಂಧೀ ತಂತ್ರಜ್ಞಾನ ಮಹಿಳೆಯನ್ನು ಅಧೀನ ನೆಲೆಯಿಂದ ಮುಕ್ತಗೊಳಿಸುವ ಆಯುಧವೆಂಬಂತೆ ಸ್ತ್ರೀವಾದಿಗಳು ಆಶಾವಾದವನ್ನು ಹೊಂದಿದ್ದಾರೆ. ಆದರೆ ಅವುಗಳು ಬಳಕೆಗೊಳ್ಳಬೇಕಾದ ಮೂಲ ಉದ್ದೇಶವನ್ನು ಕಡೆಗಣಿಸಿ, ಮಹಿಳಾ ಅಧೀನತೆಯನ್ನು ಇನ್ನಷ್ಟು ಗಟ್ಟಿಗೊಳಿಸುವಂತೆ ಬಳಕೆಯಾಗತೊಡಗಿದವು. ಕುಟುಂಬ ಯೋಜನೆಯ ಕುರಿತ ಅಂಶಗಳನ್ನು ಆಧರಿಸಿ ಇದನ್ನು ಸ್ಪಷ್ಟಪಡಿಸಿಕೊಳ್ಳಬಹುದು.
ಕುಟುಂಬ ಯೋಜನೆ ಎನ್ನುವುದು ಪ್ರಭುತ್ವವು ಮಹಿಳೆಯ ಆರೋಗ್ಯದ ಮುಖ್ಯ ಕಾರ್ಯಕ್ರಮವೆಂದು ಪ್ರಸ್ತುತ ಪಡಿಸುತ್ತಿದೆ. ಇದು ಮಹಿಳಾ ಬದುಕಿಗೆ ಅತ್ಯಂತ ಅನುಕೂಲಕಾರಿಯೆಂದು ಬಿಂಬಿಸಲಾಗುತ್ತಿದೆ. ಅಲ್ಲದೇ ಮಹಿಳೆಯನ್ನು ಕೇಂದ್ರವಾಗಿಸಿಕೊಂಡಿರುವ ಈ ಸಂಗತಿಯು ಮಹಿಳೆಯ ಸಂತಾನ ಶ್ರಮವನ್ನು ಕಡಿಮೆ ಮಾಡುವಲ್ಲಿ ಸಹಕಾರಿಯಾಗಿದೆ. ಮಹಿಳೆಗೆ ಪ್ರಕೃತಿದತ್ತವಾಗಿ ಬಂದ ಪ್ರಕ್ರಿಯೆಯ ಕಾರ್ಯದಿಂದ ಬಿಡುಗಡೆಯನ್ನುಂಟುಮಾಡುತ್ತದೆ. ಇಷ್ಟಾದರೆ ಮಹಿಳೆಯ ಭಾಗ್ಯಕ್ಕೆ ಎಡೆಯಿಲ್ಲ. ಏಕೆಂದರೆ ಮಹಿಳೆಯ ಸಮಗ್ರ ಬದುಕು ಅವಲಂಬಿತವಾಗಿರುವುದೇ ಈ ಕಾರಣಕ್ಕಾಗಿ.
ಜನಸಂಖ್ಯಾ ನಿಯಂತ್ರಣವನ್ನು ಕೇಂದ್ರವಾಗಿಸಿಕೊಂಡಿರುವ ಕುಟುಂಬ ಯೋಜನೆ ಎಂಬ ಹೆಸರೇ ವ್ಯವಸ್ಥೆಯ ಗುರಿಯನ್ನು ಈಡೇರಿಸಿಕೊಳ್ಳಲು ಮಾಡಲಾದ ರಾಜಕಾರಣವಾಗಿದೆ. ಜನಸಂಖ್ಯಾ ನಿಯಂತ್ರಣವೆಂದು ಹೆಸರಿಸಿದರೆ ಇದನ್ನು ಯಾರೊಬ್ಬರೂ ತಮ್ಮ ಜವಾಬ್ದಾರಯನ್ನಾಗಿ ಸ್ವೀಕರಿಸಲಾರರು ಎಂಬ ಕಾರಣಕ್ಕೆ ಕುಟುಂಬಕ್ಕೆ ಅತ್ಯಂತ ಅವಶ್ಯಕವೆಂಬ ನೆಲೆಯಲ್ಲಿ ವಿಸ್ತರಿಸಲಾಯಿತು. ಅಲ್ಲದೇ ಕಲುಟುಂಬ ಯೋಜನೆಯಲ್ಲಿ ಬಳಕೆಯಾಗುತ್ತಿರುವ ತಂತ್ರಜ್ಞಾನಗಳು ಮಹಿಳಾ ಬದುಕಿಗೆ ಪೂರಕವಾಗಿವೆ. ಎಂಬುದಕ್ಕಿಂತ ರಾಷ್ಟ್ರದಲ್ಲಿ ದ್ವಿಗುಣವಾಗುತ್ತಿರುವ ಜನಸಂಖ್ಯೆ ಸ್ಫೋಟದ ಸ್ಥಿತಿಗೆ ಬಂದಿದ್ದು, ಅದನ್ನು ನಿಯಂತ್ರಿಸುವ ಕಾರಣಕ್ಕಾಗಿ ಕುಟುಂಬ ಯೋಜನೆ ಹೆಸರಿನಲ್ಲಿ ಮಹಿಳೆಯ ಬದುಕಿನ ಮೇಲೆ ಆಕ್ರಮಣವನ್ನು ಮಾಡಲಾಗುತ್ತಿದೆ. ಮಹಿಳೆಯ ಬದುಕಿನ ಹಕ್ಕನ್ನು ಕಸಿದುಕೊಳ್ಳುವಲ್ಲಿ ಪ್ರಮುಖವಾದದ್ದೇ ಕುಟುಂಬ ಯೋಜನೆ. ಕುಟುಂಬ ಯೋಜನೆಯಲ್ಲಿ ಮುಖ್ಯವಾದದ್ದು ಸಂತಾನ ನಿಯಂತ್ರಣ. ಈ ಮೂಲಕ ರಾಷ್ಟ್ರದ ಜನಸಂಖ್ಯೆಯನ್ನು ಸಮತೋಲನಕ್ಕೆ ಇಳಿಸುವ ಪ್ರಯತ್ನ ತಂತ್ರಜ್ಞಾನದ ಹೊಸ ಅವಿಷ್ಕಾರಗಳಿಂದಾಗಿ ಜನನ ಪ್ರಮಾಣ ಹೆಚ್ಚಾಗಿದ್ದು, ಮರಣ ಪ್ರಮಾಣವು ಕಡಿಮೆಯಾಗುತ್ತಿರುವುದೇ ಈ ಬಗೆಯ ಅಸಮತೋಲನಕ್ಕೆ ಕಾರಣವಾಗಿದೆ. ಅಲ್ಲದೆ ಹೆಚ್ಚುತ್ತಿರುವ ಜನಸಂಖ್ಯೆ ಹಲವು ಬಗೆಯ ಆರ್ಥಿಕ ಮುಗ್ಗಟ್ಟಿನ ಸಮಸ್ಯೆಗೆ ಎಡೆಮಾಡಿಕೊಡುತ್ತಿದೆ.
ಕುಟುಂಬ ಯೋಜನೆಯಲ್ಲಿ ಬಳಸಲಾಗುತ್ತಿರುವ ತಂತ್ರಜ್ಞಾನಗಳು ಮಹಿಳೆಗೆ ಬಿಡುಗಡೆಯನ್ನು ನೀಡುವ ಬದಲಿಗೆ ಅವಳ ದೇಹದ ಮೇಲೆ ಭೀಕರವಾದ ಆಕ್ರಮಣಗಳನ್ನು ಎಸಗುತ್ತಿದೆ. ಕುಟುಂಬ ಯೋಜನೆಯ ಭಾರ ಕೇವಲ ಹೆಣ್ಣಿನ ಹೆಗಲ ಮೆಲೆ ಹೊರಿಸಲಾಗಿದೆ. ಆದ್ದರಿಂದ ಕುಟುಂಬ ಯೋಜನೆ ಹೆಸರಿನಲ್ಲಿ ಮಹಿಳೆಯ ಗರ್ಭಾಶಯ ತಂತ್ರಜ್ಞಾನದ ಹಿಡಿತಕ್ಕೆ ಸಿಲುಕಿ ಸಮಾಜದ ಆಕ್ರಮಣಕ್ಕೆ ಬಳಕೆಯಾಗುತ್ತಿದೆ. ಜನಸಂಖ್ಯಾ ನಿಯಂತ್ರಣದಂತಹ ರಾಷ್ಟ್ರದ ಸಮಸ್ಯೆಯ ನಿವಾರಣೆಗಾಗಿ ರೂಪಿತವಾದ ಕುಟುಂಬ ಯೋಜನೆಯು ಮಹಿಳಾ ಸಬಲೀಕರಣಕ್ಕಾಗಿ, ಮಹಿಳೆಯ ಆರೋಗ್ಯವನ್ನು ಕಾಪಾಡುವುದಕ್ಕೆಂಬ ಭ್ರಾಮಕ ಕಲ್ಪನೆಗಳನ್ನು ಸೃಷ್ಟಿಸುವ ಮೂಲಕ ಪ್ರಭುತ್ವ-ಸರಕಾರಗಳೇ ಹೆಣ್ಣಿನ ದೇಹದ ಮೇಲೆ ನಡೆಯುವ ದೌರ್ಜನ್ಯಕ್ಕೆ ಪೂರಕವಾಗಿ ನಿಲ್ಲುತ್ತಿವೆ. ಕುಟುಂಬ ಯೋಜನೆಯನ್ನು ವಿಸ್ತೃತವಾಗಿ ಅಧ್ಯಯನಕ್ಕೆ ಒಳಪಡಿಸಿದಾಗ ‘ಸಂತಾನಾರೋಗ್ಯ ಸಂಬಂಧೀ ತಂತ್ರಜ್ಞಾನ’ ಬಳಕೆಗೊಳ್ಳುತ್ತಿರುವ ಪರಿ ಮಹಿಳಾ ಅಧೀನತೆಯನ್ನು ಹೇಗೆ ಸ್ಥಿರೀಕರಿಸುತ್ತಿದೆ ಎಂಬುದನ್ನು ಗ್ರಹಿಸಬಹುದಾಗಿದೆ.
ಸಂತಾನರೋಗ್ಯ ಮತ್ತು ತಂತ್ರಜ್ಞಾನ (೪)
ಕುಟುಂಬ ಯೋಜನೆ: ಸಂಕ್ಷಿಪ್ತ ನೋಟ
ಮನುಕುಲವನ್ನು ಬೆಳೆಸುವಲ್ಲಿ ಮಹಿಳೆಯ ಪಾತ್ರ ನಿಜಕ್ಕೂ ಹಿರಿದು. ಸಂತಾನದ ಸೃಷ್ಟಿಯಲ್ಲಿ ಹೆಣ್ಣು-ಗಂಡುಗಳಿಬ್ಬರು ಪಾಲ್ಗೊಳ್ಳುವರಾದರು ಹೆಣ್ಣಿನ ಭಾಗವಹಿಸುವಿಕೆ ಅವಧಿ ದೀರ್ಘವಾದುದು. ಅಷ್ಟೇ ಅಲ್ಲದೆ ಹೆಣ್ಣು ಒಂದು ಅಣುವನ್ನು ಜೀವವಾಗಿ ರೂಪಿಸುವಲ್ಲಿ ತನ್ನ ರಕ್ತ, ಮಾಂಸ, ಮಜ್ಜೆ ತನ್ನ ಆಯಸ್ಸನ್ನು, ಒಟ್ಟು ಬದುಕನ್ನೇ ಪಣವಾಗಿಡಬೇಕಾದುದು ಅನಿವಾರ್ಯ. ಪ್ರಕೃತಿ ಹೊರಿಸಿರುವ ಈ ಜವಾಬ್ದಾರಿಯಲ್ಲಿ ಹೆಣ್ಣು ತನ್ನ ಪ್ರಾಣವನ್ನೇ ಪಣಕ್ಕಿಡುವ ಸಂದರ್ಭಗಳು ಇವೆ. ಇಂತಹ ಪ್ರಕ್ರಿಯೆಯಲ್ಲಿ ಪಾಲ್ಗೊಳ್ಳುವ ಮೂಲಕ ಹೆಣ್ಣು-ಗಂಡುಗಳು ಮನುಕುಲದ ವಿಸ್ತರಣೆಗೆ ಕಾರಣರಾದರೂ ಕಾಲಕಳೆದಂತೆಲ್ಲ ಭೂಮಿ ತೂಕವನ್ನು ಮೀರಿ ಬೆಳೆಯುತ್ತಿರುವ ಜನಸಂಖ್ಯೆಗೆ ತಂತ್ರಜ್ಞಾನವು ಬಹುಮುಖ್ಯ ಕಾರಣವಾಗಿದೆ. ಹಾಗೆಯೇ ವಾಸ್ತವದಲ್ಲಿ ಈ ಜನಸಂಖ್ಯೆಯ ನಿಯಂತ್ರಣವು ಕೂಡ ಬಹುಮುಖ್ಯ ಸವಾಲಾಗಿದೆ. ಆದ್ದರಿಂದ ಜನಸಂಖ್ಯೆಯ ನಿಯಂತ್ರಣಕ್ಕಾಗಿ ಕುಟುಂಬ ಯೋಜನೆಯನ್ನು ಜಾರಿಗೊಳಿಸಲಾಯಿತು ಪ್ರಾರಂಭದಲ್ಲಿ ಆರತಿಗೊಂದು-ಕೀರ್ತಿಗೊಂದು ಎಂಬಂತೆ ಕುಟುಂಬಕ್ಕೆ ಎರಡು ಮಕ್ಕಳು ಎಂದು ಹೇಳಲಾಯ್ತು. ಮುಂದುವರೆದಂತೆ ಹೆಣ್ಣಿರಲಿ-ಗಂಡಿರಲಿ ಮಗು ಒಂದೇ ಇರಲಿ ಎಂಬ ನೀತಿಯು ಜಾರಿಗೆ ಬಂದಿತು. ಈ ನಿಯಮಗಳನ್ನು ಪಾಲಿಸಲು ಸಂತಾನ ನಿಯಂತ್ರಣಕ್ಕಾಗಿ ಜಾರಿಗೊಳಿಸಲಾದ ಯೋಜನೆಯ ಕುಟುಂಬ ಯೋಜನೆ.
ಜನಸಂಖ್ಯಾ ಬೆಳವಣಿಗೆಯ ಗತಿಯನ್ನು ಮತ್ತು ಜನನ ಪ್ರಮಾಣವನ್ನು ನಿಯಂತ್ರಿಸಲು ಭಾರತವು ರೂಪಿಸಿರುವ ಜನಸಂಖ್ಯಾ ನೀತಿ ಮತ್ತು ಅದರ ಪ್ರಧಾನ ಸಾಧನವೇ ಕುಟುಂಬ ಯೋಜನೆ ಎಂದು ಡಾ.ಬಿ. ಶೇಷಾದ್ರಿಯವರು ಅಭಿಪ್ರಾಯಪಟ್ಟಿದ್ದಾರೆ. ಮದ್ರಾಸ್‌ ಹಿಂದೂ ಮಾಲ್ಥೂಸಿಯನ್‌ ಲೀಗ್‌ನವರು ೧೮೮೨ ರಲ್ಲಿ ಭಾರತದಲ್ಲಿನ ಬಡತನಕ್ಕೆ ಮೂಲ ಕಾರಣವೇ ಜನಸಂಖ್ಯೆ. ಆ ಕಾರಣಕ್ಕಾಗಿ ಜನನ ನಿಯಂತ್ರಣದ ಹೊರತು ಬಡತನ ನಿವಾರಣೆ ಸಾಧ್ಯವಿಲ್ಲವೆಂದು ಗ್ರಹಿಸಲಾಯಿತು. ಅಲ್ಲದೆ ಅದಕ್ಕಾಗಿ ಕೆಲವು ಸಂಸ್ಥೆಗಳನ್ನು ಸ್ಥಾಪಿಸುವ ಮೂಲಕ ಜನರಲ್ಲಿ ಈ ಕುರಿತು ಅರಿವು ಮೂಡಿಸಬೇಕೆಂದು ಹೇಳಲಾಯಿತು. ನವ ಮಾಲ್ಥೂಸಿಯನ್‌ ಸಿದ್ಧಾಂತದಿಂದ ಬಲವಾಗಿ ಪ್ರಭಾವಿತರಾದ ಕೆಲವು ಭಾರತೀಯ ಮತ್ತು ಬ್ರಿಟಿಷ್‌ ಆಡಳಿತಾಧಿಕಾರಿಗಳು, ಸಮಾಜ-ವಿಜ್ಞಾನಿಗಳು, ವಿಶೇಷವಾಗಿ ಅರ್ಥಶಾಸ್ತ್ರಜ್ಞರು ಸಂತಾನ ನಿಯಂತ್ರಣಕ್ಕೆ ಶಿಫಾರಸ್ಸು ಮಾಡಿದರು.
೧೯೧೬ ರಲ್ಲಿ ಪಿ.ಕೆ. ವಟ್ಟಾಲರವರು ಜನಸಂಖ್ಯೆಯ ಮಿತಿಗೊಳಿಸುವುದರ ಅವಶ್ಯಕತೆಯ ಕುರಿತು ಬರವಣಿಗೆ ಮೂಲಕ ಜನರಿಗೆ ತಿಳಿಸಲು ಪ್ರಯತ್ನಿಸಿದರು. ನಂತರ ಮಹಾರಾಷ್ಟ್ರದ ಬಾಂಬೆಯಲ್ಲಿ ನೇಪಥ್ಯದಲ್ಲಿರುವ ಕೆಲವು ಕೇಂದ್ರಗಳು ಜನನ ನಿಯಂತ್ರಣದ ಕುರಿತು ಚರ್ಚೆಗಳನ್ನು ನಡೆಸಿದವು. ಗಣಿತ ಶಾಸ್ತ್ರದ ಪ್ರಾಧ್ಯಾಪಕರಾದ ಆರ್.ಡಿ.ಕರ್ವೆಯವರು ಸಂತಾನ ನಿಯಂತ್ರಣದ ಅಗತ್ಯತೆಯ ಕುರಿತ ಬರಹಗಳನ್ನು ಭಾಷಾಂತರಿಸಿದರು. ಅದೇ ರೀತಿಯಾಗಿ ತತ್ತ್ವಶಾಸ್ತ್ರದ ಪ್ರಾಧ್ಯಾಪಕರಾದ ಎನ.‌ಎಸ್‌.ಫಾಡಕೆಯವರು ಸಂತಾನ ನಿಯಂತ್ರಣ:ಪುನರವಲೋಕನ ಎಂಬ ಲೇಖನವನ್ನು ಬರೆದರು. ಅಲ್ಲದೆ ಬಾಂಬೆಯಲ್ಲಿ Bombay birth control league ನ್ನು ಸ್ಥಾಪಿಸಿದರು. ಹೀಗೆ ಕುಟುಂಬ ಯೋಜನೆಯ ಕುರಿತು ಈವರೆಗೂ ಸಾಕಷ್ಟು ಚರ್ಚೆಗಳು ಬೆಳೆದು ಬಂದಿವೆ. ೧೯೫೨ ರಲ್ಲಿ ರಾಷ್ಟ್ರೀಯ ಕುಟುಂಬ ಯೋಜನೆ ನೀತಿಯನ್ನು ಪರಿಚಯಿಸಿದ ಭಾರತ ಮೊಟ್ಟಮೊದಲ ದೇಶವೆಂಬ ಕೀರ್ತಿಗೆ ಪಾತ್ರವಾಗಿದೆ. ಅಂದಿನಿಂದ ಇಂದಿನವರೆಗೂ ಕುಟುಂಬ ಯೋಜನೆಯ ಕುರಿತು ಸಾಕಷ್ಟು ಚರ್ಚೆಗಳು ಕೇಳಿ ಬರುತ್ತಲೇ ಇವೆ. ವಿವಿಧ ಪಂಚವಾರ್ಷಿಕ ಯೋಜನೆಗಳಡಿಯಲ್ಲೂ ಜನನ ನಿಯಂತ್ರಣಕ್ಕಾಗಿ ಕೈಗೊಳ್ಳುತ್ತಿರುವ ಹಲವಾರು ಕ್ರಮಗಳನ್ನು ಕಾಣಬಹುದಾಗಿದೆ. ಆದರೆ ತಂತ್ರಜ್ಞಾನಗಳ ಸೃಷ್ಟಿಯನ್ನು ಗಮನಿಸುತ್ತಾ ಬಂದರೆ ಕುಟುಂಬ ಯೋಜನೆಯೆಂಬುದು ಕೇವಲ ಮಹಿಳೆಯ ಜವಾಬ್ದಾರಿಯೆಂಬಂತಾಗಿಸುತ್ತಿದೆ. ಅಲ್ಲದೆ ಮಹಿಳೆಯ ದೇಹವನ್ನು ಈ ಬಗೆಯ ಆವಿಷ್ಕಾರಗಳಿಂದಾಗಿ ಜರ್ಜರಿತಗೊಳಿಸಲಾಗುತ್ತಿದೆ.
ಪಂಚವಾರ್ಷಿಕ ಯೋಜನೆ–ಕುಟುಂಬ ಯೋಜನೆ
ಮಹಿಳಾ ಆರೋಗ್ಯದ ಕುರಿತು ೧೯೪೬ ರ ರಲ್ಲಿ ಭೋರ್ ಕಮಿಟಿಯು ರಾಷ್ಟ್ರೀಯ ಆರೋಗ್ಯ ಮತ್ತು ಅಭಿವೃದ್ಧಿ ಸಮಿತಿಯು ಸಲ್ಲಿಸಿದ ವರದಿಯ ಆಧಾರದ ಮೇಲೆ ಕೆಲಸ-ಕಾರ್ಯಗಳು ರಚನೆಗೊಂಡವು. ೧೯೮೩ರಲ್ಲಿ ರಾಷ್ಟ್ರೀಯ ಆರೋಗ್ಯ ಕಾರ್ಯನೀತಿಯನ್ನು ಭಾರತವು ರೂಪಿಸಿ ಜಾರಿಗೆ ತಂದಿದೆ.
೧೯೫೧-೧೯೫೬೭ರಲ್ಲಿ ಜಾರಿಯಾದ ಮೊದಲ ಪಂಚವಾರ್ಷಿಕ ಯೋಜನೆಯಡಿ ರಾಷ್ಟ್ರೀಯ ಕುಟುಂಬ ಯೋಜನೆಯ ಕಾರ್ಯಕ್ರಮವನ್ನು ೧೯೫೨ರಿಂದ ರೂಪಿಸಲಾಯಿತು. ಇದು ರಾಷ್ಟ್ರೀಯ ಜನಸಂಖ್ಯಾ ನೀತಿಯ ಪ್ರಮುಖ ಗುರಿಯೇ ಜನಸಂಖ್ಯೆಯ ಪ್ರಮಾಣವನ್ನು ದೇಶದ ಆರ್ಥಿಕ ಪರಿಸ್ಥಿತಿಯ ಅಗತ್ಯಗಳಿಗೆ ಹೊಂದುವಂತಹ ಹಂತಕ್ಕೆ ತಗ್ಗಿಸುವುದಾಗಿತ್ತು. ಇಲ್ಲಿ ಕುಟುಂಬದ ಆರೋಗ್ಯ ಮತ್ತು ಕಲ್ಯಾಣದ ಹೆಸರಿನಲ್ಲಿ ಜನಸಂಖ್ಯೆಯನ್ನು ನಿಯಂತ್ರಿಸುವುದಾಗಿತ್ತು.
೧೯೫೬-೬೧ ರ ಸಂದರ್ಭದಲ್ಲಿ ಕುಟುಂಬ ಯೋಜನೆಯ ಮಹಿಳೆಯ ಬಿಡುಗಡೆಯ ಅಂಶವಾಗಿ ಪರಿಗಣಿಸಲಾದ್ದರಿಂದ, ಬೇಡದ ಬಸಿರು, ಪದೇ ಪದೇ ಗರ್ಭಿಣಿಯಾಗುವ, ಹೆರಿಗೆಯ ಪ್ರಕ್ರಿಯೆಗಳಿಂದ ಮುಕ್ತತೆಯನ್ನು ಹೊಂದುವುದಾಗಿತ್ತು. ಆದರೆ ಮೊದಲನೆ ಮತ್ತು ಎರಡನೆ ಪಂಚವಾರ್ಷಿಕ ಯೋಜನೆಗಳಲ್ಲಿ ಸಂತಾನ ನಿರೋಧಕ ಶಸ್ತ್ರಕ್ರಿಯೆಯು ಕಾಣಿಸಿಕೊಳ್ಳುವುದಿಲ್ಲ. ಅದರ ಬದಲಾಗಿ ಮಾತ್ರೆಗಳು, ಕ್ರೀಂಗಳಲು, ಜೆಲ್ಲಿಗಳು ಕುಟುಂಬ ಯೋಜನೆಗೆ ಬಳಸುವುದಾಗಿತ್ತು.
ಮೂರನೆ ಪಂಚವಾರ್ಷಿಕ ಯೋಜನೆಯ ೧೯೬೧-೬೪ ರ ಅವಧಿಯಲ್ಲಿ ಕುಟುಂಬ ಯೋಜನೆಯತ್ತ ಜನರನ್ನು ಸೆಳೆಯಲು ವಿವಿಧ ಬಗೆಯ ಪ್ರೋತ್ಸಾಹ ಧನ ಮತ್ತಿತ್ಯಾದಿ ಬಗೆಯ ಆಮಿಷಗಳನ್ನು ಒಡ್ಡುವ ಮೂಲಕ ರಾಷ್ಟ್ರದ ಸಮಸ್ಯೆಯನ್ನು ನಿವಾರಿಸುವ ಪ್ರಯತ್ನಕ್ಕೆ ತೊಡಗಲಾಯಿತು. ಅಂತರರಾಷ್ಟ್ರೀಯ ಸಂಸ್ಥೆಗಳ ಮಾರ್ಗದರ್ಶನಕ್ಕನುಗುಣವಾಗಿ ೧೯೬೯-೭೪ ರ ನಾಲ್ಕನೆಯ ಪಂಚವಾರ್ಷಿಕ ಯೋಜನೆಯಡಿ ಎಂ.ಟಿ.ಪಿ. ಕಾಯ್ದೆಯನ್ನು ಜಾರಿಗೊಳಿಸುವ ಮೂಲಕ ಕುಟುಂಬ ಯೋಜನಾ ವಿಧಾನವನ್ನು ಕಾನೂನುಬದ್ಧವಾಗಿ ಗರ್ಭಪಾತ ಮಾಡಿಸಿಕೊಳ್ಳಲು ಜಾರಿಗೊಳಿಸಲಾಯಿತು. ಇಲ್ಲಿ ಪುರುಷರ ಶಸ್ತ್ರಚಿಕಿತ್ಸೆಗೆ ಹೆಚ್ಚಿನ ಆದ್ಯತೆ ನೀಡಿ ಶಿಬಿರಗಳನ್ನು ನಡೆಸುವ ಮೂಲಕ ಸಾಮಾಜಿಕ ಸಂತಾನ ಹರಣ ಶಸ್ತ್ರಕ್ರಿಯೆಯನ್ನು ಮಾಡುವ ಈ ಶಿಬಿರ ಮೊದಲು ಕೇರಳದಲ್ಲಿ ನಡೆಸಲಾಯಿತು.
ಐದನೆ ಪಂಚವಾರ್ಷಿಕ ಯೋಜನೆ ೧೯೭೪-೭೮ರಲ್ಲಿ ಕುಟುಂಬ ಯೋಜನೆಗೆ ಕುಟುಂಬ ಕಲ್ಯಾಣ ಯೋಜನೆಯೆಂದು ಹೊಸ ಹೆಸರಿನಿಂದ ಕರೆಯುವುದು ಆರಂಭವಾಯಿತು. ೧೯೭೭ರ ವೇಳೆಗೆ ಸಂತಾನ ನಿಯಂತ್ರಣ ಮಾತ್ರೆಗಳಿದ್ದರು, ಸ್ತ್ರೀ ಯರ ಸಂತಾನ ಹರಣ ಚಿಕಿತ್ಸೆಯು ಹೆಚ್ಚು ವ್ಯಾಪಕವಾಗಿ ಹರಡಿಕೊಂಡಿತ್ತು. ೧೯೮೦-೮೫ರ ಆರನೇ ಪಂಚವಾರ್ಷಿಕ ಯೋಜನೆಯ ಅವಧಿಯಲ್ಲಿ ಪ್ರಾಥಮಿಕ ಆರೋಗ್ಯ ಪಾಲನಾ ಪರಿಕಲ್ಪನೆಯೂ ಕುಟುಂಬ ಯೋಜನೆಯ ಮೇಲೆ ತನ್ನ ಪ್ರಭಾವವನ್ನು ಬೀರಿತು. ರಕ್ತಹೀನತಾ ಪ್ರತಿಬಂಧಕ ಕಾರ್ಯಕ್ರಮವನ್ನು ರೂಪಿಸಲಾಯಿತು.
೧೯೮೫-೯೨ ಏಳನೆಯ ಪಂಚವಾರ್ಷಿಕ ಯೋಜನೆಯಡಿಯಲ್ಲಿ ಸರ್ಕಾರದೊಂದಿಗೆ ಸಂಬಂಧಿತ ಸಂಘ-ಸಂಸ್ಥೆಗಳು ಮತ್ತು ಮಹಿಳಾ ಸಂಘಟನೆಗಳಿತ್ಯಾದಿಯಾಗಿ ಕುಟುಂಬ ಕಲ್ಯಾಣ ಯೋಜನೆಯ ಸಾಫಲ್ಯಕ್ಕಾಗಿ ಶ್ರಮಿಸಬೇಕೆಂದು ಬೇಡಿಕೆಯನ್ನು ಮುಂದಿಟ್ಟಿತು. ಹಾಗೂ ಮಕ್ಕಳ ಜನನದ ಮಧ್ಯದಲ್ಲಿ ಅಂತರವಿರಿಸಲು ತಾತ್ಕಾಲಿಕ ಗರ್ಭನಿರೋಧಕಗಳು, ಮಾತ್ರೆಗಳು, ಕಾಪರಟಿಗಳ ಬಳಕೆಗೆ ಹೆಚ್ಚಿನ ಆದ್ಯತೆಯನ್ನು ನೀಡಲಾಯಿತು.
ಎಂಟನೆ ಪಂಚವಾರ್ಷಿಕ ಯೋಜನೆ ೧೯೯೨-೯೭ರಲ್ಲಿ ಜಾಗತೀಕರಣದ ಪ್ರಭಾವವು ಈಗಾಗಲೇ ಬಲವಾಗಿ ಬೇರೂರಿರುವುದರಿಂದ, ಆರೋಗ್ಯ ವಲಯವು, ಸರ್ಕಾರಿ ವಲಯದಿಂದ ಖಾಸಗಿ ಉದ್ಯಮಗಳ ಕೈ ಸೇರಿತು. ಈ ಹೊಸ ಆರ್ಥಿಕ ನೀತಿಯಿಂದಾಗಿ ಆರೋಗ್ಯದ ಬಜೆಟನ್ನು ಕಡಿತಗೊಳಿಸಿತು. ಈ ನಿಧಿಯನ್ನು “ಬಡವರಿಗೆ ಮಾತ್ರ”ವೆಂದು ಸೀಮಿತಗೊಳಿಸಲಾಯಿತು, ಪ್ರಾಥಮಿಕ ಆರೋಗ್ಯ ಕೇಂದ್ರಗಳ ಸಂಖ್ಯೆ ಕಡಿಮೆಯಾಯಿತು. ಸುರಕ್ಷಿತ ತಾಯ್ತನ ಮತ್ತು ಎರಡಕ್ಕಿಂತ ಹೆಚ್ಚು ಮಕ್ಕಳಿರುವುದನ್ನು ‘ಅನರ್ಹತೆ’ಯೆಂದು ಹೇಳಲಾಯಿತು. ವ್ಯಾಸೆಕ್ಟೋಮಿ ಶಸ್ತ್ರಕ್ರಿಯೆಯನ್ನು ಜಾರಿಗೊಳಿಸಲಾಯಿತು.
೧೯೯೭-೨೦೦೨ ರ ಒಂಬತ್ತನೇ ಪಂಚವಾರ್ಷಿಕ ಯೋಜನೆಯಲ್ಲಿ ಕೇಂದ್ರ ಸರ್ಕಾರವು ಸಂಬಂಧಿಸಿದ ಸಂಗತಿಗಳು ನಿರ್ಣಯಿಸುವುದನ್ನು ಕೈ ಬಿಟ್ಟು ಅವುಗಳ ಜವಾಬ್ದಾರಿಯನ್ನು ವಿಕೇಂದ್ರೀಕರಣಗೊಳಿಸಲಾಯಿತು. ಗರ್ಭನಾಳದ ಸೋಂಕುಗಳನ್ನು ಮತ್ತು ಲೈಂಗಿಕ ಸೋಂಕುಗಳನ್ನು ಚಿಕಿತ್ಸೆಗೊಳಪಡಿಸುವುದು ಪ್ರಮುಖವಾದ ಅಂಶವೆಂದು ಪರಿಗಣಿಸಲಾಯಿತು. ಹತ್ತನೆ ಪಂಚವಾರ್ಷಿಕ ಯೋಜನೆಯಡಿಯಲ್ಲಿ ತಾಯಂದಿರ ಮರಣ ಪ್ರಮಾಣವನ್ನು ಕಡಿಮೆಮಾಡುವತ್ತ ಯೋಜನೆಯನ್ನು ರೂಪಿಸಲಾಯಿತು.
ಹೀಗೆ ಪಂಚವಾರ್ಷಿಕ ಯೋಜನೆಯ ಆರಂಭದಿಂದಲೂ ಕುಟುಂಬ ಯೋಜನೆಯನ್ನು ಒಳಗೊಂಡು ಚರ್ಚೆಗೊಳಪಡಿಸಲಾಯಿತು. ಜನಸಂಖ್ಯಾ ನಿಯಂತ್ರನಕ್ಕಾಗಿ ಬಳಸಲಾದ ಕುಟುಂಬ ಯೋಜನೆಯತ್ತ ಗಮನಹರಿಸುತ್ತಿರುವ ಪ್ರಭುತ್ವ ಮತ್ತು ಸರ್ಕಾರಗಳು ಮಹಿಳೆಯ ಸಂತಾನಾರೋಗ್ಯದತ್ತ ಲಕ್ಷ್ಯವಹಿಸದೇ ರಾಷ್ಟ್ರದ ಸಮಸ್ಯೆಯನ್ನು ನಿವಾರಿಸುವ ಹೊಣೆ ಹೆಣ್ಣಿನದು. ಅದರಲ್ಲೂ ಜನಸಂಖ್ಯೆಯು ಕೇವಲ ಹೆಣ್ಣಿನಿಂದ ಹೆಚ್ಚಾಗುತ್ತಿದೆಯೆಂಬಂತೆ ವರ್ತಿಸಿದವು. ಈ ಮೂಲಕ ಪ್ರಭುತ್ವ ಮತ್ತು ಸರ್ಕಾರಗಳು ಮಹಿಳೆಯ ಗರ್ಭಾಶಯದ ಮೇಲೆ ಆಕ್ರಮಣವೆಸಗುವಲ್ಲಿ ಸ್ವಯಂ ಪಾಲುದಾರರಂತಗೆ ವರ್ತಿಸಲಾರಂಭಿಸಿವೆ. ರಕ್ಷಣೆಯನ್ನು ಒದಗಿಸಬೇಕಾದ ಸರ್ಕಾರ ಮತ್ತು ಪ್ರಭುತ್ವಗಳು ಮಹಿಳೆಯ ಸಂತಾನಾರೋಗ್ಯದ ಸಂಬಂಧದಲ್ಲಿ ಅತ್ಯಂತ ಕ್ರೂರವಾಗಿ ನಡೆದುಕೊಳ್ಳುತ್ತಿರುವುದು ಗಮನಾರ್ಹ.
ಕುಟುಂಬ ಯೋಜನೆಯ ಮೂಲ ಉದ್ದೇಶವೇ ಸಂತಾನ ನಿಯಂತ್ರಣ, ಜನಸಂಖ್ಯೆಯ ನಿಯಂತ್ರಣಕ್ಕಾಗಿ ರೂಪಿಸಿಕೊಳ್ಳಲಾದ ಈ ಯೋಜನೆಯಲ್ಲಿ ಶಾಶ್ವತ, ತಾತ್ಕಾಲಿಕ ಸಂತಾನ ನಿಯಂತ್ರಣಗಳೆಂಬ ಎರಡು ವಿಧಾನಗಳನ್ನು ಗುರುತಿಸಿಕೊಳ್ಳಲಾಗಿದೆ.
ಶಾಶ್ವತ ನಿರೋಧಕಗಳು
ಶಾಶ್ವತ ಸಂತಾನ ನಿರೋಧಕಗಳು ಸಂತಾನ ಹರಣಕ್ಕಾಗಿ ಬಳಕೆಗೊಳ್ಳುತ್ತವೆ. ಇವುಗಳಲ್ಲಿ ಸ್ತ್ರೀ-ಪುರುಷರೀರ್ವರಿಗೆ ಮಾಡುವ ಚಿಕಿತ್ಸೆಗಳು ಒಳಗೊಂಡಿವೆ. ಸ್ತ್ರೀಯರಿಗೆ ಮಾಡುವ ಶಸ್ತ್ರಕ್ರಿಯೆಯು ಅಂಡನಾಳವನ್ನು ಕತ್ತಿರಸುವ ಮೂಲಕ ಅಂಡಾಣುವು ಗರ್ಭಾಶಯವನ್ನು ಸೇರದಂತೆ ಮಾಡಲಾಗುತ್ತದೆ. ಈ ಶಸ್ತ್ರಕ್ರಿಯೆಯೂ ಅತ್ಯಮತ ಕಠಿಣಕರವಾದುದು ಮತ್ತು ಹೆಚ್ಚು ಕಾಲ ವಿಶ್ರಾಂತಿಯ ಅಗತ್ಯತೆಯಿರುತ್ತದೆ. ಇತ್ತೀಚೆಗೆ ಉದರ ದರ್ಶಕ ಸಂತಾನ ಹರಣ ಶಸ್ತ್ರಕ್ರಿಯೆಯು ಬಳಕೆಗೆ ಬರುತ್ತವೆಯಾದರೂ ಬಹುಪಾಲು ಸಂದರ್ಭಗಳಲ್ಲಿ ಇದು ವಿಫಲವಾಗುತ್ತಿರುವುದು ಕೇಳಿ ಬರುತ್ತಿದೆ. ಈ ಚಿಕಿತ್ಸೆಯಲ್ಲಿ ಅಂಡನಾಳಗಳಿಗೆ ಉಂಗುರವನ್ನು ಹಾಕಲಾಗುತ್ತದೆ. ಇವುಗಳು ಕಳಚಿ ಬೀಳುವ ಸಾಧ್ಯತೆಗಳಿಂದ ಮಹಿಳೆಯರು ಮತ್ತೆ ಗರ್ಭಧರಿಸುವ ಸಂದರ್ಭಗಳಿರುತ್ತವೆ.
ಟ್ಯೂಬೆಕ್ಟೊಮಿ ಶಸ್ತ್ರಕ್ರಿಯೆ ಅತ್ಯಂತ ಕಠಿಣಕರವಾದುದಾದರು ಸಾಮಾಜಿಕ ವ್ಯವಸ್ಥೆಯಲ್ಲಿನ ಪ್ರಧಾನ ಧಾರೆಯ ಚಿಂತನೆಗಳು ಮಹಿಳೆಯರನ್ನು ಈ ಬಗೆಯ ಕ್ರಿಯೆಗಳಿಗೆ ಒಳಗು ಮಾಡುತ್ತಿವೆ. ಟ್ಯೂಬೆಕ್ಟೊಮಿಗಿಂತ ಪುರುಷರಿಗೆ ಮಾಡಬಹುದಾದ ವ್ಯಾಸೆಕ್ಟೊಮಿ ಶಸ್ತ್ರ ಚಿಕಿತ್ಸೆಯು ಅತ್ಯಂತ ಸರಳವಾದುದು. ಇಲ್ಲಿ ವೀರ್ಯನಾಳಗಳನ್ನೂ ವೀರ್ಯವೂ ಅಂಡಾಣುವನ್ನು ಸಂಧಿಸದಂತೆ ಮಾಡಲಾಗುತ್ತದೆ. ಅಗತ್ಯ ಬಿದ್ದಲ್ಲಿ ಇದನ್ನು ಪುನಃ ಶಸ್ತ್ರಕ್ರಿಯೆಯ ಮೂಲಕ ಮೊದಲಿನಂತಾಗಿಸಬಹುದು.
ಸಮಾಜ ವ್ಯವಸ್ಥೆಯಲ್ಲಿನ ಗಂಡು ಸಂತಾನದ ಬಗೆಗಿರುವ ಮೋಹ ಮತ್ತು ನಂಬಿಕೆಗಳು ಗಂಡನ್ನು ಸುರಕ್ಷಿತವಾಗಿಡುವುದರತ್ತಲೇ ಆಲೋಚಿಸುತ್ತವೆ. ಗಂಡಸರು ಈ ಬಗೆಯ ಶಸ್ತ್ರಕ್ರಿಯೆಗಳಿಗೆ ಒಳಗಾದರೆ ಅವರು ದುರ್ಬಲರಾಗುತ್ತಾರೆ, ಪುರುಷತ್ವವನ್ನು ಕಳೆದುಕೊಳ್ಳುತ್ತಾರೆಂಬ ಮೌಢ್ಯತೆಯನ್ನು ಬಿತ್ತರಿಸಲಾಗುತ್ತಿದೆ. ವ್ಯವಸ್ಥೆಯಲ್ಲಿ ದುಡಿಮೆ ಎಂದರೆ ಗಂಡು ಮಾತ್ರವೆಂದು ವ್ಯಾಖ್ಯಾನಿಸಲಾದ್ದರಿಂದಾಗಿ ಈ ಶಸ್ತ್ರಕ್ರಿಯೆಯಿಂದ ಗಂಡು ದುಡಿಯುವ ಶಕ್ತಿಯನ್ನು ಕಳೆದುಕೊಳ್ಳಬೇಕಾಗುತ್ತದೆ ಎಂಬಂತಹ ಸಂಗತಿಗಳನ್ನು ಪ್ರಚುರ ಪಡಿಸುವ ಮೂಲಕ ಈ ಬಗೆಯ ಸಂತಾನ ಹರಣ ಚಿಕಿತ್ಸೆಗೆ ಹೆಣ್ಣನ್ನು ಒಡ್ಡಲಾಗಿದೆ. ಗಾಢವಾಗಿ ಬೇರೂರಲಾದ ಪಿತೃಸಂಸ್ಕೃತಿಯ ಚಿಂತನೆಗಳಲ್ಲಿ ಹೆಣ್ಣು ಪುರುಷಾನುಕೂಲವರ್ತಿಯಷ್ಟೇ ಎಂಬಂತಾಗಿದೆ. ಆದ್ದರಿಂದ ಈ ಬಗೆಯ ಮೂಢ ನಂಬಿಕೆಗಳನ್ನು ಸೃಷ್ಟಿಸುತ್ತ ಹೆಣ್ಣನ್ನು ಮಾತ್ರ ಬಲಿಪಶುವಾಗಿಸಲಾಗುತ್ತಿದೆ.
ತಾತ್ಕಾಲಿಕ ಸಂತಾನ ನಿರೋಧಕಗಳು
ಸಂತಾನದಲ್ಲಿನ ಅಂತರ ಕಾಪಾಡಿಕೊಳ್ಳಲು ಹಾಗೆಯೆ ಬೇಕಾದಾಗ ಮಗುವನ್ನು ಪಡೆಯುವ ಸ್ವಾತಂತ್ರ್ಯವನ್ನು ಈ ತಂತ್ರಜ್ಞಾನಗಳು ಕಲ್ಪಿಸಿವೆ. ಆದರೆ ಈ ಆಯ್ಕೆ, ನಿರಾಕರನೆಯ ಹಕ್ಕು ಮಾತ್ರ ಪುರುಷನಿಗಿರುವುದು ಸ್ಪಷ್ಟವಾದುದಾಗಿದೆ. ಈ ವಿಧಾನವು ಮಾತ್ರೆಗಳು, ಚುಚ್ಚುಮದ್ದುಗಳು, ಗರ್ಭಕೋಶದಲ್ಲಿರಿಸುವ ಸಾಧನಗಳು, ಕಾಂಡೋಮ್‌ಗಳನ್ನು ಒಳಗೊಂಡಿದೆ.
ತಾತ್ಕಾಲಿಕ ಸಂತಾನ ನಿರೋಧಕಗಳಲ್ಲಿ ಪುರುಷರು ಬಳಸುವ ವಿಧಾನವೆಂದರೆ ಕಾಂಡೋಮ್‌ಗಳು ಮಾತ್ರ. ಉಳಿದೆಲ್ಲ ಮಾತ್ರೆ ಚುಚ್ಚುಮದ್ದು ಇತರೆ ಸಾಧನಗಳನ್ನು ಮಹಿಳೆಯರನ್ನು ಗುರಿಯಾಗಿಸಿಕೊಂಡೆ ಶೋಧಿಸಲಾಗಿದೆ. ಬಹುಪಾಲು ಸಂದರ್ಭಗಳಲ್ಲಿ ಕಾಂಡೋಮ್‌ಗಳು ಲೈಂಗಿಕ ಸಂತೃಪ್ತಿಯನ್ನು ಪಡೆಯುವಲ್ಲಿ ಅಡ್ಡಿಯಾಗುತ್ತವೆಯೆಂದು ಪುರುಷರು ಇದನ್ನು ಬಳಸಲು ನಿರಾಕರಿಸುತ್ತಾರೆ. ಪುರುಷರು ಇದನ್ನು ಸಮರ್ಪಕವಾಗಿ ಬಳಸಿದ್ದೆ ಆದಲ್ಲಿ ಮಹಿಳೆಯರು ಹೆಚ್ಚು ಸುರಕ್ಷಿತವಾಗಿರುವ ಸಾಧ್ಯತೆಗಳಿವೆ. ಆದರೆ ಪುರುಷ ಕೇಂದ್ರಿತ ವ್ಯವಸ್ಥೆಯಲ್ಲಿ ಅದನ್ನು ಬಳಸುವ, ನಿರಾಕರಿಸುವ ಸ್ವಾತಂತ್ರ್ಯ ಗಂಡಿಗೆ ಲಭ್ಯವಾಗಿದೆ. ಆದ್ದರಿಂದ ಮಹಿಳೆಯರು ಅನಿವಾರ್ಯವಾಗಿ ಈ ಬಗೆಯ ತಂತ್ರಜ್ಞಾನಗಳನ್ನು ಬಳಸಬೇಕಾಗುತ್ತದೆ.
ಗರ್ಭನಾಳದಲ್ಲಿ ಕಾಪರಟಿಯನ್ನು ಇರಿಸುವ ಮೂಲಕ ಗರ್ಭಧಾರಣೆಯನ್ನು ತಡೆಗಟ್ಟಬಹುದು. ಈ ಕಾಪರಟಿಯು ಪ್ಲಾಸ್ಟಿಕ್‌ ತಂತಿಯಂತಿರುವುದನ್ನು ಗರ್ಭನಾಳದಲ್ಲಿ ಹಾಕಲಾಗುತ್ತದೆ. ಒಂದು ದೇಹದಲ್ಲಿ ಹೊರಗಿನ ವಸ್ತುಗಳನ್ನು ಇರಿಸುವುದು ಅತ್ಯಂತ ಅಪಾಯಕರ. ಕೆಲವೊಮ್ಮೆ ಅವುಗಳನ್ನು ಬಳಸಿದರೆ ಅಡ್ಡ ಪರಿಣಾಮಗಳುಂಟಾಗಿರುವ ಪ್ರಕರಣಗಳು ಉಂಟು. ಈ ಕಾಪರಟಿಯು ಕೆಲವೊಮ್ಮೆ ಇರಿಸಲಾದ ಸ್ಥಳದಿಂದ ಮೇಲಕ್ಕೆ ಸರಿಯುವುದು, ವಿಪರೀತ ರಕ್ತಸ್ರಾವವಾಗುವುದು ಮೊದಲಾದ ಸಂಗತಿಗಳು ಇತರೆ ಬಗೆಯ ಸೋಂಕುಗಳಿಗೆ ದಾರಿ ಮಾಡಿಕೊಡುತ್ತವೆ.
ಇಷ್ಟೇ ಅಲ್ಲದೆ ತಂತ್ರಜ್ಞಾನವು ಗರ್ಭ ನಿರೋಧಕ ಮಾತ್ರೆಗಳನ್ನು ಶೋಧಿಸಿದೆ. ಕೆಲವು ಮಾತ್ರೆಗಳು ಸಂಭೋಗದ ಪೂರ್ವದಲ್ಲಿ ಮಹಿಳೆಯರು ತೆಗೆದುಕೊಳ್ಳುವಂತಹವು. ದಿನಾಲೂ ತಪ್ಪದೆ ಈ ಮಾತ್ರೆಗಳನ್ನು ಸೇವಿಸಬೇಕಾಗುತ್ತದೆ. ಅಲ್ಲದೆ ಈ ಮಾತ್ರೆಗಳು ಬಹುಪಾಲು ಮಹಿಳೆಯರಿಗೆ ಸುದೀರ್ಘ ಅವಧಿಯವರೆಗೆ, ಕೆಲವೊಮ್ಮೆ ಶಾಶ್ವತವಾಗಿ ಗರ್ಭಧಾರಣೆ ಮತ್ತು ಮಕ್ಕಳಾಗದಂತಹ ಸ್ಥಿತಿಗೆ ಮಹಿಳೆಯರನ್ನು ತಲುಪಿಸಿವೆ. ಇನ್ನು ಕೆಲವು ಮಾತುಗಳು ಸಂಭೋಗದ ಸಮಯದಲ್ಲಿ ಯೋನಿ ದ್ವಾರದಲ್ಲಿ ಇರಿಸಿಕೊಳ್ಳುವುದರಿಂದ ಇದು ಬಿಡುಗಡೆಯಾದ ವೀರ್ಯದ ಶಕ್ತಿಯನ್ನು ಪತನಗೊಳಿಸುತ್ತದೆ. ಆದರೆ ಇದು ಕೂಡ ಯೋನಿಯಲ್ಲಿ ಸೊಂಕುಂಟು ಮಾಡುವ ಸಾಧ್ಯತೆಗಳಿರುತ್ತವೆ. ಈ ಬಗೆಯ ಗರ್ಭನಿರೋಧಕ ಮಾತ್ರೆಗಳು ತಾಯಂದಿರ ಎದೆಹಾಲು ಕಡಿಮೆಯಾಗುವಂತಹ ಅಡ್ಡ ಪರಿಣಾಮಗಳನ್ನು ಬೀರುತ್ತವೆ.
ಮೊದಮೊದಲು ಮಲೇರಿಯಾ ಔಷಧಿಯಾಗಿ ಬಳಕೆಗೊಂಡ ಕ್ವಿನಾಕ್ಷೈನ್‌ನನ್ನು ೬೦ರ ದಶಕದ ಅಂತ್ಯ ಮತ್ತು ೭೦ರ ದಶಕದ ಪ್ರಾರಂಭದಲ್ಲಿ ಜೈಮ್‌ಸ್ಟರ್ ಎನ್ನುವ ವಿಜ್ಞಾನಿ ಗರ್ಭನಿರೋಧಕವಾಗಿ ಮಹಿಳೆಯರ ಗರ್ಭನಾಳದಲ್ಲಿ ತಡೆಯಂತೆ ವರ್ತಿಸುವ ಸಾಮರ್ಥ್ಯ ಇದಕ್ಕಿದೆಯೆಂದು ವರದಿಯನ್ನು ಹೊರಡಿಸ ಇದರು. ಈಗಾಗಲೇ ೧೯೯೧ ರ ವಿಶ್ವ ಆರೋಗ್ಯ ಸಂಸ್ಥೆಯ ವಿಷವಿಜ್ಞಾನ (Toxicology) ಪ್ಯಾನಲ್‌ ವರದಿಯು ಕ್ವಿನಾಕ್ವೈನ್‌ ಬ್ಯಾಕ್ಟೀರಿಯ ಭೌತ ವ್ಯವಸ್ಥೆಯಲ್ಲಿ ಉತ್ಪರಿವರ್ತನಕ್ಕೆ ಕಾರಣವಾಗುವ ನಿಯೋಗಿಯಾಗಿವೆ. ಇದಕ್ಕೆ ಸಸ್ತಿನಿಗಳ ಭೌತ ವ್ಯವಸ್ಥೆಯಲ್ಲಿ ನಿದರ್ಶನಗಳಿರುವುದುಂಟು. ಪ್ರಾಣಿಗಳಲ್ಲಿ ಇದು ಕ್ಯಾನ್ಸರ್ ತರುವ ಸಾಮರ್ಥ್ಯದ ಬಗ್ಗೆ ಖಚಿತ ಮಾಹಿತಿ ಇಲ್ಲ. ಆದರೆ ಮನುಷ್ಯರಲ್ಲಿ ಕ್ಯಾನ್ಸರ್ ತರುವುದೆನ್ನುವುದಕ್ಕೆ ಕೆಲ ದಾಖಲೆಗಳಿವೆ(ಉಲ್ಲೇಖ:ಮಾನಸ, ಜುಲೈ-ಆಗಸ್ಟ್‌,೧೯೯೭) ಯೆಂಬ ಸಂಗತಿಯನ್ನು ಮನಗಂಡ ಮೇಲೂ ಭಾರತೀಯ ವೈದ್ಯಕೀಯ ಸಂಶೋಧನಾ ಪರಿಷತ್ತು(ICMR) ೧೯೯೩-೯೪ರಲ್ಲಿ ಹೆಂಗಸರ ಮೇಲೆ ನಡೆಸಿದ ಎರಡನೇ ಹಂತದ ಕ್ಲಿನಿಕಲ್‌ ಟ್ರಯಲ್ಸನಲ್ಲಿ ಶೇ ೫೦% ರಷ್ಟು ಅಸಾಫಲ್ಯತೆ ಕಂಡು ಬಂತು. ಹೀಗೆ ವಿಷಕಾರಿ ವಸ್ತುವೆಂದು ಸಾಬೀತಾದ ಮೇಲೂ ಅದನ್ನು ಮಹಿಳೆಯರ ಸಂತಾನ ನಿಯಂತ್ರಣ ಸಾಧನವಾಗಿ ಬಳಸಿರುವುದು ಮಹಿಳೆಯ ಪ್ರಾಣಕ್ಕಿಂತ ದೇಶದ ಜನಸಂಖ್ಯೆಯ ನಿಯಂತ್ರಣವೇ ಪ್ರಮುಖ ಸಂಗತಿಯಾಗಿ ಪ್ರಭುತ್ವಕ್ಕೆ ಗೊಚರಿಸಿರುವುದು ವಿಷಾದನೀಯ.
ಹೀಗೆಯೆ ಡಿ.ಎಂ.ಪಿ.ಎ,ನೆಟ್‌.ಎನ್‌ ಡಿಪೊಪ್ರೊವೇರಾ, ನಾರಾಪ್ಲಾಂಟ್‌ ಮೊದಲಾದ ಗರ್ಭನಿರೋಧಕ ವಿಧಾನಗಳು ಇಲಿ, ನಾಯಿಗಳ ಮೇಲೆ ಪ್ರಯೋಗಿಸಲಾಗಿದ್ದು ಅವುಗಳು ಮಹಿಳೆಯರಿಗೆ ಅಡ್ಡ ಪರಿಣಾಮವನ್ನುಂಟುಮಾಡುವುದಿಲ್ಲ ಎಂದು ಹೇಳುವುದಲ್ಲದೆ ಇನ್ನ್ಯಾವುದೋ ಕಾಯಿಲೆಗೆ ಕಂಡು ಹಿಡಿದ ಮಾತ್ರೆಗಳನ್ನು ಗರ್ಭನಿರೋಧಕಗಳನ್ನಾಗಿ ಬಳಸುವ ಮೂಲಕ ಮಹಿಳೆಯ ದೇಹವನ್ನು ಪ್ರಯೋಗಾಲಯದಂತೆ ಬಳಸಲಾಗುತ್ತಿದೆ. ಅರೆಸಂಶೋಧಿತ, ಕಾನೂನುಬಾಹಿತರವಾದ ಗರ್ಭನಿರೋಧಕಗಳನ್ನು ಲಾಭದಾಸೆಯಿಂದ ಮಾರುಕಟ್ಟೆಗೆ ತರುತ್ತಿರುವುದು ಮಹಿಳೆಯ ಬಗ್ಗೆ ಕುರಿತ ಅಪಾರ ನಿರ್ಲಕ್ಷ್ಯವನ್ನು ಸೂಚಿಸುತ್ತಿದೆ.
ಕೆಲವು ಮಾತ್ರೆಗಳು ತಲೆನೋವು, ವಾಂತಿ, ಸೊಂಟ ನೋವುಗಳಂತಹ ಸಣ್ಣ ಪ್ರಮಾಣದ ಅಡ್ಡ ಪರಿಣಾಮಗಳಿಂದ ಮೊದಲುಗೊಂಡು ದೇಹದ ತೂಕ ಹೆಚ್ಚಾಗುವ, ಗರ್ಭಕೋಶದ ಕ್ಯಾನ್ಸರ್ ಗಳು, ಸ್ತನದ ಕ್ಯಾನ್ಸರ್ ಗಳಂತಹ ಭೀಕರವಾದ ಕಾಯಿಲೆಗಳಿಗೆ ಆಸ್ಪದ ಕೊಡುವಷ್ಟು ಪ್ರಭಾವಯುತವಾಗಿ ಗರ್ಭನಿರೋಧಕ ಮಾತ್ರೆಗಳಿವೆ. ನಿಸರ್ಗ ಸಹಜ ಪ್ರಕ್ರಿಯೆಯ ಮೇಲೆ ನಿಯಂತ್ರಣ ಸಾಧಿಸಲು ಹೊರಟಿರುವ ವ್ಯವಸ್ಥೆಯಲ್ಲಿ ಮಹಿಳೆಯನ್ನು ಒಬ್ಬ ವ್ಯಕ್ತಿಯಾಗಿಯೂ ಪರಿಗಣಿಸದೆ ಸಂತಾನ ಸಂಬಂಧಿ ನಿರೋಧಕಗಳನ್ನು ಹೆಣ್ಣಿನ ಗರ್ಭಾಶಯದಲ್ಲಿ ಪ್ರಯೋಗ ನಡೆಸಲಾಗುತ್ತದೆ. ಸಂಭೋಗ ಪೂರ್ವ ಕೆಲವಾದರೆ, ಸಂಭೋಗದ ನಂತರದ ೭೨ ಗಂಟೆಗಳೊಳಗೆ ಸೇವಿಸುವಂತಹ ಮಾತ್ರೆಗಳು ಹೆಣ್ಣನ್ನು ವಿವಿಧ ಕಾಯಿಲೆಗಳಿಗೆ ತುತ್ತಾಗಿಸುತ್ತಿವೆ.
ಸಂತಾನ ಸಂಬಂಧಿ ತಂತ್ರಜ್ಞಾನ–ಲಿಂಗತಾರತಮ್ಯ
ತಂತ್ರಜ್ಞಾನದ ನೂತನ ಆವಿಷ್ಕಾರಗಳು ಮಹಿಳಾ ಸ್ನೇಹಿಯಾಗುವ ಬದಲು ವ್ಯವಸ್ಥೆಯ ಹಿಡಿತಕ್ಕೆ ಸಿಲುಕಿ ಮಹಿಲಾ ವಿರೋಧಿಯಾಗಿ ನಿಲ್ಲುತ್ತಿವೆ. ಅಮ್ನಿಯೋ ಸಿಂಥೆಸಿಸ್‌ನಿಂದ ಮೊದಲುಗೊಂಡು ಕ್ವಿನಾಕ್ವೈನವರೆಗೂ ಕೂಡ ಶೋಧಿತವಾಗಿರುವ ಸಂತಾನ ಸಂಬಂಧಿ ತಂತ್ರಜ್ಞಾನಗಳು ಮಹಿಳೆಯನ್ನು ಮಾತ್ರ ಗುರಿಯಾಗಿಸಿಕೊಂಡಿವೆ. ಲಿಂಗಶ್ರೇಣಿಕೃತ ಸಾಮಾಜಿಕ ವ್ಯವಸ್ಥೆಯಲ್ಲಿ ಪುರುಷ ಪರ ಮತ್ತು ಪುರುಷ ಯಶಸ್ಸನ್ನು ಪ್ರೇರೇಪಿಸುವ ಸಂಗತಿಗಳೇ ಹೆಚ್ಚಾಗಿ ಕಂಡುಬರುತ್ತವೆ.
ಈ ನಿಟ್ಟಿನಲ್ಲಿ ಕುಟುಂಬ ಯೋಜನೆಯು ರಾಷ್ಟ್ರದ ಸಮಸ್ಯೆಯನ್ನು ನಿವಾರಿಸಲು ರೂಪಿಸಲಾಗಿದೆಯಾದರೂ, ಈ ಕುಟುಂಬ ಯೋಜನೆಯ ಹೊರೆಯು ಸಂಪೂರ್ಣವಾಗಿ ಮಹಿಳೆಗೆ ಹೊರಿಸಲಾಗಿದೆ. ಶೋಧಿತವಾದ ಒಟ್ಟು ಸಂತಾನ ಸಂಬಂಧಿ ತಂತ್ರಜ್ಞಾನದಲ್ಲಿ ಗಂಡಿಗಾಗಿ ವ್ಯಾಸೆಕ್ಟೋಮಿ ಮತ್ತು ಕಾಂಡೋಮ್‌ಗಳನ್ನು ಹೊರತುಪಡಿಸಿದರೆ, ಜೀವ ತೆಗೆಯುವಂತಹ ಸಂತಾನ ಸಂಬಂಧಿ ತಂತ್ರಜ್ಞಾನಗಳೆಲ್ಲವೂ ಮಹಿಳೆಯರಿಗಾಗಿಯೇ ರೂಪಿತವಾಗುತ್ತಿವೆಯೆಂಬುದು ಇದುವರೆಗಿನ ಚರ್ಚೆಗಳಲ್ಲಿ ಗಮನಿಸಬಹುದಾಗಿದೆ. ಈ ಮೂಲಕ ಕುಟುಂಬ ಯೋಜನೆ, ಸಂತಾನ ನಿಯಂತ್ರಣವು ಕೇವಲ ಹೆಣ್ಣಿನಿಂದಾಗುವುದೆಂಬಂತೆ ಹೆಣ್ಣಿನ ಹೆಗಲಿಗೆ ಹೊರೆಯನ್ನು ಹೊರಿಸಿ ಹಲವು ಬಗೆಯಲ್ಲಿ ಮಹಿಳೆಯನ್ನು ದುರ್ಬಳಕೆಗೆ ಈಡು ಮಾಡಲಾಗುತ್ತಿದೆ. ಹೆಣ್ಣು ಒಮ್ಮೆ ಗರ್ಭಧರಿಸಿದರೆ ಮಗುವಿಗೆ ಜನ್ಮ ನೀಡುವ ೯ ತಿಂಗಳ ಸುದೀರ್ಘ ಅವಧಿಯವರೆಗೂ ಅವಳು ಸಂತಾನ ಪ್ರಕ್ರಿಯೆಯಲ್ಲಿ ತೊಡಗಿರಬೇಕಾಗುತ್ತದೆ. ಇದರರ್ಥ ಒಂದು ಹೆಣ್ಣು ಮಗುವಿಗೆ ಜನ್ಮ ನೀಡಲು ೯ ತಿಂಗಳ ಕಾಲಾವಧಿ ಬೇಕು. ಆದರೆ ಅದೇ ಅವಧಿಯಲ್ಲಿ ಒಂದು ಗಂಡು ಅದೆಷ್ಟು ಮಕ್ಕಳ ಸೃಷ್ಟಿಗೆ ನಾಂದಿಯಾಗಿರುತ್ತಾನೆಂಬುದು ಗಮನಿಸಿದರೆ, ಏರುತ್ತಿರುವ ಜನಸಂಖ್ಯೆಯನ್ನು ನಿಯಂತ್ರಿಸಲು ನಡೆಸಬೇಕಾದ ಸಂತಾನ ಹರಣ, ನಿಯಂತ್ರಣ ಶಸ್ತ್ರಕ್ರಿಯೆಗಳಿಗೆ ಮೊದಲು ಯಾರನ್ನು ಒಳಪಡಿಸಬೇಕೆಂಬುದು ಸ್ಪಷ್ಟವಾಗುತ್ತದೆ. ಪುರುಷ ಪ್ರಧಾನ ಸಮಾಜ ವ್ಯವಸ್ಥೆಯಲ್ಲಿ ಹಕ್ಕುಗಳೆಲ್ಲ ಗಂಡಿಗೆ, ಬಾಧ್ಯತೆಗಳೆಲ್ಲ ಹೆಣ್ಣಿಗೆಂಬಂತೆ ಸಂತಾನ ಸಂಬಂಧಿ ತಂತ್ರಜ್ಞಾನವನ್ನು ರೂಪಿಸಿ ಬಳಸಲಾಗುತ್ತದೆ.
ಒಟ್ಟಾರೆ ತಂತ್ರಜ್ಞಾನವು ನಿರುಪಯುಕ್ತವೆಂದು ಅಲ್ಲಗಳೆಯುವ ಉದ್ದೇಶವಲ್ಲ. ಬಹುಪಾಲು ತಂತ್ರಜ್ಞಾನಗಳು ಶೋಧಿತವಾದ ಉದ್ದೇಶದ ಹಿನ್ನೆಲೆಯಲ್ಲಿ ಬಳಕೆಗೊಂಡರೆ ಮಹಿಳಾ ಬದುಕು ಬಹುತೇಕ ಸುಸಂಗತವಾಗುತ್ತದೆ. ಅಲ್ಲದೆ ಸಂತಾನ ನಿಯಂತ್ರಣ ತಂತ್ರಜ್ಞಾನದಲ್ಲಿ ಮಹಿಳೆಯನ್ನು ಬಲಿಯಾಗಿಸುವಂತಹ ಅಂಶಗಳನ್ನು ಕೈ ಬಿಡುವುದರ ಜೊತೆ-ಜೊತೆಗೆ, ಕುಟುಂಬ ಯೋಜನೆ ಪುರುಷನ ಹೊಣೆಯು ಹೌದು ಎಂಬುದನ್ನು ಮನವರಿಕೆ ಮಾಡಿಸುವ ಮೂಲಕ ಈ ನಿಟ್ಟಿನಲ್ಲಿ ಕಾರ್ಯ ಪ್ರವೃತ್ತವಾಗಬೇಕಾದುದು ಸೂಕ್ತ. ಈಗಾಗಲೇ ಪುರುಷರಿಗಾಗಿ ರೂಪಿತವಾದ ಸಂತಾನ ನಿಯಂತ್ರಣ ನಿರೋಧಕಗಳಾದ ವ್ಯಾಸೆಕ್ಟೊಮಿ ಮತ್ತು ಕಾಂಡೋಮ್‌ಗಳು ಮೂಢನಂಬಿಕೆಗಳನ್ನು ಮೀರಿ ಬಳಕೆಗೊಂಡಿದ್ದೆ ಆದರೆ ಮಹಿಳೆಯರು ನೂತನ ಬಗೆಯ ತಂತ್ರಜ್ಞಾನಗಳನ್ನು ಬಳಸುವ ಮೂಲಕ, ಭಯಾನಕವಾದ ಕಾಯಿಲೆಗಳಿಗೆ ಬಲಿಯಾಗುವುದು ತಪ್ಪುತ್ತದೆಯಲ್ಲದೆ, ಆರೋಗ್ಯಕರ ಸಾಮಾಜಿಕ ವ್ಯವಸ್ಥೆಯ ರೂಪಿಕೆಗೆ ಸಹಕಾರಿಯಾಗುತ್ತದೆ.
ಸಮಾರೋಪ
ಮನುಕುಲ ಬೆಳೆದಂತೆಲ್ಲ ವಿಸ್ತೃತವಾಗುತ್ತಿರುವ ಜ್ಞಾನ ಚಿಂತನೆಗಳು ಆಧುನಿಕೋತ್ತರ ಸಂದರ್ಭದಲ್ಲಿ ಹೊಸ ಹೊಸ ಸಂಗತಿಗಳಿಗೆ ಮುಖಾಮುಖಿಯಾಗುತ್ತಲಿದೆ. ಪ್ರತಿಯೊಂದು ಸಂಗತಿಯೂ ಜಾಗತೀಕರಣದ ಪ್ರಭಾವದಿಂದಾಗಿ ವ್ಯಾಪಾರೀಕರಣಕ್ಕೊಳಗಾಗುತ್ತಿದೆ. ದೇಶದಲ್ಲಿ ಸಮಪ್ರಮಾಣದಲ್ಲಿರುವ ಮಹಿಳಾ ಸಮುದಾಯವನ್ನು ಸಮಾನತೆಯ ನೆಲೆಯಲ್ಲಿ ಸ್ವೀಕರಿಸದಿರುವಷ್ಟು ವ್ಯವಸ್ಥೆ ಗಾಢವಾದುದಾಗಿದೆ. ಮಹಿಳೆಯರ ಪರಿಸ್ಥಿತಿಗಳು ಮೊದಲಿನಷ್ಟು ಇವತ್ತಿನ ಸಂದರ್ಭದಲ್ಲಿ ಬಿಕ್ಕಟ್ಟಿನಿಂದ ಕೂಡಿಕೊಂಡಿಲ್ಲವೆಂಬುದು ಎಷ್ಟು ಸತ್ಯವೊ, ಅಷ್ಟೇ ಪ್ರಮಾಣದಲ್ಲಿ ಬದಲಾಗುತ್ತಿರುವ ಪಿತೃ ಪ್ರಧಾನ ಸ್ವರೂಪವು ತನ್ನ ಆಳವಾದ ಬೇರುಗಳಿಂದಾಗಿ ಮಹಿಳೆಗೆ ಹೊಸ ಹೊಸ ಸಮಸ್ಯೆಗಳಿಗೆ ಈಡು ಮಾಡುತ್ತಿದೆ.
ಸಂತಾನ ಸಂಬಂಧಿ ಪ್ರಕ್ರಿಯೆಯನ್ನೇ ಆಧರಿಸಿ ಹೇಳುವುದಾದರೆ ಇದುವರೆಗು ಚರ್ಚಿಸಲಾದ ಸಂಗತಿಗಳು ಮಹಿಳೆಯ ವಿರುದ್ಧ ಸಾಮಾಜಿಕತೆಯಲ್ಲಿ ರೂಪಿತವಾಗುತ್ತಿರುವ ಸಮಸ್ಯೆಗಳು ಸ್ಪಷ್ಟವಾಗಿ ಗಮನಕ್ಕೆ ಬರುತ್ತವೆ. ಸಾಮಾಜಿಕ ವ್ಯವಸ್ಥೆಯ ಎಲ್ಲ ಚಿಂತನೆಗಳ ಮೇಲೆ ಪಿತೃ ಸಂಸ್ಕೃತಿಯ ಪ್ರಭಾವ ಗಾಢವಾಗಿ ಬೀರುತ್ತಿದೆಯಾದ್ದರಿಂದ, ಮಹಿಳೆಯನ್ನು ಕೇಂದ್ರವಾಗಿಸಿಕೊಂಡು ಚಿಂತನೆಗಳನ್ನು ರೂಪಿಸಲಾದರೂ ಅವುಗಳು ಮಹಿಳಾ ಬದುಕನ್ನು ಸುಸಂಗತಗೊಳಿಸುವ ಬದಲು ಹೆಚ್ಚು ಸಂಕೀರ್ಣತೆಗೆ ಒಳಗಾಗಿ ಸುತ್ತಿವೆ. ಇದೆಲ್ಲದಕ್ಕೂ ಮೂಲಭೂತವಾಗಿ ಕಾರಣವಾಗಿರುವುದು ಸಾಮಾಜಿಕತೆಯಿಂದಲೆ. ಅದರಲ್ಲೂ ಸಾಮಾಜಿಕವಾಗಿ ಕಟ್ಟಲ್ಪಟ್ಟ ಲೈಂಗಿಕತೆಯ ನೆಲೆಯಿಂದಲೆ. ಇದುವರೆಗಿನ ಯಾವುದೇ ಚಿಂತನೆಯ ಆಯಾಮವನ್ನು ಪರಿಶೀಲನೆಗೊಳಪಡಿಸಿದರೂ ಸ್ಪಷ್ಟವಾಗಿ ಗೊಚರಿಸುವುದೆಂದರೆ ಮಹಿಳೆಯನ್ನು ಒಮದು ದೇಹವಾಗಿ ಮಾತ್ರ ಪರಿಗಣಿಸಲ್ಪಟ್ಟಿದೆ.
ಸಂತಾನ ಸಂಬಂಧಿ ಪ್ರಕ್ರಿಯೆಯೂ ಪರಿಪೂರ್ಣವಾಗಿ ಮಹಿಳೆಯ ದೈಹಿಕ ಸಂಗತಿಯನ್ನು ಅವಲಂಬಿಸಿದೆ. ಹಾಗಾಗಿ ವ್ಯವಸ್ಥೆಯಲ್ಲಿ ಸಂಶೋಧಿತಗೊಳ್ಳುತ್ತಿರುವ ತಂತ್ರಜ್ಞಾನಗಳು ಮಹಿಳಾ ಬದುಕಿಗೆ ಅತ್ಯಂತ ಸಶಕ್ತತೆಯನ್ನು ಒದಗಿಸುವ ನಿಟ್ಟಿನಲ್ಲಿ ಕಾರ್ಯನಿರ್ವಹಿಸುವಷ್ಟು ಸಮರ್ಥವಾಗಿವೆ. ಸಾಂಪ್ರದಾಯಿಕ ಸಮಾಜ ವ್ಯವಸ್ಥೆಯು ಮಹಿಳೆಯನ್ನು ನಿರಂತರವಾಗಿ ಅಧೀನ ಸ್ತರದಲ್ಲಿರಿಸುವ ಮೂಲಕ ಸಾಮಾಜಿಕವಾಗಿ ಪುರುಷರಿಗೆ ದತ್ತವಾದ ಅಧಿಕಾರವನ್ನು ಶಾಶ್ವತವಾಗಿ ಉಳಿಸಿಕೊಳ್ಳುವ ನಿಟ್ಟಿನಲ್ಲಿ ಸಾಗುತ್ತಿದೆ. ಆದ್ದರಿಂದ ಮಹಿಳಾ ಪರವಾಗಿ ಬಳಕೆಗೊಳ್ಳಬೇಕಾದ ಸಂತಾನ ಸಂಬಂಧಿ ತಂತ್ರಜ್ಞಾನಗಳು ಮಹಿಳೆಯ ಬದುಕನ್ನು ಸುಸಂಗತಗೊಳಿಸುವ ಬದಲು ಇನ್ನಷ್ಟು ಸಂಕೀರ್ಣ ಸಮಸ್ಯೆಗಳನ್ನು ಹುಟ್ಟುಹಾಕುತ್ತಿವೆ.
ಅಸ್ತಿತ್ವವೆಂಬುದು ಪ್ರತಿಯೊಂದು ಜೀವಿಗೂ ಬಹುಮುಖ್ಯವಾದುದು. ಮನುಷ್ಯರ ಎಲ್ಲ ಹೋರಾಟಗಳು ಅಸ್ತಿತ್ವರೂಪಿಕೆಗಾಗಿಯೇ, ಸ್ತರ ವಿನ್ಯಾಸದಿಂದ ಸಂರಚಿಸಲ್ಪಟ್ಟ ಸಾಮಾಜಿಕ ವ್ಯವಸ್ಥೆಯಿಂದಾಗಿ ಕೆಲವು ಸಮುದಾಯಗಳ ಅಸ್ತಿತ್ವವನ್ನು ದಮನಗೊಳಿಸಲು ನಿರಂತರವಾಗಿ ಕಾರ್ಯತಂತ್ರಗಳು ರೂಪುಗೊಳ್ಳುತ್ತಲೇ ಇವೆ. ಇದೇ ಸಾಮಾಜಿಕ ವ್ಯವಸ್ಥೆಯಲ್ಲಿ ಕಾಲಘಟ್ಟದಲ್ಲಾದ ಕೆಲವು ಪರಿವರ್ತನೆಗಳಿಂದಾಗಿ ದಮನಿತ ಸಮುದಾಯಗಳು ಇಂದು ತಮ್ಮ ಅಸ್ತಿತ್ವದ ಶೋಧಕ್ಕೆ ತೊಡಗಿವೆ. ಈ ಎಲ್ಲ ಸಮುದಾಯಗಳೊಳಗೆ ಸಿಲುಕಿಕೊಂಡಿರುವ ಮಹಿಳಾ ಅಸ್ತಿತ್ವದ ಶೋಧ ಅತ್ಯಂತ ಕ್ಲಿಷ್ಟಕರವಾದುದಾಗಿದೆ. ಆದ್ದರಿಂದ ಮಹಿಳಾ ಸಮುದಾಯವೊಂದು ಪ್ರತ್ಯೇಕವಾಗಿ ತಮ್ಮ ಅಸ್ತಿತ್ವದ ರೂಪಿಕೆಗಾಗಿ ಹೋರಾಡುವ ಅಗತ್ಯತೆಯನ್ನು ತೀರಾ ಇತ್ತೀಚೆಗೆ ಗುರುತಿಸಿಕೊಳ್ಳಲಾಗಿದೆ. ಇಂಥ ಸಂದರ್ಭದಲ್ಲಿ ಜಾರಿಗೊಳ್ಳುತ್ತಿರುವ ಸಂತಾನ ಸಂಬಂಧಿ ತಂತ್ರಜ್ಞಾನಗಳು ಅತ್ಯಂತ ಉಪಯುಕ್ತತೆಯನ್ನು ಹೊಂದಿವೆ. ಆದರೆ ಇವುಗಳು ರಾಷ್ಟ್ರದ ಸಮಸ್ಯೆಗಳನ್ನು ನಿವಾರಿಸಿಕೊಳ್ಳುವಲ್ಲಿ ಕೇವಲ ಮಹಿಳೆಯ ಗರ್ಭಾಶಯವನ್ನು ದುರ್ಬಳಕೆಗೆ ಈಡುಮಾಡುವ ಬದಲು, ಮಹಿಳಾ ಅಸ್ತಿತ್ವದ ರೂಪಿಕೆಗೆ ಅನುಕೂಲ ಕರವಾಗುವ ನಿಟ್ಟಿನಲ್ಲಿ ಬಳಕೆಯಾದಾಗ ಮಾತ್ರ ಇವುಗಳು ಶೋಧಗೊಂಡ ಉದ್ದೇಶವು ಈಡೇರುತ್ತದೆ. ಅಷ್ಟೇ ಅಲ್ಲದೆ ಮುಂದೆ ಸಂಭವಿಸುವ ಸಾಮಾಜಿಕ ಅಧಃಪತನವನ್ನು ತಪ್ಪಿಸಿದಂತಾಗುತ್ತದೆ. ಈ ಮೂಲಕ ಸುವ್ಯವಸ್ಥಿತ ಸಾಮಾಜಿಕ ವ್ಯವಸ್ಥೆಯನ್ನು ರೂಪಿಸುವ ಆಶಯವನ್ನು ಮಹಿಳಾ ಅಧ್ಯಯನ ಮತ್ತು ಸ್ತ್ರೀವಾದಗಳು ಹೊಂದಿವೆ.

